
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

САНАА СЭТГЭЛИЙН ОРЧЛОНГ САЙХАН БОЛГОХ ХӨДӨЛМӨР1

	Зохиолчийн хөдөлмөрийн тухай хувийн сэтгэмж

	 

	Залуу зохиолчдын улсын зөвлөгөөн манайд авьяас билигт залуу зохиолчдын бүхэл эгнээ бий болж, уран зохиолын маань маргааш улам гэгээн саруул, сүндэр сайхан болж байгааг харууллаа. Тэр зөвлөгөөний өмнө залуу нөхдийн нийтлүүлсэн шүлэг зохиол нь юу үзүүлэв гэвэл тэд өөрийн дуу хоолой, арга барилыг олж авахын тулд зоригтой, заримдаа бүр осолтой ч гэж болмоор эрэл хийж байгааг үзүүлэв. Уг зөвлөгөөн дээр залуу нөхдийн хэлсэн үг юу харуулав гэвэл тэд зохиолчийн энэ сонин сайхан нарийн мэргэжлийн ажлын арга техник, оньс «нууцыг» аль болох хурдан хугацаанд нээн олж авахыг яаран, энэ уран бүтээлийн хөдөлмөрийн талаар маш их юм мэдэж авах бууршгүй шунал хүсэлтэй байгааг харуулав. Энэ талаар тэд юуны өмнө ахмад зохиолчдын амьд туршлагыг сонирхон, тэдний амыг ширтэж суугаа нь ил байв. Тэдний ихт бишрэн хүндэтгэдэг ахмад зохиолч индэрт гарахад залуу зохиолчдын гэнэн хонгор цовоо тунгалаг нүд тэдний зүг бүлтийн ширтэхдээ «Та яаж зохиолч болоод роман тууж найраглалаа бичив? Тэр арга туршлагаа л хэлээд аль. Тэгвэл л би зохиолч болох нь дээ!» гэсэн байдал илэрхий. Энэ бол гэнэн боловч зүй ёсны л хүсэл юм. Бас ахмад зохиолчийн зохиолоос сэтгэлээ тэжээх олигтой, бахадмаар биширмээр юм эрж цөхрөөд урам нь хугарсан залуу зохиолч тэр бүтэлгүй ахмад зохиолчид хандаж «Та яагаад өдий олон жил уран бүтээлийн ажил оролдсон мөртөө зохиолч болж чадсангүй вэ? Түүнийгээ нуулгүй, нэрэлхэлгүй яриад аль! Бид таны тэр «шаварт суучихсан» газрыг чинь тойроод гарчхаж чадвал лав зохиолч болж чадна байх!» гэж хэлж шаардах эрхтэй юм. Энэ бол зүй ёсны хэрэг. Ахмад зохиолчид өөрийн ахчлах үүргээ зөв ухаарч, өөрийн халаагаа бодох, утга зохиолын маргаашийн төлөө, ард түмнийхээ уран үгийн хөгжлийн төлөө санаа сэтгэл нь зовох эх оронч зүрх сэтгэлтэй л бол өөрийн ололт ялалт, алдаа дутагдлын түүх, өөрийн амттай бахдалтай, харамсалтай гунилтай бүх туршлагаа залуу нөхдөдөө уламжлахаас төвөгшөөхгүй байх ёстой. 

	Зохиол эхлэн оролдож яваа залуу нөхөд ахмад гэж үзсэн хүндээ сайхан сэтгэлээр хандаж юу асууж сурдгийн нэг жишээ гаргая: Хэнтий аймгийн Биндэр сумын арван жилийн дунд сургуулийн 9 дүгээр ангийн нэг сурагч надад ирүүлсэн захидалдаа бичсэн нь: «Би утга зохиолын дугуйланд суралцдаг. Гурав дахь жилдээ суралцаж байна. Уран зохиол их сонирхдог. 8 дугаар ангид байхаасаа эхлэн шүлэг бичиж оролдсон боловч нэг их гавьсангүй. Шүлэг бичих арга барил, онол мэдэхгүйгээс л болдог байх даа. Та энэ талаар надад зөвлөгөө өгч тусална уу? Би танаас хэдэн зүйлийг асуухыг хүсэж байна. 1. Шүлгийг хэд ангилдаг вэ? 2. Та эхлээд зохиол яаж бичиж эхэлсэн бэ? Хэддүгээр ангид байхаасаа эхлэн оролдсон ба ямар бэрхшээл тохиолдож байсан бэ? 3. Шүлэг бичихэд юу юу мэдэж байвал зохих вэ?» гэжээ. Уран зохиол сонирхон оролддог энэ сортоотой охин надаас их юм олж мэдэж авах гэсэн ба түүнийг зохиолч болоход их тусламж үзүүлнэ гэж гүнээ итгэсэн нь ил. Түүний бодоход миний хэддүгээр ангид байхаасаа шүлэг оролдож эхэлсэн хүртэл сургаалтай буюу дуурайлтай санагдаж байгаа ажээ. Гэтэл бидний үед бага дунд сургуулийг шат дараагаар суралцдаггүй байсан. Би дөнгөж таван жил сургуулиар явж, долоодугаар анги дүүргэхдээ утга зохиол сонирхон оролдох байтугай ганц хоёр сурах бичигт байгаа хэдэн шүлэг уншиж өнгөрсөн төдий байсныг тэр охин яаж таамаглах билээ. Бас уран бүтээлийн ажлыг хүн бүр өөр өөрийнхөөрөө эхэлдэг бөгөөд нэг нь нөгөөдөө журамлан баримтлах үлгэр дуурайл тэр бүр болдоггүйг ч яаж тааварлах билээ. Гэвч энэ охины тавьсан асуулт утга учиргүй юм биш. Түүнд уран бүтээлийн оньс техник, арга барил олж авах талаар ахмад гэж үзсэн хүнээсээ элэгсэг халуун сургаал зөвлөгөө хүсэж, тэдний алдсан оносон туршлагыг олж мэдэх гэсэн зүй ёсны хүсэл нь тусжээ. Ер нь залуу зохиолчдоос энэ мэт асуултыг ахмад хүмүүстээ тавих нь цөөнгүй байдаг юм. Гэтэл хариу өгөх ёстой хүн нь тэр бүрийд хариулах чадал боломж байдаггүйн дээр хүн нэг бүрд түгээн тараах туршлагаар тун ч нимгэн мөхөс байх нь манайд аль олон байдаг. Өөрөө бараг зохиолч болж амжаагүй хүн бусдыг зохиолч болгохоор сургаж зөвлөнө гэдэг тийм ч дуртай шүүрэн авууштай ажил биш. Чухам «төрж ядаж, төлгөнд эх болно» гэгч болох билээ. 

	Тэгэвч залуу зохиолч нөхдийнхөө урмыг хугалж, найдварыг хөсөрдүүлэн асуусан сурсанд нь хариугүй таг чиг байж сэтгэл түвдэхгүй учир арга буюу зохиолчийн хөдөлмөрийн талаар уншсан, сонссон, ойлгосон ухаарснаа хэр чинээгээр сэтгэмж болгон бичиж нийтлүүлэхээр зориглов. Үүнд өөрийн туршлагыг ярих нь биш дэлхийд ихт нэр гарсан уран бүтээлч бичгийн хүмүүсийн хуримтлуулсан туршлага, дүгнэлт, сургаал сануулгын зүйлд голлон тулгуурлаж, хувийн саналаа бичиж байна. Зүй нь манай монголын ахмад зохиолчдын туршлагаас үндэслэн бичвэл илүү ойр дотно ойлгомжтой болох нь магад боловч тийм баримт материал, энэ талаар тэдний хэлсэн ярьсан зүйл, миний сонссон мэдсэн зүйл цөм их л хомс чухгийг харамсан тэмдэглэе.

	 

	I : ЗОХИОЛЧИЙН НИЙГМИЙН ШИНЖ ТӨЛӨВ

	Зохиолчийн бүтээл туурвил бол нийгмийн болоод хүний байдлыг яруу тод тусгахаар барахгүй зохиолчийн нийгмийн нүүр царайг тусган харуулах тунгалаг толь гэж болно. Бичсэн зохиолоор нь магадлан зохиогчийн ямар анги бүлгийн эрх ашгийг хамгаалдаг, хэр эрдэм боловсрол, авьяас билигтэй, аль үеийн хэн болохыг тодорхой ялган хэлэлцэж болдог байна.

	 

	Дээд тэнгэр ханы ахуу хийгээд

	Дэлхий дахь хан богдос ахуу газар 

	Дээр дорын ялгал болбаас бээр 

	Жаргал хайрлал хоёрын агаараа нэгэн бий

	 

	гэхчлэн уншихдаа бид энэ шүлгийг бичсэн хүн феодалын үзэл санааг илтгэгч дундад зууны үеийн шүлэгч гэж сааргүй танина. Юугаар нь мэдэв гэвэл тэнгэрт хаан байдаг ба газар дээр түүний угсаа уламжлалтай хаад байдаг, тэнд ерөнхийдөө адил гэсэн санааг гаргаж байгаагаар нь лавтайяа дундад зууны феодалын үзлийг илтгэгч хүний зохиол гэж мэджээ. Гэтэл:

	 

	Хүний гараар бүтээгүй

	Хөшөө дурсгалаа босгов би 

	Хөшөө тийш очих ардын зам нь 

	Хөсөр өвс ургаж балрахгүй. 

	Харин тэр хөшөө дурсгал нь 

	Хавьтан дарагдашгүй тэргүүнээрээ 

	Хаан Александрын дурсгал баганаас 

	Хавьгүй өндөр мандаж байна

	А. С. Пушкин 

	 

	гэсэн шүлгийг уншихад зохиолч ард түмнийг хүндэтгэж хаад ноёдоос өндрөөр үнэлж, өөрийн уран бүтээлийг ард түмэнд зориулсандаа бахархаж байгаа буюу ардач үзэлтэй болох нь тов тодорхой болно. Энэ мэтээр зохиолчийн бүтээлд түүний нийгмийн нүүр царай шинж төлөв нь тусаж илэрдэг байна.

	Зохиолчийн нийгмийн шинж төлөвийг тодорхойлогч гол зүйл бол юуны өмнө түүний ертөнцийг үзэх үзэл болно. Зохиолч нь байгаль нийгэм, хүний амьдрал, орчлон ертөнцийн талаар бат итгэсэн үзэл бодолтой байдаг бөгөөд түүнийг бүхэлд нь бид ертөнцийг үзэх үзэл гэнэ. Энэ үзэл нь хүн, ард түмэн, хүн төрөлхтөн хийгээд нийгэм, түүний өнгөрсөн түүх, орчин үеийн хэрэг явдал зэргийг үзэх тухайд нь илрэн гарч тэр хүний хувийн онцлогийг илтгэн байдаг. Энэ үзлээс нь үндэслэж бас ямар анги бүлгийн эрх ашгийг өмгөөлөн хамгаалдаг, ямар юмаар бахархдаг эсвэл юуг жигшдэг, юуг сайн сайхны туйл гэж үздэг, зэрэг тэр зохиолчийн нийгмийн талаар баримталдаг туйлын хүслэн (идеал) нь ургаж гардаг. Тэгээд энэ ертөнцийг үзэх үзэл, туйлын сайн сайхны тухай ойлголтдоо тулгуурлан, түүнтэйгээ бичиж байгаа үзэгдлээ ямагт жишиж, сайн сайхан гэж бахдуулах буюу эсвэл муу муухай гэж жигшүүлэхээр үзүүлдэг байна. Өөрөөр хэлбэл ямар нэг юмны тухай зохиол бичнэ гэдэг бол тэр үзэгдлийн талаар өөрийн баримталдаг үзэл бодол саналаа илтгэнэ гэсэн хэрэг юм. Жишээлбэл А. С. Пушкин «Омтгойрон, гудамжны үймээнд явавч» гэдэг шүлэгтээ хүний үхлийн тухай бодол саналаа хэлээд:

	 

	Мэдрэлгүй мэнэрсэн биед 

	Хаа хэвтэх нь хамаагүй гэвч 

	Эх л нутагтаа дугжраасай гэж 

	Эрхгүй бас л бодогдоно

	 

	«эх орондоо ясаа тавих» гэдэг ардын эх оронч үзэл санааг илэрхийлсэн нь гүн утгатай. Үүнчлэн Ц. Гайтав «Од» гэдэг шүлэгтээ: манай залуусын янаг амрагийн сэтгэлийн талаар саналаа хэлж:

	 

	Зарим нэг залуу хүн 

	сэтгэл зүрхэн дотроо 

	Замбараагүй олон од 

	сүүмэлзүүлж байх 

	дуртай гэнэ.

	Шийдэмгий сэтгэлээрээ л хүсэхэд 

	залуу хүн бүрийн зүрхэнд 

	Шилж олсон ганц од нь

	шигтгээ шиг гялалзаж байгаасай» 

	 

	гэжээ.

	Хэрэв бичиж байгаа зүйлийн талаар өөрийн тодорхой үнэлэлт санаа бодлоо гаргаж хэлээгүй уг юмыг жирийн нэг тоочин бичвэл тийм зохиол хүний сонирхлыг огт татахгүй, харин урмыг хугалдаг. Өөрөөр хэлбэл ертөнцийн үзлийнхээ үүднээс, туйлын хүслэнгийнхээ үүднээс үнэлэлт дүгнэлт хийсэн буюу хүнд хэлж өгөх санаа бодолгүй зохиол бол хуулан буулгах бүдүүлэг натуралист аястай болж, утга агуулгагүй хүнд юм мэдүүлэх хүмүүжүүлэх үүрэггүй, түүний сэтгэлийг хөдөлгөх чадалгүй болдог. Иймэрхүү, юмыг ямар ч уянгат санаа бодлын нэмэргүй зарлан дуулгах чанартай сонирхолгүй шүлэг их л элбэг бичигддэгийн нэг жишээнээс гаргахад:

	 

	Зуны сайхан улирал 

	Зуслангийн өгөөмөр амьдрал 

	Зугаат нэгэн өдөр 

	Зургаан сарын хоёрт 

	Эрдмийн далай мэлтэгнэлдэн 

	Эрдэнийн чулууд гялтганалдана. 

	Эрээн цэцгүүд ганхлалдан 

	Энгийн цуурай хангиналдана 

	 

	гэх зэрэг болно.

	Зуны улирлын ямар байдгийг нь яг байгаагаар нь тоочин бичихийг ард түмэн зохиолчоос хүсэж байгаа биш, юуны өмнө зуны улирал шүлэгчийн бодол сэтгэлд тусаж жирийн хүний анзаардаггүй гуа сайхан содон гойд юмыг нь нээж өгөөсэй гэж хүсэх учир энэ мэт зарласан, өөрийн бодол саналыг бичиж байгаа зүйлдээ холбогдуулан илтгээгүй шүлэг чухамдаа зохиол шүлэг болж чадаагүй гэхэд хилсдэхгүй. Иймэрхүү бодит юмыг зарлах чанартай сонирхолгүй шүлгийг хуучин магтаал шүлгийн үед шүлэглэх хэвшил нь тогтсон ахмад шүлэгчид байтугай онол мэдлэг төгс үед шүлэг бичиж эхэлсэн манай шинэ залуу зохиолчид ч олноор бичдэгээр барахгүй үргэлжилсэн зохиолд ч бас цөөнгүй гардгийг тэмдэглэлгүй өнгөрч хараахан болшгүй.

	Иймд зохиолч хүн бол байгаль нийгмийн элдэв үзэгдлийг гэрэл зургийн хальс шиг хурц мэдрэмхийгээр тусгадаг онцгой соргог сэтгэл төгөлдөр хүн байхаар барахгүй, харин эргэн тойрны үнэн байдлын түмэн үзэгдлийн доторх хамгийн энгийн зүйлийн цаанах жирийн биш гойд утга чанарыг илтгэн, мөн хамгийн жирийн биш юмны цаанах ерийн учир зүйг ертөнцийг үзэх тодорхой үзлийн үүднээс гүнээ ухаарч яруу илэрхийлэн чадах гарамгай билигтэй нэвтэрхий ухаантай сэтгэгч хүн байх ёстой. Сальтыков—Щедрин «Утга зохиол бол аргагүй л нийгмийн эрхэм дээд эрмэлзлийг төвлөрүүлэн цомхотгогч мөн» гэж бичсэн. М. Горький утга зохиолыг «Ертөнцийн бүхнийг үзэгч нүд бөгөөд түүний хараа нь хүний санаа сэтгэлийн орчлонгийн хамаг нууцад нэвтрэн чадна» гэж билээ.

	Энэ орчлонгийн хамаг юмны гүнд нэвтрэн чадах зохиолчийн «билгийн харааг» ертөнцийг үзэх үзэл гэдэг. Гэтэл юм бүхний тухайд тов тодорхой үзэл бодлоготой байна гэдэг бол тийм ч амар хэрэг биш. Үүний тулд маш их юм мэдэх хэрэгтэй. Бас тэр үзэл бодлогынхоо зөв бурууг маргаангүй нотлон, бат итгэж чадахуйц амьдралын баялаг туршлага, нам улс төрийн зүтгэлтний хатуужил ч хэрэгтэй. Зохиолч өөрөө нийгмийн өөдрөг дэвшилт хүчний үзэл санаа болсон ертөнцийг үзэх үзэлтэй байвал түүний уран бүтээлд сайнаар нөлөөлнө.

	Гэтэл тухайн цагтаа дэвшилттэй шинэ бөгөөд ирээдүйтэй өөдрөг юмыг үнэн амьдралаас олж танина гэдэг бас л бэлэн зэхээний биш билээ.

	Манай залуу зохиолчдын «билгийн хараа» нь марксист-ленинист намын ертөнцийг үзэх үзэл болсон диалектик материализм байх ёстой. Учир нь энэ бол орчин цагийн хамгийн үнэн зөв, жинхэнэ магадлан шинжлэх ёсны ертөнцийг үзэх үзэл юм. Түүнийг «билгийн хараа» болгон эзэмших гэдэг нь сонгодог марксистуудын ном зохиолыг зөвхөн уншин судалж, түүний гол гол үндэслэлийг мэдэж тогтоосон байхыг хэлж байгаа юм биш, харин энэхүү гайхамшигт сургаалын үүднээс байгаль нийгмийн элдэв нэг үзэгдлийг үнэн зөвөөр ухааран таньж, ойлгосон таньснаа яруу урнаар илтгэн, бусдад нэвтрүүлэхийг хэлнэ. Ингэвэл л сая марксизм-ленинизмыг уран бүтээлдээ бүтээлчээр хэрэглэж байгаа гэсэн үг.

	Гэтэл манай утга зохиолын практикт марксизм-ленинизмийн үүднээс юмны мөн чанарыг нь таньж мэдэхийг оролдохын оронд хэдийнээ ноттой батлагдсан нийтэд илэрхий марксист үндэслэлийг уран зохиолын дүр болгон үзүүлэх гэж догматикаар оролдох явдал цөөнгүй гардаг байв. Нэг хүнийг тахин шүтэж байх үед ийм буруу хандлага гарч, нийгмийн хэв шинжийг уран зохиолын хэв шинжтэй хутган, сонгодог марксистуудаас нийгмийн анги бүлэгт өгсөн тодорхойлолтыг тэр ангийн аль нэг төлөөлөгчийн дүрийг дүрслэн үзүүлэхдээ механикаар тохоон бичиж, хэв загварын чанартай үнэн биш хиймэл зохиол бичдэг байв. Иймэрхүү зохиолын тоонд «Өөрийн замаар» жүжиг зэргийг нэрлэхэд хангалттай.

	Зохиолчийн ертөнцийг үзэх үзэл, зохиолчийн нийгмийн нүүр царайг тодорхойлох ганцхан зүйл биш. Н. Гоголь, И. Гёте зэрэг их реалист зохиолчид заримдаа ертөнцийг үзэх үзлийн хувьд төдий л тууштай биш байсан ч гэсэн тэдний гайхамшигт их реалист бүтээлийн учир холбогдол нь үүгээр зөвхөн тодорхойлогддоггүй билээ. Үүний учир нь зохиолчийн билиг авьяас заримдаа түүний ертөнцийг үзэх үзлийн хязгаарлагдмал хүрээнээс хальж гардагт оршино. «Зохиолч хүний хувийн дур таалалтай таарахгүй байлаа ч үнэн мөн, амьдралын бодит чанарыг чадал төгс нарийн гаргана гэдэг бол түүний хамгийн дээд зол жаргал мөн» гэж И. Тургенев хэлжээ. Зохиолчийн ажил нь шууд ажиглалт туршлагын хүч чадлаараа онцгой байдаг төдийгүй, бас зохиолчийн боловсруулан ажиллаж байгаа материал нь зохиолчийн ангийн талархал дургүйцлийн дур зоригийг эсэргүүцэх чадалтай байдгаараа онцгой юм. Иймд зохиолчийн ертөнцийг үзэх үзэл гэж түүний шууд хүлээн зөвшөөрч итгэж биширдэг зүйлийг нь хэлдэг төдий биш, бас уран бүтээлчийн «билгийн хараагаараа» үнэн бодит байдалд хэр нэвтрэн орж, юуг олж үзээд уран бүтээлдээ тусгасныг нь мөн хэлдэг юм.

	Зохиолчийн ертөнцийг үзэх үзэл бүрэлдэн тогтноход түүний төрөлхийн билиг авьяас, зан чанар, эзэмшсэн мэдлэг чадвар, боловсрол хүмүүжил зэргээс гадна, тухайн нийгэм улс төрийн байдал анги намуудын тэмцэл, улс орны хөгжил дэвшил, ард нийтийн эдийн болоод оюуны соёлын хэмжээ, цаг үе зэрэг нийгэм түүхийн тодорхой нөхцөл нэн чухал холбогдолтой юм. Зохиолч бол нийгэмд ихээхэн нөлөөлөхөөс гадна бас нийгмийн нөлөөг тусгаж авдаг «нийгмийн хөгжлийн чухал элемент» (В. Белинский) «нийгмийн бие цогцсын хэл нь, нүд нь, сонор нь мөн» (Н. Добролюбов). Энэ бүхний диалектик нэгдлийн үндэс дээр зохиолчийн нүүр царай уран бүтээлийн нийгмийн шинж төлөв тодорч гардаг буюу төрж гардаг. Энэ талаараа зохиолч ч түүний бүтээл ч ямагт цаг үеийн түүхэн тодорхой нөхцөлийн бүтээгдэхүүн, түүний тусгал байдаг. В. Белинский «яруу найрагч (ө.х. зохиолч — М. Г.) бол юуны өмнө хүн, дараа нь газар орныхоо иргэн, цаг үеийнхээ хүү нь мөн» гэжээ.

	Ийм учраас К. Паустовскийн сургаснаар залуучуудын зохиолч болох эсэхийг шийдвэрлэх чухал нэг урьдчилсан нөхцөл бол, «элдвийг үзсэн сонирхолтой хүн» болох явдал юм. Хүнд байх эрхэм чанар бүхнийг бүрдүүлж, хамгийн сайхан санаа сэтгэлтэй, хүнийг хайрлах нандин чанар бүрдсэн хүн л зохиолч болж чадна. Жинхэнэ зохиолч гэдэг, хүний ийм чанар шинж төрх байдлыг номлогчид мөн учраас энэ чанарыг өөртөө эрхбиш бүрдүүлсэн байх учиртай. Өөртөө байгаа юмыг л хүнд өгч болно. Байхгүй зүйлийг хүнд бэлэглэж болохгүй шүү дээ. Зохиолдоо шингээгээд хүнд бэлэглэх ийм сайхан чанар шинжийг сэтгэл оюундаа, биедээ, зан чанартаа хуримтлуулна гэдэг бол зохиол бичих гэдэг нэрээр элдэв юм эрээчихээс зүйрлэшгүй хүнд бэрх юм шүү. Тэр сайхан чанар нь юуны өмнө эргэн тойрноо сонирхдог, ямар ч юманд амарлингуй хандалгүй ямагт сэтгэл тавьж, санаа сэтгэлээрээ хүний зовлон жаргалыг хуваалцаж, хүн ард тэдний бүтээлч их хүчинд итгэн хүнийг дээд хэмжээгээр хүндлэн, хүн ёсоор нь үздэг, тэдэнд анхааралтай ханддаг, тэднээс сурч болох бүх юмыг сурч авдаг, хүнийг баясгаж хөгжөөж өөд нь татаж чаддаг дадал хүмүүжил олж авахын нэр юм. Энэ тийм амар хэрэг үү? Үгүй. Энэ нь залуу зохиолчийн хамгийн тэргүүнд хийх сургууль нь мөн.

	Цаашилбал зохиолч хүн эрхбиш улс төрийн зүтгэлтэн, нийгмийн хамгийн идэвхтэй гишүүн, улс орныхоо ухамсартай иргэн нь байх учиртай ажээ. Юуны өмнө өөрийн эх орны халуун эх оронч иргэн байх ёстой. Зохиолчийн эх оронч үзэл нь хүүхэд ахуй цагаас төрсөн нутгийнхаа гоо жавхланг мэдрэх, өөрийн ард түмний үндсэн хэл, аман зохиол, түүний мэргэн цэцэн баялаг дэлгэрийг бишрэн бахдах, ард түмнийхээ түүх соёл амьдралын болоод сэтгэхүйн онцлог төлөвийг ойлгох явдлаас эхэлдэг. Зохиолчийн эх оронч үзэл нь ард түмэн улс орныхоо эрх ашгийг түүхийн явцын үүднээс, хөгжил дэвшлийн үүднээс хамгийн зөв ухаарч, түүний төлөө бүх аргаар ялангуяа уран бүтээлээрээ цогтой тэмцэгч болох явдлаар төгс төгөлдөр болдог юм. Эх орны хөгжил цэцэглэлт, ард түмний мандал дэвшилд хэрэг болох үндсэн эрх ашгийн төлөө тэмцэхийн оронд үндсэрхэн явцуурах, хүн төрөлхтний нийт хөгжил дэвшлийн эсрэг чигт тэмүүлэх зэргээр илэрч гардаг хоосон «хөөсөрхөг сагсуу эх оронч» нарын утгагүй чалчаа хашхираанаас ёстой эх оронч үзлийг ялган салгаж ойлгох ёстой. Энэ «хөөсөрхөг сагсуу эх оронч нар» шүлэг зохиолд бол эх орныхоо өвөрмөц онцлогийг илтгэж байгаа нь энэ гэж жигшин эсэргүүцвэл зохих юмыг сайрхан ид бах болгож магтан дуулалддаг байна. Жишээлбэл дорно дахины ард түмний даруу зан гэдгийг магтах нэрээр чухамдаа бүрэг дарууг номлодог. Эсвэл хөдөө талын магтуу бичиж, хүнгүй зэлүүд, хөгжилгүй бүдүүлгийг эх орны гоо жавхлан сүр үзэсгэлэн болгон дуулдаг байна. Эсвэл хөлөө майга болтол хөлгийн нуруунд өссөнөө ид бах болгон магтана. Гэтэл хүн төрөлхтний хөгжил хөлөө тэгшхэн болгох, хөлгийн нуруунаас бууж, машин техникийн «нуруунд» гарах тийш явж байгаа бөгөөд энэ талаар эх орноо хүн төрөлхтний тэр хөгжлөөс хоцроохгүйг уриалан дуулах нь илүү эх оронч үзэл болох билээ. Ер нь өөрийн ард түмнийг онцгой гэж хэт өргөмжлөх нь хүн төрөлхтний хөгжлөөс юм сурахад саад болох бөгөөд ялангуяа гунигтай түүх, харамсалтай дутагдлаараа тэгж гайхуулах нь төдий л ухаантай хэрэг биш ээ! Гэтэл манай ард түмний алив хоцрогдлыг арилгахын тулд явуулж байгаа их тэмцэлд тус нэмэр болох, тэрхүү хоцрогдол дутагдлыг жинхэнэ эх орончийн санаа зовсон сэтгэлээр ил шударга илчлэн хүн ардад биеийг нь мэдрүүлэх зохиол ховор бичигдэж байна. Энэ бол том дутагдал юм. Залуу зохиолч нар үүнийг ойлгохын тулд Лу-синий «А кю-гийн үнэн түүх» зэрэг зохиолыг анхааран уншвал түүнээс ард түмнийхээ жигшиж баршгүй хоцрогдол дутагдлыг уран бүтээлээрээ хүн арддаа сэнхэртэл бичихийн үлгэр дуурайлыг олж үзэж болно. Д. Нацагдоржийн зарим өгүүллэг (тухайлбал «Хуучин хүү») Ц. Дамдинсүрэнгийн зарим өгүүллэг (тухайлбал «Багш шавь хоёр») зэргийг уншаад ч үүнийг ойлгож болно.

	Гэвч энэ бол манай эх орны сайн сайхныг бичихгүй гэсэн хэрэг биш бөгөөд өөрийн ард түмний аль сайн сайхан чанарыг нийт хүн төрөлхтний бахдал болохоор бичих нь харин ч бидний нэн чухал үүрэг болно. Тэгэхдээ худлаа гоёчлон магтаж бичих биш, бас магтах юмаа зөв сонгож үнэн зөв гэж хүн үнэмшихээр л магтах хэрэгтэй. Өөрөөр хэлбэл үнэхээр магтмаар гоо сайхан юмны өгөөмөр уурхайг манай амьдралаас нээн олох хэрэгтэй.

	Эх орныхоо ухамсартай өндөр зорилттой иргэн байхын тулд зохиолч улс орны болоод орчин үеийнхээ нийгмийн амьдралд асар их идэвх эрчимтэй оролцож байвал таарахыг их зохиолчдын намтар бүрнээ харуулна. «Тэнгэрийн хошин» гэдэг гайхамшигт жүжгийг бичсэн А. Данте цаг үеийнхээ улс төрийн тэмцэлд эрчимтэй оролцож бүх насаараа харь газар цөлөгдсөн нь түүний уран бүтээлд их тус болжээ. Ф. Вольтер нь Ла Барра, Каласа хоёрын нэр төрийг хамгаалан тэмцсэнээрээ ялзарсан феодалын нийгэмд хүнд цохилт өгсөн билээ. Л. Толстой цэргийн шүүхийн хурал дээр жирийн цэрэг Шебунинг зоригтой хамгаалж байсан ба өөрөө хөрөнгө хүч гаргаж ихт хөөцөлдөн Ясна Полянад тариачин ардын хүүхдийг сургах сургууль байгуулж байснаар барахгүй түүний сурах, унших ном бичгийг зохиож байжээ. Бас эх орноо хамгаалан тулалдаж явсан зохиолч олон. Д. Байрон Грекийн үндэсний эрх чөлөөний дайнд оролцож яваад нас баржээ. Эрнест Хемингуэй Испанид фашистын эсрэг дайнд сайн дураараа оролцож явжээ. Энэ бүхэн бол зохиолч нар нийгэм-улс төрийн тэмцэлд хэчнээн идэвхтэй оролцдогийг харуулна. Сэргэн мандалтын үеийн их зохиолч уран бүтээлч нарын тухай Ф. Энгельс бичихдээ: «Тэдэнд байдаг гойд нэг шинж нь бараг цөм өөрийн үеийнхээ сонирхлоор амьсгалан амьдарч, практик тэмцэлд оролцон аль нэг намын талд орж зарим нь үг хэл үзгээрээ, зарим нь илд мэсээр бас зарим нь тэр хоёулаар нь тэмцэлдэж бүлгээ. Үүний улмаас тэдний дүрсэлсэн хүмүүсийн зан байдал нь бүрэн төгөлдөр, хүч чадал төгс, амьд хүмүүс шиг болдог байжээ» гэжээ. Улс төрийн хэрэг, нийгмийн ажил үйлсэд идэвхийлэн оролцох, ер нь хамаг юманд идэвхтэй иргэн байхын төлөө тэмцэх нь залуу зохиолчийн хоёрдугаар их том сургууль байх ёстой.

	Гэвч энэ бол эрх тушаал хөөцөлдөн хувиа борлуулахыг эрмэлз гэсэн үг биш харин алив жигшүүрт бэртэгчин нарын адил, «амиа хоохойлон» зөвхөн алдаа дутагдал гаргалгүй, зөөлхөн амар хялбар амьдрал харж, нийгмийн тэмцлийн ар хударгаар нь үлдэж ашиг завшаан эрэхээс аль болохоор холхон байж нийгмийн амьдралд шударга сайн юм, давшилттай шинэ юм, ард түмэнд эх оронд хэрэгтэй юмыг бүтээхийн төлөө хар амиа бодолгүй тэмцэхийг хэлж байгаа юм.

	Нийгмийн амьдралд идэвхтэй оролцох хамгийн сайн арга бол уран бүтээлийн зэрэгцээ хоёрдугаар гуравдугаар мэргэжлийн ажил хийх явдал юм. Ялангуяа идэр залуудаа янз бүрийн байгууллагад ажиллан аль болох олон хүнтэй танилцаж тэдний зан байдал шинж чанарыг ажил амьдралтай нь таньж мэдэх нь их чухал юм. Энэ бол зохиолчоос олон түмэнд тарааж өгөх бэлгээ цуглуулж авах гол уурхай билээ. Залуу наснаасаа уран зохиолын ажлыг ганц «мэргэжлийн» ажил болгох нь буруу юм. Насан зүг болсон хойно бол өөр хэрэг. Ер зохиолчийн ажил бол мэргэжлийн ажил биш, сэтгэл зүрхний үзэмжээр хийдэг дур авьяас тавилангийн хэрэг билээ. М. Горький, залуудаа тийнхүү асар олон газар хэсэн ажил эрж хийж явсан нь түүний «амьдралын их сургууль» болсон ажээ. Өдөр тутмын амьдралын хог новш дотроос «Алтан тэргүүлэгч цэцэг» урлан бүтээх алтны үрдэс цуглуулах ажлаа зохиолч нар бүх аргаар уйгагүй оролдон хийвэл зохино. Түүнээс гадна амьдралд идэвхийлэн оролцох нэг хэлбэр бол аялан жуулчлах явдал юм. Өөрийн эх орноор нэвт шувт явж, хүн ардынхаа байдалтай танилцсан байх учиртай. Үүнд хурдан уналгаар довтолгон явах нь ашиг багатай байдаг тулд зарим зохиолч явган буюу эсвэл ердийн хөсгөөр хэсүүчлэн явахыг илүү сонирхдог ч ёс байна. Гадаад орноор ч явж үзэх хэрэгтэй. Гадаадад явах, суух нь өөрийн орныг улам сайн ухаарах бололцоо өгдөг байна. Учир нь жиших харьцуулах юмтай болдог. Хүн төрөлхтний хөгжлийн өндөр оргил дээрээс эх орноо харах бололцоо өгдөг юм. Гэвч гадаад оронд удтал суух нь Ф. Достоевскийн хэлдгээр «амьдралын амьд урсгалаас» тасалдаг аюул бас байдаг гэнэ. Гэсэн ч үе үе гадаад орноор зохиолч нарыг аялуулах талаар анхаарах ёстой. Норвегийн их реалист жүжгийн зохиолч Г. Ибсен хэлэхдээ: «Оюун санааны талаар аваад үзвэл хүн гэдэг холын хараатай амьтан юм. Уг зүйлээс их хол зайтайгаас л бидэнд хамаг юм тодорхой харагддаг. Ойроос бол жижиг зүйлс нь халхаж саад болдог. Юуны тухай шүүн хэлэлцэх гэж байгаа бол түүнээс алив холбоогоо таслан холдох хэрэгтэй. Эргэн тойрон өвөл болж байхад л зуныг сайн бичиж болдог» гэжээ.

	Амьдралыг судлах, түүнд идэвхтэй оролцох бас нэг арга бол хүнтэй өргөн харилцаа барих, найз нөхөд жирийн хүмүүстэй элэгсэг дотно харилцаж, тэдний яриа хөөрөөг ойшоон сонсож, тэдний санаа бодол, хүсэл эрмэлзлийг таньж мэдэх явдал юм. Энэ бас залуу зохиолчид их хэрэгтэй. Ном зохиол, түүх шастираар амьдралыг судлах хэрэгтэй. Энэ бол хүн ардынхаа амьдралын өнгөрсөн ирээдүй, санаа сэтгэлийн гүн зэрэг бүх тал руу чөлөөтэй аялах бололцоог өгнө.

	Энэ бүхэн нь зохиолчийн туршлага гэдэг зүйлд орж, эрдэм мэдлэг, ертөнцийг үзэх үзэл, хувийн оюун ухааны нь онцлогийн хамт зохиолчийн нийгмийн шинж төлөвийг тодорхойлох зүйлийг бүрдүүлнэ. Иймд зохиолч болно гэдэг зорилгыг тавихдаа залуу зохиолч, өөрийн биедээ асар их зорилт, үүрэг хариуцлага, шургуу хөдөлмөрийг амлаж байгаа гэдгээ гүнээ ухаарах ёстой. Зохиол амжилттай бичихийн өмнө зохиолчийн зөв сайхан нүүр царай, чанар чадлыг олж авна гэдэг бэрх. Манай нөхцөл байдалд улам ч их хичээл зүтгэл шаардана гэдгийг шууд хэлэх хэрэгтэй.

	Зохиолч гэдэг нь агуулга төгөлдөр амьдралтай хамгийн сайхан санаа сэтгэлтэй, хүнлэг энэрэнгүй чанартай, эх оронч шударга иргэн, нийгэм улс төрийн зүтгэлтэн, ард түмний хамгийн дотно зөвлөгч хань нөхөр гарамгай хөдөлмөрч хүн байх ёстой. Зохиолчийн нийгмийн төлөв ийм мэт сэтгэгднэм.

	 

	II : ЗОХИОЛЧИЙН СЭТГЭХҮЙН ТӨЛӨВ (АВЬЯАС, ЧАДВАР, БИЛИГ, СУУ)

	Уран зохиолын аймагт маргаан мэтгэлцээн их л өрнөж, хөгжөөн төгөлдөр агсан 1955—1956 оны үес юм сан. Тэр үед зохиол оролдож эхлээд асар удаагүй, эхлэн бичигчийн тоонд орж байсан бид, нэг удаа намын төв хорооны суртлын хэлтэст орж хуралдаад гарч, мөн ордны зүүн жигүүрт бүхий зохиолчдын хороог чиглэн уудам хонгилоор явж байлаа. Бидний урд талд явсан хэдэн ахмад нөхөд их л маргалдаж явлаа. Чагнавал нэг талаас талийгаач шүлэгч Д. Сэнгээ, мөн Д. Наваансүрэн зэрэг нөхөд нөгөө талаас Ц. Дамдинсүрэн гуай орж маргалджээ. Ц. Дамдинсүрэн гуай; «Зохиол бичихэд эрхбиш авьяас билиг гэж нэг юм баймаар юм даа. Нэг багийн ардууд цөмөөрөө зохиолч байна гэдэг чинь худлаа байлгүй. Хэн дуртай хүн бүхэн ч зохиолч болчхож чадахгүй л баймаар юм» гэхчлэн хэлэхэд нөгөөдүүл нь «Авьяас гэж тийм тусгай юм цөөн хүнд заяадаг юм биш, хэн бүхэнд авьяас билиг бий. Хэн ч зохиолч болъё гэвэл болж болно» гэсэн утгатай үг хэлж маргаж байв. Тэдний хэний нь зөв, хэний нь бурууг бид тэр цагт ялган салгах чадалгүй байжээ.

	Тэгэвч тэр маргаан бидний сонирхлыг их татаж байв. Зохиол сонирхон оролдож байгаа нөхөд, ялангуяа эхлэн бичигчдийн анхаарлыг зүй ёсоор татдаг асуудлын нэг аргагүй л мөн байлаа.

	Зохиолч болоход тусгай авьяас билэг заавал шаардагдах уу эсвэл хүссэн хэн боловч чармайвал зохиолч болж чадах уу? Зохиолчийн авьяас, чадвар, билиг суу гэгч чухам юу вэ? Зохиолч болоход авьяас билиг голлох уу? Боловсрол мэдлэг голлох уу? Эсвэл хичээл зүтгэл гол уу? Үгүй бол амьдралын туршлага голлох рольтой юу? гэхчлэн олон асуулт эхлэн бичигч залуу нөхдийн зүгээс ямагт гарч байдаг. Зарим нь «Яавал зохиолч болох вэ? Тийм арга байна уу? Байвал хэлж өгөхгүй юу?» гэж ахмад нөхдөөсөө асууж шалгаадаг байна.

	Хүнд алив юмыг амжилттай бүтээн туурвихын анатоми физиологийн үндэс болсон төрөлх авьяас гэж тархины болоод мэдрэхүй эрхтний эд эстэй холбоотой онцлог байдаг юм. Тэр нь хүн бүхэнд харилцан адилгүй байхын дээр түүнийгээ хөгжүүлэх бололцоо зэрэг нь харилцан адил байдаггүйн учир хүн бүхэн аль дуртай юмаа санасан ёсоор амжилттай бүтээх талаараа хязгаартай, онцлогтой байдаг. Гэтэл ингэж хариулах нь залуу нөхдийн урмыг хугалж, тэдний цаашдаа ихт хөгжиж амжилтад хүргэж болох авьяас билгээ илрүүлэн олж авахад нь саад болж мэдэх учраас болгоомжлууштай хэрэг. Нөгөө талаар хэн оролдсон дур сонирхолтой хүн уран зохиолч болж чадна гэж ам бардам батлан хэлэхэд ч нэн бэрх. Зохиолч болох төрөлх авьяас чадвар илтэд дутмаг, өөр зүйлд амжилт олж болох хүнийг дэмий горьдлогоор хуурч олон жилийн амьдрал, хөдөлмөр, цагийг нь талаар үрүүлээд эцсийн эцэст гунигтайгаар урам хугарахад хүргэж хохируулах ч удаа байж болох юм. Иймд ер нь авьяас чадвар, билиг сууны тухай ярих хэрэгтэй мэт бодогдоно. Төрөлхийн авьяас гэгчийн тухай ярихаар багын нэг явдал санаанд орох юм.

	Хамтрал тарсны дараа жилийн намар манайх хуучин зуршлаараа нутгийн ах дүү нарт айраг амсуулна гэж хэдэн гүү барьж билээ. Нэг өдөр аав ээж хоёр гүүний зэлэн дээр явж байгаад намайг дуудуулав. Надад морь зааж өгөх гэсэн юм байжээ. Намайг очиход ээж аавд хэлсэн нь;

	— Хүүдээ мөнгөн хошуут харыгаа өгчихвөл яасан юм. Отгон хүү минь ганц сайн морьтой болог доо, яах вэ! гэхэд аав ууц үүрэн зогсоод алс холын юмыг харах гэсэн шиг нүдээ онийлгосхийн гилжийж бодол болж зогссоноо,

	— Тэгэхэд ч яах вэ. Ганцхан сайн морь болохоор нь өнөөх үрэмхий гайхал (миний их ахыг ингэж хэлжээ) чинь хаанаас байлгав гэж дээ. Энийг нь өгвөл дээр байх аа даа. Явдалгүй ч гэсэн ягдахгүй сайн морь болох шинжтэй юм даг гэж зэлний хамгийн захад уяатай годгонон байгаа зэгзгэр алаг даагыг надад морь болгож ав гэж зааж өгсөн билээ.

	Аавыг үхсэний дараа, хоёр жилийн хойно манайх урд гол руу нутаг сэлгэж нүүхэд ээж бид хоёр адуу тууж явлаа. Би өнөөх алаг үрээгээ унаж явлаа. Тэр үрээ номхон сайн морь болсон тулд миний салшгүй сайн нөхөр мэт ижил дасал болж билээ. Гэтэл ээж тэр удаа адууны дотроос нэг хар үрээг зааж;

	— Ээж нь хүүдээ энэ хар үрээг зааж өгөх гэсэн юм. ёстой нэг усан тэлмэн жороо морь болох юм сан. Харж байна уу, тэр сул явахдаа ч ингэж жороолж явдаг юм. Ганцхан аав чинь болж өгөөгүй юм гэв.

	Харвал тэр үрээ үнэхээр холбилзуулан тэлмүүлэн жороолж явав. Үүнд би шохоорхож:

	— Ээж ээ, тэгвэл одоо надад өгчихгүй юү. Одоо аав байхгүй. Хэн ч хорихгүй шүү дээ, гэхэд ээж царай нь хувьсхийж, төдий нүдэнд нь нулимс гүйлгэнээд, 

	— Хаанаас даа хүү минь. Аав нь ухаантай хүн байсан болоод мэдсэн юм. Наадахыг чинь жороо морь болбол ахыг чинь үрчихнэ гэж хэлж байсан юм. Нээрэн том ах чинь энэ хар үрээг аль хэдийнээ хүнд зарчихсан. Удахгүй хүн ирж авах юм гэнэ билээ гэж учирлав. Үүнд миний алаг үрээ тэгж сулдаа жороолж сайварладаггүй нь надад гомдолтой санагдах тулд:

	— Ээж ээ, миний алаг морь үүн шиг яагаад жороолдоггүй юм бэ? гэвэл

	— Яах юу байх вэ дээ, хүү минь! Хүн бүхэн адилгүй, хүлэг бүхэн жороогүй гэж үг байдаг юм. Уулаасаа л жороо биш болохоор жороолохгүй шүү дээ гэж хариу хэлсэн нь намайг улам гомдоов. Миний хайртай морь хүнд зарчихсан тэр хар мориноос дор байгаа нь харамсалтай байв.

	Удалгүй би моринд жороо сайвар явдал оруулдаг хүн байдаг гэж дуулаад моринд жороо сайвар явдал чухам яаж оруулдгийг бараг дайралдсан хүн бүгдээс лавлан асуувал тэдний нэг нь «Жолоог нь сайн татаад, хазгайвтар суугаад гуядаад байхаар морь жороо сурдаг» гэв. Үүнд би баярлаж алаг морио жороо сургах гэж бат шийдээд тэр хүний хэлснээр жолоог нь ангалзтал татаж, хазгай суун, морио гуядаж элдэвчлэн зовоодог болсонд тэр хөөрхий адгуус дэмий л амаа ангалзуулан шарваганаж, цөхрөхдөө хатирах, шогших, алхах элдэв явдал холин хутган байсаар явж явж нэг сонин дэгэргэн дэгэргэн явдалтай болов. Үүнд би морио жороо сурах нь гэж баярласныг хэлээд яах вэ. Гэвч энэ мэтээр цааш оролдоход тэр морь цөхөрсөн бололтой сүүлээ шарван, гуядах тоолон булгих гэж байгаа дүр үзүүлдэг болж билээ. Жороо явдал орсонгүй. Ингээд би «хүн бүхэн адилгүй, хүлэг бүхэн жороогүй» гэдэг ээжийн хэлсэн үгийн үнэнийг гомдолтойёо анх ухаарч билээ.

	Хүн адгуусан хоёрын хооронд ухамсартай ухамсаргүйн газар тэнгэр шиг ялгаа байдаг нь түмэн үнэн боловч хүн бүхэн яруу найрагч зохиолч болдоггүй нь мөн морь бүхэн жороо болдоггүйтэй нэг л төстэй зүйл шиг санагддаг билээ.

	Хүн өөрийн амьд цогцос, юуны өмнө тархины болоод мэдрэхүй эрхтний анатоми-физиологийн онцлогоороо ялгаатай. Үүний улмаас хүн бүр ямар нэг буюу хэдэн үйлсийг амжилттай сайн бүтээх туурвих нөхцөл болсон оюун сэтгэхүйн өвөрмөц шинж, тусгай онцлогтой байдаг ажээ. Үүнийг нь авьяас чадвар гэдэг билээ. Ямар нэг ажил үйлсийг амжилттай хийхэд бие махбодын зохих нөхцөл хэрэгтэй. Үлгэрлэвэл угийн сохор хүн зураач болох аргагүй ба дүлий хүн хөгжимчин болох нөхцөлгүй. Бяр тэнхээгүй, бядал муутай бол яаж бөх болох вэ? Гэвч энэ бүхнээр дутагдалтай зохиолч байж болох юм. Энэ нь зохиолч болоход хүний ямар нэг гойд чанар шаардагдахгүй гэсэн үг биш ээ. Түүнд юуны өмнө оюун сэтгэлийн өвөрмөц онцлог хэрэгтэй. Нэг зүйлийг амжилттай бүтээхэд хэд хэдэн зүйлийн чадал нэг хүнд бүрдвэл тэр хүн уг ажлыг бусдаас амархан бөгөөд сайнаар хийдэг байна. Үүнийг чадварлаг сортоотой хүн гэдэг. Ямар нэг юманд төрөлхийн авьяастайн шинж уг зүйлийг биеэ даан бүтээх чадвартай нь багаас илрэх, уг зүйлийг дэс дараатай сурган заахад тэр чадвар нь бусдаас улам хурдан хөгжих, уг ажлаа эрс шулуун сонирхон оролдох зэрэг элдэв нэг хэлбэрээр илэрч гардаг байна. Авьяас чадварын хаашаа хөгжих хандлагатайг уг ажил үйлст оролдох тухайд илэрч хөгжих байдал, энэ талаар олсон ололтын хэмжээ чанар тэргүүтнээр нь шүүн хэлэлцэж болно. 

	Зохиолчийн авьяас чадвар гэгч юмыг сэтгэлдээ гойд хурцаар тусгах сэтгэгдэл төгөлдөр, дүрслэг, ой ухаантай, нарийн ажигламтгай чанартай, үг хэлний элдэв утга, өнгө гэрлийг мэдрэмхий, юмыг урнаар ургуулан бодох тэргүүтэн хэд хэдэн чадвар бүрдэж хосолсныг хэлнэ. Авьяас чадварын дээд зэргийг нь билиг гэнэ. Авьяас чадварын хамгийн дээд зэргийн гайхамшигт хөгжилтэйг нь суу билиг гэнэ. Нийгэмд үеийг эзэлсэн түүхэн чухал учир холбогдол бүхий зохиол бүтээл туурвих явдлаар илэрч гардаг гоц гайхамшигт чадвартныг суут билгүүн уран бүтээлч гэх бөгөөд тэд нь өөрийн ажил үйлсийн салбарт бүхэл үеийг бий болгодог байна. Тэд бол урьдах үеийнхээ соёлын бүх ололтыг эзэмшиж, хуучирч хэвшсэн хэм, уламжлал тогтоомжийг зоригтой бөгөөд эрс шийдэмгий эвдэн даван туулж чадаад, нийгмийн хөгжлийн тухайн явцаас боловсорч байгаа асуудлыг шийдвэрлэхэд гарамгай ролийг гүйцэтгэн чадсан хүмүүс байдаг. Тэд бол зөвхөн хамгийн дээд авьяас чадвартай төдий биш, харин тухайн үндэстэн ардын буюу тухайн цагийн хүн төрөлхтний оюун билгийн илэрхийлэл, түүхийн их явцын төрдөс болсон хүмүүс байдаг юм. Гомер, А. Данте, В. Шекспир, М. Сервантес, О. Бальзак, И. Гёте, Калидаса, Рудаки, Фирдоуси, Цюй Юань, А. Пушкин, М. Горький тэргүүтэн суут билгүүн уран зохиолч нарыг хүн төрөлхтний түүхийн их үес төрүүлж гаргажээ. 

	Ер ямар ч нэг юманд билиг авьяасгүй хүн гэж байхгүй боловч бас юм болгонд хүн бүхэн адил тэгш авьяас билигтэй гэвэл хилс ташаа болно. Иймд зохиолч болоход эрхбиш билиг хэрэгтэй. Билиггүй зохиолч гэгч жигүүргүй шувуутай адил. Өөрөөр хэлбэл шувуу жигүүргүйгээр нисэж үл чадахын адил зохиолч билиггүйгээр уран бүтээлч болж чадахгүй. Авьяас билиггүй бол ганц хичээл зүтгэл зөвхөн шунал хүслээр зохиолч болж чадахгүй. Гэвч энэ бол бас ганцхан билиг авьяасаар л зохиолч болно гэсэн хэрэг биш ээ. Зохиолч болохын тулд билиг авьяасаа боловсрол мэдлэг, амьдралын туршлага, хичээл зүтгэл, гайхамшигт хөдөлмөрөөрөө зохистой хөгжүүлж чадсан тэр хүн л сая зохиолч болж чадна. Уг ажлаар уйгагүй оролдож, түүнийг амьдралын зорилго, хөдөлмөрийн баясгалан болгож сонирхон дурладаг болбол сая амжилтад хүрнэ. 

	Уран зохиолд амьдралыг тал бүрээс нь буюу бүхэлд нь хамран авч дүрслэн үзүүлдэг учраас зохиолч хүнд мэдэхгүй байж болох зүйл гэж ер байдаггүй гэдэг. Гэвчиг зохиолчийн хамгийн гайхамшигт чадлын нэг нь Н. Гоголийн хэлснээр түүний «дотоодын хараа, сонор» хоёр нь юм. Өөрөөр хэлбэл М. Горкийн зохиолчоос шаарддаг агсан «бараг л ид шидийн гэмээр билгийн хараа» нь юм. Зохиолчийн авьяас билгийн хамгийн гайхалтай нэг зүйл нь жирийн хүний хайхардаггүй, мэдэлгүй өнгөрдөг хамгийн ерийн амьдралын хэрэг явдлын цаана далд байгаа гүн учир утгыг нээж олоод урнаар, хүн бүхний сэтгэл оюунд хүргэж чаддаг нь юм. Манай авьяас билигт жүжгийн зохиолч Л. Ванган оюутантай уулзсан нэг уулзалт дээр «Эмч нар» гэдэг зохиолоо яаж зохиосноо ярьж билээ. Миний ойлгосноор бол зохиогч нэг удаа Гэгээрлийн яамны сайдтай уулзахаар очсон байжээ. Гэтэл үүдэнд нь олон хүн эгнэн дэс журам тогтоон суусан байж гэнэ. Тэр нь сургууль төгсгөөд хөдөө явахгүй, хотод суух санаатай залуу багш нар байжээ. Тэд сайдад гачигдал учраа гаргаж хотод суулгаж өгөөч гэж гуйх гэж байсан ажээ. Үүнээс болоод зохиолч «Эмч нар» гэдэг жүжгээ сэдэвлэв бичжээ. Албан газрын ямар нэг даргад орж учир явдлаа ярих гээд хүлээх өрөөнд нь сууж байхыг үзсэн харсан хүн бидний дотор аль элбэг байсан биз ээ. Гэвч жүжгийн билигт зохиолчийн олж харсан тэр зүйлийг нь бид олж хардаггүй л байжээ. Түүний цаана нийгмийн ямар утга учиртай явдал агуулагдаж байсныг нөхөр Л. Ванган нээж олоод аятайхан үзүүлж чадсан байна. Энэ бол өнөөх билгийн хараагаар юмыг хардгийн нэг жишээ гэж болох юм. Энэ бол өнөөх тунжааны газрын шороон дотроос алтны үйрдсийг нь ялгаж аваад алтан сарнай цэцэг урлаж цутгасантай адил хэрэг. 

	Зохиолчийн оюун сэтгэлийн өөр нэг гол онцлог бол ургуулан бодох чадвар нь юм. Ургуулан бодох чадлын талаар зөвлөлтийн нэрт зохиолч К. Паустовский «Алтан сарнай цэцэг» гэдэг зохиолчийн хөдөлмөрийн тухай номдоо үлэмж тодорхой уран яруу жишээгээр гаргаж хэлсэн байдаг. Үүнийг «Цог» сэтгүүлийн 1957 оны 2(52) дугаарт «Амилуулах эхлэлт» гэдэг гарчигтай монголчлон нийтэлсэн бий. «Уран саналга байхгүй бол урлаг байхгүй» гэж Шишков хэлсэн байдаг. К. Федин зохиолчийн ургуулан бодох чадварыг зохиолын бусад олон чадварыг төрүүлдэг эх нь гэж үзсэн байдаг. Ургуулан бодохыг бас дүрслэн бодох гэж хэлж болох юм. 

	Аль ч ард түмний нэг адил монголын ард түмэн өөрийн дүрслэн бодох, ургуулан бодох авьяас билгийнхээ чадлыг үзүүлж олон сайхан домог үлгэр зохиосон билээ. Тэдгээр нь уран зохиолд ургуулан бодох дүрслэн бодох гэдэг чухам юу байдгийг ойлгоход тус дөхөм болж магадгүй. Үүнд тэмээ буга хоёр эврээ сольсон домог-үлгэр байна. Энэ бол тэмээг анх эвэртэй байснаар бодож үзсэн хэрэг. Тэмээний олон нугачаа гуван товон бүхүй биед бодвол бугын эвэр мэт тийм олон салаа сүртэй сайхан эвэр баймаар санагдсаных биз. Гэтэл тэр эвэр нь яачихсан юм бол? Магадгүй дээ, нэг зальтай амьтан дайралдаад зээлж аваад өгөөгүй ч байж болох юм. Ер нь буга тэгээд зээлээд авсан байлгүй дээ. Юу гэвэл бугын эвэр байн байн унаж цаг улирлын тодорхой нэг үед дахин ургаж байдаг учир юу вэ? Аягүй бол өнөөх тэмээний эврийг зээлээд авсан чинь өнөөх нь нэгэнт төрсөн биед нь заяагаагүй болохоороо уначаад байдаг юм биш байгаа? Тэгтэл бас тэмээ яагаад ус ууж байснаа толгойгоо өргөөд уулын орой ширтэх мэт ийшээ тийшээ байн байн харж ус уудаг юм бол? Энэ нь лав өнөөх эврээ бугад залилуулж алдчихаад л түүнээ харж байдаг хэрэг биз. Ер нь буга тэмээ хоёр эврээ сольчихсон байхаас зайлахгүй дэг ээ, гэх мэтээр эртний монголчууд энэ хоёр амьтныг ажиж, мэдсэн зарим зүйлээ элдвээр тайлбарлахыг оролдохдоо л урнаар ургуулан ургуулан бодож зохиосон домог-үлгэр болох нь илэрхий. 

	Зохиолч нар ч амьдралын элдэв үзэгдлээс төрөгдсөн сэтгэгдэл дээрээ урьд үзсэн сонссон, таньсан мэдсэнээ энэ мэтээр нэмэн чимэн учир утга ургуулж, элдвээр сэтгэл санаандаа дүрслэн бодсоор үнэхээр болсон нэг хэрэг явдал мэт дүр зургийг зохион бодож бичээд утга санаагаа илтгэдэг байна. Үүнд хүн бүрийн ургуулан бодох чадвар ондоо ондоо байдаг. Зарим хүнд хийсвэр чанарын ургуулан бодох чадвар байдаг. Гэтэл заримынх нь тов тодорхой зураг хөрөг шиг ургуулан бодох чадвар байдаг. Үүнчлэн идэвхтэй идэвхгүй ургуулан бодох чадвар гэж байх жишээтэй. Хөгжлөөр доод зэргийн, дээд зэргийн ургуулан бодох чадвар ч гэж байдаг байна. Уран зохиолч нар бол юмыг ургуулан бодох дүрслэн бодох чадлаар их л хүчтэй байх учир бичсэн зохиол нь чухам л ёстой «үнэн байдлыг нүдээр үзэх шиг» сэтгэлд тийм тов тодорхой ургаж байдаг байна. Зохиолыг уншаад түүнийг ийнхүү амьд юм шиг сэтгэлдээ ургуулан бодож чаддаг нь ч мөн л уншигчийн ургуулан бодох чадлын зүйл мөн. Гэвч уншигчийн тэр ургуулан бодох чадвар зохиолчийнх шиг тийнхүү шинэ зүйлийг санаанаас туурвин бүтээж байгаа биш, харин хүний бүтээснийг дахин сэргээн тархиндаа зурж байгаагаар ялгаатай. Уншигчийн ургуулан бодох чадвар нь идэвхтэй идэвхгүй гэж ялгарах юм. Учир нь: уншигч бол бас зохиолчийн бичсэнийг цааш идэвхтэйгээр ургуулан бодож, дутууг нөхөж, элдвээр эргэцүүлэн өөрчлөн ургуулан бодох чадвартай байдаг нь илэрхий. Энэ мэтээр уншигчийн ургуулан бодох байхгүй бол зохиогчийн ургуулан бодсон зүйл ч хүний оюунд хүрч чадахгүй байжээ. Үгийн урлаг гэгдэх уран зохиол юуны өмнө ургуулан бодох гэдэг хүний сэтгэхүйн идтэй шидтэй чадварт түшиглэн хөгжиж чадна. Гүн гүнзгий бөгөөд утга учир бүрдмэлээр юмыг ургуулан бодож, түүнээ урнаар буулган сурах гэдэг залуу зохиолчийн бүх насандаа өдөр бүр хийвэл зохих дасгал сургууль мөн. Ургуулан бодохоор учир зүйд нийцэх зүйлийг бодох ёстойд уг хэрэг оршино. Монгол үлгэрт юунд нисдэг морь, жигүүрт морь ургуулан бодож зохиосон хэр нь нисдэг үхэр зохиосонгүй билээ? Энэ нь үхрийг бодвол морь монголчуудын амьдралд хурдан явахын хэрэгсэл болох талаар илүү холбогдолтой байсны учир зүйгээс болсон биз! «Алтан мөнгөн шагай» гэдэг үлгэрт мангасаас зугтааж яваа хүү эгчийнхээ өгсөн самыг шидэхэд тэр нь нарны гэрэл шургашгүй ширэнгэ мод болно. Дараа нь тэр мангас шугуйг бас нэвтлээд дахин хөөж гүйцэж ирэхэд эгчийнхээ өгсөн алчуурыг шидвэл нэлийсэн их далай болсон гэж гардаг. Гэтэл ямар учраас алчуур хаяхад нь шугуй ургаж, сам хаяхад нь усан далай болсноор үзүүлсэн үгүй бэ? Энэ бол уг зүйлс утга учрын хувьд тэгж солих аргагүйн дээрээс тэр биз. Сам нь модтой төстэй арзгар юм байх ба алчуур нь устай төстэй хөвөлзсөн сэвэлзсэн хавтгай юм байхын учраас биз. Үүгээр үзвэл ургуулан бодоход бас учир зүйн талыг эрхбиш харгалздаг байна. 

	Үүнээс гадна зохиолчийн урам зориг «онгод орох» гэж нэг зүйл байдаг гэнэ. Уран саналга нь урам зоригийг бас урам зориг нь уран саналгыг тус тус харилцан хөгжөөдөг байна.

	 

	Урам зоригийн залуу онгод минь

	Ургуулан бодохын чадлыг минь холбилзуул! 

	Унтан үүрэглэх сэтгэлийг минь хөгжөө!

	 

	гэж А. Пушкин бичжээ. Зохиол бичих гэхэд нь гэнэт зохиолчийн толгойд элдэв уран бодол цэлсхийн төрж бичих үг айзам тэргүүтэн нь аяндаа урсан орж ирээд байдаг таатай сайхан хурам дайралддаг байна. 

	Үүнийг зохиолчийн урам зориг хөгжих буюу «онгод орох» гэдэг. Энэ бол зохиолчийн сэтгэхүйн нэг онцлог төлөв юм. Үүнийг идеалистууд ер бусын далдын хүч, ид шидийн зүйл мэтээр ухаарах буюу тайлбарлах нь олонтоо байжээ. Харгис романтизмын төлөөлөгч Ф. Шатобриан гэгч «Тэнгэрлэг онгод надад шүглэдэг» гэжээ. Ф. Достоевскийд энэ урам зоригжил орох нь түүний зохиолын хуудсыг ариутгаж «далдын тэнгэрлэг хүчин шиг» санагддаг байсан гэдэг. Гэвч энэ бүхэн бол нууц далдын элдэв нэг хүчтэй холбоотой биш, зохиолчийн ухамсарт нь хараахан хэлбэр төлөвөө олоогүй сэтгэлд нь хуралдсаар байсан зүйл нэгэн цагт хүрээд амархан, хэлбэр төлөвөө олж уран бүтээлийн урагштай тэмүүлэл болж байгаа хэрэг. Энэ бол усанд ууссан давс нэг тодорхой цэгт хүртлээ давсны жинхэнэ хэлбэр төлөвт (талс байдалд) орохгүй байж байгаад тодорхой нэг хэмжээнд хүрээд гэнэт талсжиж эхэлдэгтэй л адил зүйл юм. Оюун сэтгэлийн аль нэг буланд сэм хуралдаж байсан амьдралын туршлагын зүйл нэг яльгүй шалтаг болсон үзэгдлийн улмаас уран бүтээлийн материал болж хэлбэржихийг нь урам зоригжлийн онгод орох гэж нэрлэдэг бололтой. А. Пушкин чухамхүү ийм санаагаар тайлбарласан байдаг билээ. Тэрээр «Урам онгод орох гэдэг бол оюун сэтгэл, сэтгэгдэл сэлтийг маш хурднаа хүлээн авах байдалд байхын нэр» гэжээ. Уран бүтээлийн энэ урам зориг өрнөхийг жирийн л нэг сэтгэл хөөрөхтэй адилтган ухаарч болохгүй. Сэтгэл хөөрөх гэгч урьдаас хуримтлан хоногшсон бодлын далдын хуримтлалаар биш, өөр зүйл шалтгаанаас гарч болох учир жинхэнэ уран бүтээлийн зоригжил онгод болж чадахгүй А. Пушкин энэ тухай бичиж байжээ. Түүний 1833 онд бичсэн «Намар» гэдэг шүлэгт уран бүтээлийн онгод шүлэгчийн ном унших юм мөрөөдөх буюу удтал хоногшсон бодол зэргээс нь үүсэж гардгийг шүлэглэсэн байна. 

	Г. Флобер: Зоригжил онгод гэж нэрлэгдэх агсам сэтгэлд оюуны шөрмөслөг хүч байхаасаа, мэдрэлийн хөөрөл илүү их байх тулд болгоомжлох хэрэгтэй» гэж зөвлөдөг байжээ.

	Уран бүтээлийн онгод орох гэгчийн нэг онцлог бол юмыг бүтээх туурвих хүч хурд нэмэгддэгт оршино. Хөгжмийн зохиолч М. Мусоргский тийм үедээ урсан орсон дуу аялгууны нотыг «цаасан дээр сараачилж» авч амжихгүйд хүрдэг байсан гэх ба П. Чайковский санаа сэтгэл нь их догдолж, нэг юмны эскизийг дөнгөж гаргаж эхэлтэл дараах санаа нь орж ирээд түрүүчийг хөөн зайлуулдаг гэсэн байна. А. С. Пушкин тийм үед шүлэг минь хангинан жингэнэн урсаж гардаг байсан гэжээ. «Урам зориг орох цагийг хүлээх, эрэх гэдэг А. Пушкинд бол инээдэмтэй хэрэг санагддаг байхад Стендаль тийм онгод орох хормыг ямагт хүлээдэг байжээ. Урам зориг бадран хөгжихөд зохиолчоос сэтгэл оюунаа баяжуулах асуудал нэн чухал. Үүний тулд ямагт амьдралын элдэв үзэгдлийг үзэж харж, ажиж сонирхож явууштай байдаг мэт.

	Гэвч «онгодыг» оюунаар залах хэрэгтэй. Зохиолч «онгодоос» гадна түүнийг хянаж бодож боловсруулах ухамсартай байдаг. Идеалистууд уран бүтээлд ухаан оюуны гүйцэтгэх ролийг багасгаж, түүнийг үл ухагдах далдын хүчний үр дүн гэж тайлбарлахыг чармайдаг юм. Тэр байтугай зохиолчийн ихэд хөвчлөн дайчилсан ухамсар нь унтах нойрон дунд нь ч хүртэл ажлаа үргэлжлүүлж байдаг ба хэрэгтэй үг, хөг дуу, өнгө будгаа унтаадаа олоод авах удаа уран бүтээлч нарт нэг биш удаа дайралддаг байна. Энэ бол ухамсар суларсан үед тархины үүрэгт эс эд эрчим хүчээрээ буюу эсвэл дадал заншлаараа ажилласаар уг эрэлхийлсэн зүйлийг олддогийн гэрч. Жишээлбэл В. Маяковский «Нэг гань ганцаар, гон бие хүн энхрийн хайртай хүнээ нандигнан хайрлаж хэлэх үг эрж хоёр хоног бодоод ололгүй гурав дахь шөнө нь юу ч бодолгүй унтсан гэнэ. Гэтэл шөнө зүүдэнд нь өнөөх хүн «за чи өөрөө л мэд. Би бол дайнд нэрвэгдээд хэнд ч хэргээ барсан цэрэг эр ганц үлдсэн өрөөсөн хөлөө хамгаалахын адил чамайгаа тэгж ариглан хайрлаж энхрийлнэ» гэж хэлж байгаа мэтээр зүүдлэн хагас дутуу сэрж өндийгөөд тамхины хайрцгийнхаа таг дээр чүдэнзний цуцлын хөөгөөр «өрөөсөн хөл» гэж сараачаад унтчихжээ. Тэгээд өглөө босоод өнөөх хоёр үгийг чухам ямар учиртай бичсэнээ ухаарахгүй хоёр цаг шахам «юун өрөөсөн хөл бил ээ?» гэж бодсоор арайхийж нэг олсон гэнэ. Гэвч уран бүтээлийн хариуцлагатай ажлыг зүүдэнд итгээд орхиж болохгүй. Г. Гегель «Гомерийнх шиг тийм найраглалыг шүлэгч зүүдэн дундаа зохиочихно гэж бодвол тэнэг хэрэг» гэж бичиж байжээ. Зохиолч хүн бол сэтгэгч хүн байдаг учраас гүнзгий сэтгээгүй зүйлийг амандаа орсон үгээр хайд хүйд хийхийг уран бүтээлийн онгод орсных гэж болохгүй. Манай ахмад зохиолч Ц. Дамдинсүрэн, олон өгүүллэгээ машины бичээч дуудаж ирүүлээд дэргэдээ суулгаад шууд хэлж өгч бичсэн гэдгийг ахмад зохиолч С. Дашдэндэв гуай ярьж байсан. Бас Ц. Дамдинсүрэн гуай өөрөө хэлэхдээ «машины бичээч суулгаад хэлж өгөх гэхлээр хүнийг зүгээр хүлээлгээд байж болохгүй, заавал нэг юм хэлж өгөх шаардлагатай болдог тул санаандаа орсныг хэлж өгсөөр байтал нэг мэдэхэд болчихсон шиг байдаг» гэж хэлж билээ. Ийм аргаар бичсэн түүний өгүүллэгийн тоонд «Солийг сольсон нь» мэтийн уран яруу зохиол нь оржээ. Гэвч энэ бол арай санаандаа орсныг л зүгээр нэг хэлчихсэн биш, урьд нь толгойдоо сайн бодож боловсруулсан юм уу, эсвэл сэтгэлд нь хуримтлагдсан сэтгэгдэл нь зургийн хальсанд татаж буулгасан дүрс, тодруулах хоронд хийхэд тодрохын адил тэрхэн «хүнд юм хэлж бичүүлэх шаардлагын» үед тийм амархан хэлбэр төлөвөө олдгоос болсон хэрэг биз. Энэ бол зохиолчийн өвөрмөц авьяас юм. Гэвч ямар ч бодол санаагүй, хуримталсан сэтгэгдэлгүй зөвхөн «онгод» гэгчээрээ чанар чадал муутай юм бичээд түүнээ уран бүтээл болсон гэж санавал эндүүрэл болно. С. Дашдэндэв гуай бол өөрөө гагцхүү маш нямбай бодож боловсруулж байж сая зохиолоо бичдэг байна. Энэ бол бас түүний өөрийн нь өвөрмөц барил бөгөөд түүнээс болоод алдсан юмгүй. Харин ч сайн болдог нь магадтай.

	Зохиолчийн сэтгэхүйн нэг онцлог бол ой ухаан нь мөн. Гарамгай зохиолчид их төлөв онцын саруул ой ухаантай хүмүүс байдаг. Зохиолч санаа сэтгэл, гадаад үзэгдлийн зүйлсийг ажаад ой ухааны сандаа хадгалдаг байна. Тэр нь хожим уран бүтээлээ туурвихад нь үнэлж баршгүй хэрэг болдог байна. Ж. Руссо бичихдээ «Ер нь бодит юм нь түүний тухай дурдатгалаас илүү сүрхий сэтгэгдэл надад төрүүлдэггүй» гэжээ. А. Чехов «Би гагцхүү дуртгалаар бичдэг, хэзээ ч бодит юмнаас шууд буулгаж бичиж байсангүй» гэжээ. Зохиолчийн ой дуртгалд хадгалагдан үлдсэн зүйл гэдэг бол түүний санаа сэтгэлийг эрхбиш татаж, сэтгэлд нь ул мөрөө үлдээсэн зүйл байдаг учраас зохиолд чухал материал болдог. Зохиолчийн ой ухааны шүүрт торж үлдсэн зүйл бол эрхбиш учир утгатай зүйл байх нь аргагүй. 

	Их зохиолч нар маш их багтаамжтай хурц саруул ойтой байдгийн жишээ нь францын гайхамшигтай реалист О. Бальзак байжээ. Тэр хүн зохиолдоо дүрслэн гаргасан 2000 баатрынхаа нэр ус, түүх намрыг таван хуруу шигээ андахгүй мэддэг байсан гэдэг. Зарим нь харааны ойтой нөгөө нь сонсголын ойтой, гурав дахь нь төсөөлөл хүртлэгийн ой сайтай байх зэрэг олон янз зохиолч байдаг. Ф. Шиллер юмыг тогтоохдоо төдий л сайнгүй байсан дээрээс «үзэг барьж» бодолхийлэх дуртай байсан гэдэг. Ой дурсал нас өтлөхөд буюу өвчин эмгэгийн зэрэг шалтгаанаар муудах удаа байдаг. Ингэвэл түүнд найдаж бас болохгүй. Ж. Руссо үг тогтоох ой муутай учир шүлэг тогтоож дасгал хийдэг байсан гэнэ. Иймд уран бүтээлийн чухал холбогдолтой ой ухаанаа хиртүүлэхгүй, мохоохгүй байхын тулд зохиолч хүн түүнээ хэтэрхий ядраахгүй байхыг хичээлтэй. Бас ч түүнийг сайжруулахын тулд дасгал хийх, шүлэг цээжлэх мэтийн «арга хэмжээ» авч болох юм. Түүнээс гадна ой ухаан муудахад салан задгай хүмүүжил ихээр нөлөөлдөг тулд аль болохоор нямбай журамтай байгууштай. Ой муутай бол бичиж тэмдэглэж байгууштай. 

	Зохиолчийн хөдөлмөрийг амжилтад хүргэх тэвчээр тэсвэр гэж нэг юм байдаг. Муу юмны нөлөөнд орчихгүй, уран бүтээлийн ажилдаа цаг гаргаж, сууж ажиллах тэвчээр хатуужил хэрэгтэй. Сонгомол хэлбэрийг хэт дуурайж, биеэ даасан байдлаа алдахаас зохиолчийг энэ хатуужил зориг авардаг. Гар бичмэлээ дахин дахин засан боловсруулах, боловсорч гүйцтэл нь хэвлэлд өгөлгүй хадгалах энэ бүхэнд тэвчээр зориг хэрэгтэй. О. Бальзак: «Аугаа их зориг тэвчээргүйгээр аугаа их билиг авьяас байхгүй» гэжээ. 

	Зохиолчийн хүслийг бүтээл болгогч нь хөдөлмөр юм. Хөдөлмөрт өөрийгөө шахаж шаардаж оруулдаг нь тэвчээр зориг юм. Уран бүтээлийн хөдөлмөр бол зохиолч хүний зовлон жаргал нь мөн байдаг байна. Уран зохиол бичнэ гэдэг алхам тутамд бэрхшээл давахын нэр бөгөөд ийнхүү сайн бичих хүсэл, тэр санаандаа хүрэх биелэл хоёрын зөрчлийг арилгаж, зорьсондоо хүрэх гэдэг зохиолчийн дээд жаргал мөн. Хэрэв энэ шаналгаатай жаргалыг мэддэггүй, хүйтэн сэтгэлээр, албаны буюу наймааны юмыг хийж байгаа шиг зохиолоо бичиж суудаг зохиолч байдаг бол тэр чухамдаа уран бүтээлч хүн биш. Материал цуглуулах, амьдралыг судлах, бодож боловсруулах, бичих, засах энэ бүхэнд хөдөлмөрлөх уйгагүй ажиллах явдал нэн хэрэгцээтэй. М. Горький, уран зохиолыг бичихэд «материалын эсэргүүцэл их байдаг» гэсэн. Агуулга, түүнийг илэрхийлсэн хэлбэрийн зохицлыг олох эрэлт бол мөн энэ шаналгааг үүсгэнэ. Зовлон олон янз. Залуу нөхдөд амьдралаас сэдвээ оновчтой сонгож авч чадахгүй, болох болохгүй материалаар юм хийх гэж шаналдаг учир байдаг байна. Сэдвээ зөв сонговч санасандаа хүртэл түүнийгээ биелүүлж чадахгүйн шаналгаа бүр ч их байдаг. Уран яруу төгс төгөлдөр болгоход чадал дутахын зовлон шаналгаа ч гэж байна. Их зохиолч нар үүнд л их зовдог. Ф. Достоевский, Л. Толстой нар маш их шаналж зохиолоо бичдэг байсан. Тэд энэ ажлыг хүний хүчнээс хэтийдсэн бэрх ажил гэсэн утгатай үг хэлсэн байдаг. Гэтэл И. Гёте ингэж шаналах дургүй байсан гэдэг. А. Пушкин ийм зовлон тохиолдвол түр амрах, орхих дуртай байв. Шүлэгч хэлэхдээ: «Тархи чинь залхуурч байхад гартаа бүү эрх олго. Биеэ хүндлэх хэрэгтэй» гэжээ. Их зохиолчдоос тун цөөхөн нь амар хялбар бичиж байжээ. Жорж Санд, А. Пушкин хоёр шиг уран бүтээлийн тайван байдал олонх их зохиолчдод байгаагүй ажээ. Ц. Дамдинсүрэн гуай, С. Бадраа гэх зэрэг манай зарим зохиолч нарт мөн ийм амархан шиг бичих онцлог бий. Гэтэл нөхөр Ж. Пүрэв шиг зохиолоо тийм их засдаг зохиолчийг би үзээгүй. Партизан Хасбаатарын тухай бичиж байсан зохиолоо надад хэдэн жилийн өмнө нөхөр Ж. Пүрэв үзүүлсэн. Олон нимгэн дэвтэр дүүрэн бичсэн зүйлсээ өнгө өнгийн бэхээр засварласан нь хийсвэр зураг буулгасан эрээн даавуу шиг болсон байсныг үзээд би нөхрийн хэчнээн их хөдөлмөрлөснийг гайхсан билээ. 

	Ер нь олонх зохиолчид зохиолдоо ингэж урлан бүтээхийн шаналгаатай жаргал эдэлж хөдөлмөрлөж баймааж нь зохиодог юм. Зохиолыг ганцхан удаа бичээд болчих хөнгөн хялбар, орлого ихтэй ажил гэж үздэг нөхөд гүнээ эндүүрч байгаа хэрэг. Гагцхүү уран бүтээлийн гар урчуул, олз олбор хайгчид л саад бэрхийг давахын шаналгааг эдлэхгүй, түүнийг давж туулахын сайхныг мэдэхгүй, хүйтэн цэвдэг сэтгэлтэй, залхуу хойрго байдалтай, санаа амарлингуй бичиж, зохиолын оронцог хийхдээ санаа зовдоггүй байдаг гэж утга зохиол судлагч мэргэд хэлсэн байх юм. 

	 

	
III : ЗОХИОЛЧИЙН ХӨХҮҮР

	Манай нутаг, хуучин Түшээт хан аймгийн баруун Со гүнгийнх гэдэг. Одоогийн Булган аймгийн Хишиг-Өндөр, Могод, Авзага ийм гурван сумын нутаг, тэр гүнгийн харьяанд байсан ажээ. Сүүлчийн ноён нь барон Унгернийг улаан цэрэгт барьж өгсөн Сундуй гүн гэдэг сур, шагай гайхалтай мэргэн харвадаг, найр наадамд дуртай, наргиач даргиач хүн байсан болоод ч тэр үү, эсвэл түүний хошуу гурван гүнийх гэдэг халхад нэртэй баян хошуудын нэг нь байсан болоод ч тэр үү, манай нутгийнхан намрын цагт гүү барьж, хэл ам дарвигнуулсан «чихэр» шиг айраг исгэж найр наадам хийх нэн дуртай зуршилтай байж билээ. Нэг хэсэг нь айл амьтанд амсуулна гэж, зарим нэг нь унага тамгална гэж, гурав дахь нь хүүхдийн үс авна гэх буюу эсвэл ихсийн газар гарч хонхрын найр хийнэ ч гэх шиг элдэв зүйлийн шалтгаар гүү барьж айраг исгэдэг байв. Олз олбор хайж гүү барих айл хааяа нэг байсан бөгөөд тийм айлыг амьтан хүн «цоортол» нь муу хэлдэг байв. Бодвол уух гэсэн хүнд айргаа харамладгийн учраас тэгдэг байсан биз. 

	Тийнхүү олз олборын тулд гүү барьж байсан нэг айлыг би багадаа үзсэн билээ. Тэднийх манайхаас холхон саахалтын газар зусаж байлаа. Хэдхэн хоногийн дараа аймгийн наадам болох гэж байсан цаг сан. Тэднийх цөөхөн унага, даага зэллэж гүүгээ шөнө саадаг байлаа. Зуны нэг халуун өдөр би хонь хариулж яваад ам цангаж айраг уух санаатай тэднийхээр орж билээ. Гэрийн эзэн байсангүй, наймаач хүн тулд бодвол айл хэсэж наймаа эргүүлж явсан биз. Эхнэр нь болох туранхай хөх авгай есөн тамгат тогоонд хярам буцалгаад самарч байлаа. Намайг ороод суугаад байхаар тэр авгай тавагтай идээ авч өгөөд «Хүү минь айраг уух гэж яваа биз. Манайх саяхнаас хэдэн унагаа уясан чинь урьд шөнө хэдэн хүн ирээд хөрөнгөгүй шавхчихлаа» гэж учирлан хэлэв. Баруун хаяанд нь хэцээс дүүжлээтэй хөхүүрийг харахад эзнийхээ үгийг батлах мэт дотроо юмгүй бололтой шолбойж харагдав. 

	Би айраг горьдож орсондоо ичих шиг болж тэднийхээс бушуухан мордоод харьж ирвэл ах эгч нар надаас «Чи урдах айлд айраг уув уу» гэж асууцгаалаа. Би «Үгүй» гэж урамгүй хэлэв. «Дүү минь чи, тэднийхээр айраг уух гэж битгий орж бай! Горьдохын гарз. Тэр хатсан борц шиг гадигар авгай чинь хүнд аяга халайлгах хүн биш» гэж эгч хэлэв. «Аймгийн наадмаар олон хавчиг айраг оруулж худалдах юм гэнэ билээ» гэж ахыг ярихад эгч «Эднийх чинь саяхан гүүгээ барь аа биз дээ. Хэдий завдаа тийм их айраг хураах юм бол? Дөрөв тавхан хусран гүүгээр...» гэж гайхан хэлэхэд ах: «Өө тэр амархан. Тээгийн голын уснаас л дүүргэж орхино л доо» гэв. Тэгэхэд нь би есөн тамгатаар хярам буцалгаж байсныг санаад хэлбэл ах: «За тэгнэ дээ, тэр. Усан цийдэм худалдаад л нутгийн идээний нэр гутаах хөө байгаа юм. Шунаг сувдаг новш!» гэж эгдүүцэн хэлж билээ. Үнэхээр ч хэдхэн хоногийн дараа тэднийх олон хавчиг айраг ачаад аймаг руу хөдөлж билээ. Одоо бодвол тэр үнэхээр манай нутгийн идээний нэрийг гутаах айраг нэртэй цийдэм байсан биз. Завшаанаа тэр мэт цийдэм худалдагч хүн уул нутагт өдрийн од шиг ховорхон байсны тулд манай, нутгийн айргийн чанар, нэр хоёр муудалгүй өнгөрсөн юм. 

	Гэтэл утга зохиолд бас иймэрхүү «хөхүүртээ» нарны гэрэл навч ногооны шим шингээж тунгааж хураасан юмгүй мөртөө хүнд хэрэггүй дэмий юм нуршин тоочих хоосон үгсийн хярам ихтэй яруу найраг, роман, туужийн цийлгэр цийдэм бэлтгэн нийлүүлэгчид олширч, тэдний «бүтээл» уран зохиолын зээл дээр гүйлгээгүй болж ном худалдагч, шүүмжлэгч, тэр байтугай заримдаа зохиогч нь өөрөө ч хүртэл энэ амнаас уначих гээд хоолой руу ордоггүй өлбөгөр ундаагаа «чухал сэдэвтэй, шинэ ном», «ахмад зохиолчийн эмхэтгэл», «эхлэн бичигчийн түүвэр» гэхчлэн дадлагатай панзач шиг магтсаар байтал өнөөх нь борлож өгөлгүй зовоодог харамсалтай явдал байдгийг тэмдэглэлгүй горьгүй. Сэтгэлийг хөдөлгөж, уйтгарыг сэргээж, урмыг хөгжөөж, ёс суртахууны цогцсыг тэтгэж, эмгэгийг анагаах чадал чанартай яруу найраг, уран зохиолын жинхэнэ умдаан их ховордож, нөгөө базаахгүй оронцог нь олшрох болсныг уншигчид сэтгэл зовнин тэмдэглэх болов. 

	Иймд одоо зохиолчийн «хөхүүрт» юу яаж дүүргэж, ямар ундаан исгэх тухай ноцтой ярих цаг болжээ. Энэ бол зохиолын үр хөрөнгө болох бичих материалын тухай ярих яриа мөн. Дэлхийд нэр гарсан зохиолч онолч нар энэ талаар олон зүйлийн сургаал гаргасан байх юм.

	Жишээлбэл зөвлөлтийн нэрт зохиолч, уран бүтээлийн том онолч К. Паустовскийн «Үнэт тоосын» онол байна. Энэ бол зохиолын материал цуглуулах гэдэг алт мөнгөний дархны газрын хог дотроос алтны үртэс цуглуулж тунгааж алтан тэргүүлэгч буюу сарнай урлахтай адил гэдэг онол. Хүний амьдралын хамгийн жирийн олон зүйлийг тэвчээртэй ажигласан хүн л тэр парисын хог цэвэрлэгч шиг амьдралын доторх алтан үрдсийг цуглуулж урлагийн юм болгож чаддаг нь үнэн юм. Мөнхүү зохиогчийн өөр нэг онол бол «Талсжих онол» юм. Түүний ёсоор бол зохиолчийн амьдралаас төрөгдсөн сэтгэгдэл нь хүний ухамсрын аль нэг буланд шингэж хуралдсаар нэгэн цагт ханасан уусмалаас давс хужир талсжихын адил хэлбэр төлөвөө олж өнгө гялалзаж зохиол болдог гэнэ. 

	Бас зохиолчийн ажлыг өнгө бүрийн олон цэцгээс бал цуглуулдаг балт зөгийн ажилтай адилтган тайлбарладаг зүйл ч бий. Орчин үеийн зохиолч нар бол бөөн цул алт олно гэж явдаг хуучин цагийн алт эрэгч биш, хүн ардын гүн дунд байгаа санаа сэтгэлийн уурхайг нээгч шинэ цагийн геологичид мөн гэдэг онол ч бий. Энэ бүхэн бол цөм зохиолын материалыг их хөдөлмөр гаргаж бага багаар нь хуримтлуулдаг гэдгийг тэмдэглэж байна. Үүний дээр бид бас өвсний шүүдэр цуглуулж, эх болсон ард түмэндээ цай чанаж өгч ач хариулах онолыг нэмж ч болох юм. Энэ бүхэн цөм материал цуглуулах онол. Гэтэл материал цуглуулахад бас янз бүрийн арга байдаг. 

	Юуны өмнө биеэ ажих арга, баатрынхаа оронд биеэ тавьж бодож үздэг нэг арга байдаг гэнэ. Зохиолын баатрын дүрд орох олон зүйлийг хүн өөрийгөө ажин байж мэдэж болдог байна. Хүн бол өөрөө өөртэйгөө харьцаж, өөрийгөө үнэлж дүгнэж чаддагаараа гойд юм. Тэгвэл зохиолч бол өөрөө өөрийгөө ажих, өөрийн сэтгэлээ ажих талаараа жирийн хүнээс гойд байх учиртай биз! Өөрийн жишээн дээр хүний зан байдал явдал хэргийг мэдэрч ухаарч чадах түлхүүр эрэх хэрэгтэй. Норвегийн алдарт жүжгийн зохиолч Г. Ибсен «Бранд» гэдэг алдарт жүжгээ, голдуу л биеэ ажиж бүтээсэн гэдэг. Залуу Гёте «Биеэ «ажих гэдэг амьдралыг таних найдвартай арга» гэжээ. Стендаль, яаж дүрслэхээ мэдэхээ болчихдоо «Оронд нь би өөрөө байсан бол юу сэрж мэдрэх байв гэдгийг бодож эхэлдэг» гэжээ. Ч. Диккенскийн Давид Копперфильд, Ж. Руссогийн Сен Пре, Л. Толстойн Нехлюдов, А. Пушкиний Черкний тэргүүтэн зохиолчийн утга зохиолын төсөөт дүр мөн байсан. Тэдний биеэр амсаж үзсэн зүйл нь эдэнд шингэсэн юм. Гэвч тэд их зохиолч нар байсан учраас зөвхөн өөрийн үзсэн мэдсэнийг хуулбарласан төдий биш. Үүнд хамаг учир нь байжээ. 

	«Зоригт хүүхэн» гэдэг зохиолоо яаж бичсэн, юунаас эх үндэс авсан бэ! гэж миний асуухад нөхөр Д. Тарваа «Тэр чинь би өөрөө» гэж надад хэлж байсан. Их бууны гишгүүрт хөл хүрдэггүй намхан нуруутай, нас биед хүрээгүй зоригт хүүхнийг нүсэр том биетэй Тарва мөн гэж итгэхэд хэцүү боловч зохиолчийн ийнхүү хувирсан нь мөн ч уран зохиолд хэрэглэдэг нэг арга гэдэгт би итгэв. Юу гэвэл их И. Гёте бас «Идэр Вертерийн шаналал» гэдэг гайхамшигт зохиолоо мөн ийнхүү хувийн амсаж үзсэн туршлагадаа түшиглэн бичсэн гэж судлагчид баталдаг байна. 

	Хүний хувийн туршлагыг зөвхөн тэр хүний, нийтэд сонирхолгүй зүйлийн хуулбар биш, олон даяарт холбогдох учир утгатай болгон үзүүлэх нь нэн чухал гэдэг. Тийм биш бол аль нэг хүний хувийн өчүүхэн санаа бодол, амьдрал байдал нь юугаараа ч нийтийн учир холбогдолтой болж чадахгүй бөлгөө. Уран зохиол гэдэг бол нийтэд холбогдолтой бичиг байдаг. Мөнгөний баримт, чөлөөний өргөдөл зэрэг нь зөвхөн тэр бичгийг бичсэн хүн, хүлээж авч мөнгө олгох буюу чөлөө өгөх хүмүүсийн хувийн хэрэг учир уг бичиг нь уран зохиолын учир холбогдолгүй юм. Энэчлэн ганц нэг хүний хувийн чанартай, нийтэд сонирхолгүй бодол санаа, амьдрал байдлаа тоочсон зохиолыг олон түмэн уншигчид буруушаан үздэг байна. Саяхан соёл утга зохиол (1964. № 16) сонинд нийтлэгдсэн «Хувьдаа биш олондоо дуугаа өргөе» гэсэн шүүмжийн дотор нөхөр Ц. Цэрэн бичихдээ «Залуу нөхөд та нарын бичиж байгаа зүйл чинь хүн ардын амьдрал, жирийн хүний сэтгэл санааг үзүүлэх ёстой шүү дээ. Хувийнхаа дуу хоолойг хувьдаа зориулан ном болгон хэвлүүлэх албагүй шүү дээ гэж хэлмээр байна» гэжээ. Шалгарсан гурван түүврийг уншаад үзэхэд энэ үг үнэн юм даа гэж бодогдмоор шүлэг цөөнгүй дайралдаж байна. Жишээ нь «Уулсын цаана уул» гэдэг шүлэгт «Эхийн сүүг хүртээсэн, энхжин эх нутагтаа, эрээн алаг чулуугаар, эхний гэрээ барилаа. Номин ногоон талдаа, Хүлгийн мөрийг гаргаж, Номын их далайгаас, хувьхан төдийг хүртлээ» гэсэн нь бодвол зохиолч эхийн сүүгээ хөхсөн, чулуугаар тоглож өссөн, морь унаж сурсан, сургуульд орсон зэргийгээ хэлж байгаа мэт. Гэтэл хэн хүний ерийн амьдралд дайралддаг энэ зүйлсийн тухай зохиолч хүнд хэрэг болмоор ямар нэг утга санаа илтгэлгүй ингэж ойлгомжгүй үгээр тоочих нь уншигчдад ямар холбогдолтой юм бэ? Дараах бадагт «Дуран хар нүдний, Очны гэгээ тусаж, Дурлал гэдэг мөрний, Олмыг олж гарлаа...» гэхчлэн бичжээ. Энэ хэдэн мөрийн учир юу болов гэж бодвол харанхуй дунд дурлалын мөрөн мэлтгэнэж байтал нэг залуу хүний нүдний очноос гэгээ татаж гэрэлтүүлсэнд тэр залуу уг дурлалын мөрний олмыг олж гэтэлжээ гэсэн хачин дүрслэл таамаглагдах төдий болно. Хурамхан зуур үсрэх очны гэгээ гэж юу базаалтай гийгүүлэх аж. Бас дурлал хайрыг мөрөнтэй зүйрлэвэл хамгийн гүнзгий мөрний нэг баймаар. Гэтэл зохиогч мөрний олмыг олж гарсан гэснээс үзвэл дурлал хайрын хамгийн гүехнээр нь туулж өнгөрсөн мэт. Өөрөөр хэлбэл хамгийн амар хялбар, бэрхшээл төвөггүй хөнгөн нимгэн дурлалаар дурлаж өнгөрсөн гэсэн юм шиг. Бас нэг бадагт нь «Олж төрсөн төрлийн, өнгө хар үсэнд, Орог туяа тусгах, Оройн нартай уралдаж, Өнөр олноо цэнгээх, Найрын дууны дээд гэж, Өргөн сайхан орчлонгоос найргийн хувь гуйлаа» гэжээ. Юу гэсэн үг болов? Олж төрсөн төрөл гэж юу вэ! Тэр төрөл бас хар үстэй байдаг нь хачин аа, оройн нартай уралдаж, орчлонгоос найргийн хувь гуйлаа гэдэг чинь юу гэсэн үг вэ? Цаашилбал «Тоост хорвоо гэдгийн, Арвин замаас олдсон, Тогорууны дэгдээхэй шиг тоодойсон, гурван хүүхдээ дагуулаад, Хөрстийн олон давааг, Эр мэдэн давахдаа, Хөвчин их замд нь, Эцэж цуцаагүй явна аа» гэжээ. Үүнд хорвоогийн арвин зам гэдэг юу гэсэн үг вэ? Олон зам гэсэн үг үү? Урт зам гэсэн үг үү? Тэр замаас олдсон тогоруу юу? Эсвэл тэр замаас олдсон хүүхэд үү? Ер нь хорвоогийн замаас олдсон хүүхэд гэдэг юу вэ? Бутач хүүхэд үү? Өргөмөл хүүхэд үү? Аль эсвэл төрсөн үр хүүхэд үү? гэх мэт олон асуулт гармаар, ер нэг л жирийн хүний ойн тойнд оромгүй, ийм болохоороо тэдэнд ойлгогдмооргүй «шүлэг» болсон байх юм. Энэ зохиолч бичиж байгаа зүйлийнхээ талаар өөрийн олж мэдсэн, учир утгыг нь тайлж нээсэн, эсвэл асуудал дэвшүүлсэн ямар ч юмгүй, оргүй хоосноос шүлэг бүтээх гэсэн мэт. Сүүлийн үед ийм шүлэг олноор гардаг болж түүнийг нь хэвлэн нийтлэхээр барахгүй, сонгож шалгаруулдаг болсон нь зохиол оролдох залгамж үеийн хүмүүст муу нөлөө үзүүлэхээс зайлахгүй. М. Ширчинсүрэнгийн «Эцгийн гэрийн гал» («Яруу найргийн өдөр» гэдэг эмхэтгэл, УБ. 1963, 98) гэдэг шүлэгт «Гучин жилийн өмнө гал голомт тулж эцгийн минь анх асаасан Эзэн—цэнхэр гал, Гучин жилийн турш Эрдэнэт тулганаа намирч, Гундашгүй зол жаргалын, эх болон бадарчээ.. Эрдэнэт энэ гал, Эцэг эх хоёр чинь, энэ айлын нэр, энэ айлын сүр болжээ. Торгон хөх гэрэл тоонот гэрт мандуулсан Өлзийт энэ гал өөрийн минь эцэг хоёр, энэ айлын өнгө нь энэ айлын эзэн нь болжээ» гэж байна. Энэ шүлэг хүнд юу хэлж өгөв гэвэл "эцгийн анх ноцоосон гал эцгийн хамтаар айлын нэр, сүр, өнгө, эзэн нь болов" гэжээ. Гал айлын нэр сүр болжээ гэхэд эзэн болдог нь хачин аа. Энэ нь шүлгээр батлан хүнд хэлж өгөх зүйл гэхэд хэтэрхий яльгүй зүйл биш үү гэж санагдмаар. Түүнээс гадна «Эзэн—цэнхэр гал» гэж юу вэ? Бас тэр хачин «цэнхэр гал» тулганд «намирч» «Торгон хөх гэрэл тоонот гэрт мандуулж байдаг нь» хачин аа. Намирах гэдэг үгийг туг хийсэх мэтэд хэрэглэдэг. Гэтэл тулганд гал намирч байдаг. Тэр нь бас «Чөтгөрийн» гал гэгчээр «Хөх» гэрэлтэй «цэнхэр гал» байдаг нь ч ямар учиртай юм дээ? Өвөрмөц гэхэд хэт этгээд л юм болсон шиг. Ер нь энэ мэт шүлэг маш олноор нийтлэгддэг болжээ. Зохиолч нь санаа сэтгэл ахуй орчноо ажиж ажиглаж, хүнд хэлэх юмтай, учир утгыг нь урнаар нээж гаргасан юмтай байж л сая зохиол бичиж байх нь зүйтэй гэж зохиолч, судлан шинжлэгч мэргэд сургасан байх юм. 

	Хүнд хэлэх юу ч үгүй байгаад хоосноос зохиол бүтээх гэгч Горкийн хэлснээр «Үгсийн янз маягчин илбэчин» болно гэсэн хэрэг тулд зохиол оролдогч залуу нөхөд туйлын болгоомжлууштай зүйл билээ. Ер нь ингэж хоосноос зохиол хийх гэдэг оролдлого бол зохиолчийн хувьд үхлийн зам мөн бөгөөд шавар матар харвадаг дунгийн домогтой төстэй юм. Тэр домгийн ёсоор бол дунгийн ясыг авахын тулд далайн эрэг дээр лаг шавраар матрын дүр хийж тавихад дун далайн дотроос түүнийг хараад уур нь хүрч онгод нь хөдлөөд шувт харвах гэж харватал яс нь хоцорч, дунгийн доторх нялцгай бие нь шувт үсрээд үхчихдэг гэдэг билээ. Билиг оюунд дүрс төлөвөө олж биелээгүй өлбөгөр нялцгар юмаар утга учиргүй хонгио хоосон, зохиолын оронцог хийж хэд дахин нийтлүүлсэн хүн зохиолчийн хувьд мөнхүү харвадаг дун шиг яс тавихад хүрдэг гэхэд хилсдэхгүй. Ер нь зохиолч хэзээ ч мэдэж байгаа бүх зүйлээ бүрнээ дуусган шавхан гаргаж бичих ёсгүй гэдэг. Зохиолч бичих материалынхаа хөхүүрийг шавхчих юм бол дахиад уран бүтээлийн үр хөрөнгө исгэхэд бэрх болох билээ. Тэр хөхүүрээ ямагт дүүргэн базааж хальж бялхсанаас нь олон түмэндээ үргэлж түгээж байх учиртай ажээ. 

	Энэ тухайд америкийн нэрт бичгийн хүн, хорьдугаар зууны их реалист зохиолчийн нэг Эрнест Хемингуэйн «Мөсөн уулын онол» гэгчийг холбогдуулан хэлж болох юм. «Иймд та юм бичээгүй байх тухайдаа хожим ашиглаж болох юм эрээд дандаа л ажиглаж байдаг хэрэг үү дээ?» гэж нэг сурвалжлагчийн асуусан асуултад Хемингуэй хариулахдаа «Тэгэлгүй яах вэ, зохиолч хүн, ажиглахаа байчихвал дүүрэх нь тэр шүү. Гэхдээ зориуд ажил болгож ажиглах хэрэггүй. Бас ямар нэг юмыг яаж ажиглах тухай урьдаас бодох ч хэрэггүй. Залуу насанд бол тэгдэг байж болох юм. Байн байсаар бол зохиолчийн үзсэн харсан бүхэн нь түүний урьд ажсан мэдсэн асар их бэлтгэл нөөцийг нь гагцхүү нөхөж дүүргэх төдий л болдог юм. Миний хэлэх үгийг хэрэгтэй гэж үзвэл би хувьдаа мөсөн уулын аргаар л ажиллахыг чармайдаг даа. Далай дээр хөвөгч мөсөн уулын наймны долоон хувь нь усан дор далд байж, үлдсэн ганцхан хувь нь ил харагдаж цухуйж байдаг. Мэдэж байгаа бүх юмаа цааш нь хийчхэж болно. Үүнээс мөсөн уул чинь улам бат бэх болно. Харин энэ хэсэг чинь усан дороо л далд байна. Зохиолч мэдэхгүй ямар нэг юмаа доош нь хийчихвэл өгүүллэг чинь нурчих болно» гэжээ. 

	Хемингуэйн энэ онол бол чухамдаа мэдэж байгаа бүх юмаа бичих албагүй, харин түүнээс хэрэгтэйг нь сонгож авах тухай сургаал юм. Өөрөөр хэлбэл зохиолдоо бичсэн зүйлээ үндэстэй учир утга төгөлдөр болгохын тулд тэр зохиолд бичигдэхгүй боловч бичих зүйлийг нь зөв гаргахад хэрэгтэй олон олон юм мэдэж байх хэрэгтэй гэсэн санаа юм. Энэ тухай түүний хэлсэн нь: «Зохиолч бичиж байгаа юмаа сайн мэдэж байгаа бол тэр мэдэж байгаа юмнаасаа олныг нь орхиж болно. Хэрэв үнэн зөв бичиж чадвал уншигчид тэр орхисон хаясан бүх зүйлийг нь гаргаж хэлснээс ч ялгаагүй ойлгож мэдэрч чаддаг» гэжээ. Бас цааш нь нэмж тайлбарлахдаа «Харин мэдэхгүйн учраас олон юм орхиж байгаа зохиолч бол зүгээр л хоосон зай үлдээчихлээ гэсэн үг шүү дээ» гэжээ. 

	Зохиолыг товч бөгөөд чанартай сайн бичихийн тулд бичиж байгаа юмаа төгс сайн мэдэж байх ёстой. Товч тодорхой бичихийн тулд дэлгэрэнгүй тодорхой, нарийн чанд ажиглаж бүрэн гүйцэд нэвт шувт мэдэх хэрэгтэй гэсэн шаардлага байдаг нь төрөл бүрийн бараа бүрнээ цогцолсон дэлгүүрээс сайн эдлэлийг ялгаж сонгож авахад амархан байдгийн адил ажээ. Хэрэв сонгож авах бараа нь уулаас ховор живэр бол юугаа сонгох билээ. Голж шилэлгүй л юу байгаагаас авч хэрэглэхэд хүрнэ шүү дээ. 1963 оны «Яруу найргийн өдөр» гэдэг цоморлогт орсон олон шүлгийн дотроос миний бодоход хамгийн аятайхан болсон нь Д. Пүрэвдоржийн «Цэрэг танаа» (31-р талд үз) гэдэг шүлэг бөгөөд түүнд чухамхүү сонгож авах зарчмыг сайтар биелүүлсэн мэт. Тэр шүлгийн нэгдүгээр бадагт 

	 

	«Цэрэг та дайсны гараас, 

	Цэнэгтэй буу яах гэж авав? 

	Цэрэг та дайны талбараас, 

	Цэц онилж хэнийг шагайв. 

	Утаан дундаас намайг хараад, 

	Улаан шинелиэ дөнгөж солиод, 

	Хонгор ханиа тэврэх гаргүй, 

	хоосон ханцуй унжиж байхад, 

	цэрэг та буудах гэж, 

	цэнэгтэй буу шагайлаа гэж үү? 

	Битгий бууд, 

	Би-хүн, 

	Та-хүн, 

	бид хүмүүс» 

	 

	гэжээ. Хонгор ханиа тэврэх гаргүй хоосон ханцуй унжуулсан цэрэг эр дайнаас дөнгөж буцаж ирээд байхад нь бас түүн тийш буу шагайж байгаа өөр нэг цэрэг эрд хандаж байгаа зэрэг нь аргагүй л дайныг жигшүүлэх, сэтгэл хөдөлгөх эгзэгтэй үе, эгзэгтэй дүрийг сонгон авч чадсан байна. Хоёрдугаар бадагт нь 

	 

	«Сүүлийн тулаанд нурсан хотын, 

	Сүрлэн сууринд төрсөн үрдээ 

	Сүүлчийн зоосоо алдсан эх, 

	Сүү ам руу нь дусааж байхад» 

	 

	түүнийг будах гэж байна уу гэж хэлсэн нь хүртэл сүрхий оновчтой зүйлийг сонгосныг гэрчилж байна. Сүрлэн оромжид төрсөн хүүд эх нь сүүлчийн мөнгөөрөө сүү аваад (ус биш, цай биш, чухамдаа сүү) дусааж байхад бас цэрэг эр түүнийг буудаж болох уу? гэж ямар ч зузаан өртэй, хатуу сэтгэлтэй хүний сэтгэлийг хөндөж болох зүйлийг гаргасан байна. Гуравдугаар бадагт 

	 

	«Хоёр дайны улаан гараар, 

	Хорвоод ургасан чагтан ойд, 

	эцсийн хүүгээ алдсан эх, 

	Элс рүү нулимсаа дусааж байхад 

	Цэрэг та түүнийг буудах гэж, 

	Цэнэгтэй буу шагайлаа гэж үү?» 

	 

	гэхчлэн бичжээ. Үүний дотор тэр эх нулимсаа зүгээр нэг газарт биш, чухам элс рүү дусааж байгаа нь түүний нулимс эцэс хязгааргүйг тэмдэглэсэн мэт. Ер нь зүрх шимшрүүлэм зураг дүр бүтээхэд хэрэгтэй зүйлийг сайтар сонгож авч чаджээ. Хэрэв нэгдүгээр бадагт тэр эргэж ирсэн цэрэг гараа биш, хөлөө тас татуулчихсан байсан бол дайнаас дөнгөж буцаж ирээд «төдий он удтал уулзаагүй» (энэ үгийг хэлээгүй боловч миний санаанд ингэж бууж байгаа юм) Хонгор эхнэрээ тэврэх гаргүй байснаас их л өөр болж хүч нь сулрах байжээ. Энэ шүлэгт уг зүйлийг тэр буу шагайж байгаа цэргээс асууж байгаа хэлбэрээр бичсэн нь ч хүртэл дайны энэ бүх аюул гамшгийг үзсэн хүнд дайн дахиад үүснэ гэдэг, сэтгэлд багтахын аргагүй байгааг цохон тэмдэглэж байна. «Цэнэгтэй буу шагайлаа гэж үү?» гэсэн асуулт бол дайны энэ бүх гунигт мөрийг үзэж байгаагаар барахгүй, дундуур нь биеэрээ туулаад ирсэн цэрэг эрийн амнаас гарах зүй ёсны асуулт болжээ. Энэ асуултыг хүүхдээ тэжээж байгаа эх, хүүгээ гашуудаж байгаа эх ч биш, чухамхүү тэр амрагаа тэврэх гаргүй болсон цэрэг эрийн үг мэт болгосон энэ бүхэн нь уул шүлгийн сэтгэл хөдөлгөх чадлыг улам нэмэгдүүлж, сонголтыг сүрхий хийснийг гэрчилж байна. «Сүүлийн тулаан» «сүүлийн зоосоо» гэсэн хоёр үг нэг мөрөнд орсон, «Хоёр дайны улаан гараар» «Хорвоод ургасан» гэдэг үг «Улаан гар» (цустай гар, эсвэл зэвсэггүй гар) гэж хоёр янзаар ойлгогдож болох талтай болсон энэ хоёрхон зүйлийг эс тоолбол үг бүрийг сонгож авсан, сонгож байрлуулсан нь ч сайн болсон шиг байна. Гурван бадагт дайны эсрэг ийм уянгат зөөлөн үгээр, ийм энгийн мөртөө яруу тодорхой учир зүйтэй ухуулга хийнэ гэдэг бас ч сонгож шилэхийн чадвар шаардсан нь ил. Гэтэл энэ түүвэрт орсон «Уянгын найраглал-Нар» гэх зэрэг олон шүлэгт сонголт төдий л сайн болоогүйг дурдах хэрэгтэй. 

	Сүүлийн үед гарсан зарим роман туужуудад зохиолын явдалд ямар ч холбогдолгүй өдий төдий зүйлийг нуршин тоочин бичих явдал өргөн дэлгэр болжээ. Зохиолчийн зохиол бичих хөхүүр дотор зүй нь ямар нэг үзэгдэл явдлын нуршин тоочих үгсийн зүйл биш, утга санаа гаргахад холбогдолтой элдэв ажиглалт, нээлт, түүнийг илтгэх арга, дүрслэл айраг мэт найралдан цогцолсон байх учиртай билээ. Амьдралын элдэв үзэгдлээс утга учиртай зүйлсийг ажиглаж сурах гэдэг зохиолчийн бичиж найруулах зохиомж үйл явдлын хэлхээг бодож тааруулахаас дутуугүй чухал сургууль гэдгийг залуу зохиолчид тэр бүр ойлгодоггүй байдаг юм. «Соёл утга зохиол» сонины сүүлийн нэг дугаарт нийтлэгдсэн «Чөтгөр» гэдэг өгүүллэгийн дотор юмыг тэгж нарийн ширийнд нь хүртэл ажиглахын хэд хэдэн жишээ гарсан шиг байна. Манай үеийн «Чөтгөр» болж ёс суртахуунаа алдсан тийм этгээдүүд гаднаа ганган дэгжин, гял цал байдалтай харгалдавч дотроо ёс суртахуун цэвэр ариун сэтгэлээр хэчнээн хонгио хоосон байдгийг тиймэрхүү хүмүүст байдаг шинж төгс жижиг зүйлсээр нь илтгэн гаргасан байна. Үүнд: Түүний бичсэн ном, номоо бичдэг арга, уг номын дотор хэлсэн ганц өгүүлбэр, дэлхий дахины тоо бүртгэлээр эмэгтэйчүүд эрэгтэйчүүдээс олон байгаагийн учрыг Дормидын тайлбарлаж байгаа, түүний биеэ зөвтгөх чиглэлтэй тайлбар хэлдэг тэр бүхэн нь уг хүний чанарыг илтгэх түүний талаар зохиолчийн бодлыг илтгэх нарийн ширийн зүйл болсон бөгөөд үүнийг ганцхан ажиглалтын үр дүнд зохиолчийн мэдэж авсан зүйлийн мөсөн уулын зөвхөн ил гарсан хэсэг нь мөн. Энэ зохиолд шууд дүрслэгдээгүй боловч уншигчийн сэтгэлд орж байгаа зүйл ч байна. Жишээлбэл Дормид, Да багш гэгчид үйлчлэхээр тийм уриалгахан байсны далд учир зохиолын дотор тодорхой хэлэгдээгүй боловч харин нэг номын оронцог хийснийгээ ая тал засаж байгаад үзүүлээд засуулаад авъя гэсэн бодолтой байсан бололтой сэтгэгдэж байна. Энэ бүхэн бол үнэхээр тийм амар хямд амьдрал хайж шалиг завхай байдлаар амьдралаа өнгөрөөж байгаа хүмүүсийн нэг шинж төгөлдөр нарийн ширийн зүйлс юм. Р. Чойномын «Хүн» гэдэг романы зарим хэсэгт үнэн юм ажиж мэдсэний илрэл болсон зүйл нэлээд байна. 

	 

	«Иш, Чимгээ минь сайн байна уу?, 

	Ингэхэд энэ чинь... 

	Мөн үү, биш үү? 

	Ийм баяр гэж! 

	За тэгээд, 

	Идээ ид, цай уу!... 

	Би ч яах вэ дээ, 

	Бахь байдгаараа, 

	Бие базаахгүй, 

	 

	Нуруу бөөрөөр битүү шархирч, ойрдоо бас, дутуу нойртой хонодог боллоо» гэх зэргээр Дарьжав авгай ярьж байгаа нь мөн иймэрхүү зан байдалтай авгай нарын ярьдаг хэлдэг үгийн ерөнхий шинж төлөвийг ажиж мэдсэний үр дүн гэж мэдэгдэж байна. Ямархуу зан байдалтай хүн бэ? гэвэл зохиолчийн тодорхойлсноор бол 

	 

	«Унаган үсээ буржийлгаж орхиод, 

	Уруул амаа будаж аваад, 

	Зав л гарвал бүжиг эргэж, 

	Зай гарвал нойрсож амраад, 

	Тавин нас хүрэв үү, үгүй юү, 

	Тархи толгойны өвчин тоочиж, 

	Тал өдрийг эмнэлгийн үүдэнд 

	Тамхи савсуулж өнгөрөөдөг...» 

	 

	авгай нарын нэг байжээ. 

	Амьдралаас юм ажиж, зохиолынхоо материалыг олдог зохиолчид байхад номоос ном бүтээдэг зохиолч бас байдаг юм. Зохиогч нөхөр Ч. Лодойдамба түүний сүүлийн үед бичсэн романы тухай талаар их сургуулийн оюутнуудаас зохиосон уншигчдын бага хурал дээр үг хэлэхдээ бид сонгодог зохиолч нараас сурах хэрэгтэй. Дуурайх ч хэрэгтэй. Гэгчээ бүтээлчээр шүү! Би хувьдаа романаа бичихдээ М. Шолоховын зохиолыг ширээн дээрээ тавьж байгаад түүнээс суралцаж бичсэн гэсэн утгатай үг хэлж байлаа. Нээрэн ч тэр арга амжилттай болсон бололтой. Юу гэвэл түүний бичсэн «Хугараагүй ноён нуруу» гэдэг өгүүллэгийг Шолоховын «Хүний хувь заяа» гэдэг зохиолтой, «Тунгалаг Тамир» гэдэг романыг нь Шолоховын «Дөлгөөн Дон» гэдэг романтай тус тус их л төстэй болсон гэлцдэг байна. Энэ бол өвөрмөц билиг юм. Сонгодог сайн зохиолчийн бичсэн зохиолын явдал хэрэг утга санаа амьдралыг өргөн хүрээтэй тусгасан байдаг болохоор түүнийг дуурайлган бичих тухайд байтугай орчуулах тухайд ч бас өөр ард түмний амьдрал байдалд байдаг зүйлтэй нийлэлцдэг юм олон гардгийг юун өгүүлэх. 

	Гэвч бас зарим зохиолч сонгодог уран зохиолын номыг зохиол бичих тухайдаа өөр зорилгоор уншиж ашигладаг туршлага ч байдаг. Өөрийн зохиолын уран сайхны хэмжээг тэр сонгодог сайн зохиолын хэмжээнээс дээр болгохын тулд наад зах нь түүнээс доргүй байлгахын тулд уран билиг сонирхлынхоо түвшнийг хэмжих багаж тэгшлүүр болгохын учир уран зохиол өдий төдийг уншиж, амьдралаас олсон материалаараа зохиол бичдэг ч хүн байдаг гэдэг. Ер нь залуу нөхдөөс уран зохиолыг бичихдээ хэн нэг хүнийг дуурайн бичиж эхэлдэг боловч энэ балчир цагийн дадлага зохиолчийн билиг авьяас, дадлага туршлага төлөвжин тогтнож хөрөвжсөн үедээ хэвээр хадгалбал тийм ч их сайшаалтай хэрэг биш ээ. Хэл сурч байгаа хүүхэд хүний хэл яриаг буруу зөв дуурайхыг зүй ёсны хэрэг гэж үзэх боловч харин том болсон хойноо хэн нэгнийг мөн түүнчлэн дуурайвал дуурайлт биш элэглэл болж, хүний эгдүү зэвүү хүргэхийн төдий л биз ээ. 

	Залуу зохиолч нар эрхбиш амьдралыг ажиглаж ямар нэг бодит үндэстэй хэргээс эх үүсвэр авч, ортой юманд тулгуурлан зохиолоо бичих нь л илүү үр бүтээлтэй гэж ахмад нөхөд, сонгодог зохиолч, онолч нар сургасан байх юм. Стендаль «Ер нь хүний тухайг таньж мэдье гэвэл өөрийгөө л ажихад хангалттай, харин элдэв хүнийг мэдье гэвэл эрхбиш тэдэнтэй орооцолдох хэрэгтэй» гэжээ. Зохиолд ерөнхий хүний тухай бичихгүй тодорхой хүний элдэв байдлыг бичих хэрэгтэй тулд янз бүрийн хүнтэй зууралдах нь чухал болно. Тэднийг л ажиж, тэднээс л юм олж авах хэрэгтэй. Тэр олж мэдсэнээрээ хөхүүрээ дүүргэх чухал. Ер нь залуу зохиолч үнэний ортой юмыг дуурайлган бичих нь ном зохиол дуурайлган бичсэнээс л илүү үр ашигтай бөгөөд үүнийг гэрчлэх олон баримт байдаг. Гэхдээ болсон явдлыг тэр чигээр нь биш утга учир ургуулан, санамсаргүй зүйлсээс нь зүй тогтоолт зүйлийг ялган салгаж, нэгтгэн дүгнэж, бас өөр хэргийн тухайд холбогдсон бусад зүйлийг нэмж чимж бичдэг байна. Улсын их сургуулийн уран зохиолын дугуйлангийн нөхөдтэй ярилцахдаа нөхөр С. Эрдэнэ өөрийн зарим өгүүллэгийг чухамхүү бодит тийм үүсвэр явдалд тулгуурлан бичсэн гэдгээ ярьж байсан. Тэдгээр өгүүллэг нь уншигчдад таалагдан байгаа баримт саях санаг баталж байна. Мольер «Хүнийг дүрслэхдээ та нар эрхбиш (натур) бодит зүйлээс хуулан буулгах үүрэгтэй» гэж сургадаг байжээ. Энэ бол бодит юмыг хуулбарла гэсэн үг биш, бодит юманд эрхбиш тулгуурлаж, түүнээс эш үндэс авч бич гэсэн үг биз ээ. 

	Гэтэл зохиолч бол зөвхөн байгааг биш, бас байж болох ба байх ёстой зүйлийг гаргаж бичих учиртай билээ. Иймээс тохиолдсон бодит явдлын дээр өөрийн ургуулан дүрсэлж бодох чадварын бүтээл туурвилыг нэмж өгөх хэрэгтэй. Үүнд туршилтын арга гэгчийг хэрэглэдэг байна. Энэ бол алив юмны байж болох хэлбэрийг зохиож олох арга юм. Н. Рубинштейн хэлэхдээ «Туршилт бол зүй тогтоолыг илрүүлэн гаргах хүчирхэг зэвсэг, энэ бол зохиолын баатраа элдэв зохиомол нөхцөл байдалд оруулаад ажиглах арга юм» гэжээ. Өөрөөр хэлбэл баатраа элдэв байдлаар эргэцүүлэн бясалган бодохыг хэлжээ. Н. Гоголь, Л. Толстой нар хүнээр өөрийн нь түүхийг бичүүлж авах, нутгийн заншлыг тэмдэглүүлэх, бас тэмдэглэл хөтлүүлэх зэргээр явдал хэргийн материалыг цуглуулаад түүнийгээ зохиолдоо хэрэглэж байжээ. Энэ бол материал цуглуулах туршилт юм. Э. Золя баатраа нэг орчноос өөр орчинд аваачин тавьж бодох туршилтын арга дуртай хэрэглэдэг байжээ. Эндүүрээгүй бол А. Додэ «Хэрээнүүд» гэдэг зохиолоо цэвэр туршилтын аргаар бичсэн гэдэг. Эхлээд зохиолынхоо жанрыг гунигт зохиол бичнэ гэж шийдэж гэнэ. Тэгээд хамгийн гунигтай юм юу байж болох билээ гэж санаж. Тэгээд энэ бол маш гоо үзэсгэлэн эмэгтэй ид дунд насандаа үхэх явдал гэж олж гэнэ. Тэгээд энэ гунигт явдлыг хэн яривал хамгийн үнэн зөв бөгөөд эмгэнэлтэй ярьж чадах бол? гэж бодож үзэж гэнэ. Тэгтэл тэр талийж одсон хүүхэнд ухаангүй хайртай хар хүү нь л тэгж ярьж чадна гэж олж гэнэ. Энэ мэтээр цэвэр туршилтын аргаар уг зохиолоо бичсэн гэдэг шиг санагдана. 

	Ер нь биеэ ажих, бусдыг ажиглах, дараа нь тэр материалаа учир зүйн үүднээс элдэвчлэн ургуулан бодож, нэгтгэх салгах, орхих сонгох зэргээр үнэн бодит амьдралд олонтоо тохиолддог хэв шинжит зүйл хийгээд уран санаанаас зохион бодсон зүйл хоёрыг зүйж эвлүүлэх биш, хайлуулан цутгах аргаар нийлэг эд шиг уран зохиол бүтээдэг байна. Энэ бол зохиолчийн хөхүүрт (лабораторид үнэн бодит зүйлийн сүү шим, уран санааны хөрөнгө хоёрыг хольж чихэр бурам шиг амттай бөгөөд ард түмний бие цогцсыг тэтгэгч уран зохиолын шаагисан сайхан айраг эсгэнэ гэсэн үг юм. 

	 

	IV : ХУНДАГАЛАХ СӨГНӨХ ЮМТАЙ БОЛ ХУРИМ НАЙРТ УРЬЖ БОЛНО

	Зохиох туурвих ажил юм бичих санаа төрөхөөс эхэлдэг гэлцдэг. Тэрхүү бичих туурвих санаа хүсэл хаанаас яагаад төрдөг вэ гэхэд зохиолч нар тэр бүр бэлэн хариу өгдөггүй байна. Зарим нь энэ бол зохиолчийн үзэл баримтлалаас төрдөг бөгөөд түүнийхээ нотолгоо баримт чанартай зүйлийг зохиолч нар зохион бодож юм бичдэг гэдэг байна. Энэ бол гол чигийг зөв оносон хариу боловч «Нэг бол үхнэ, нэг бол сэхнэ» гэж мэргэлсэнтэй адил хэтэрхий ерөнхий үнэн хариу юм. Нөгөө зарим нь зохиол бичих санаа «гэнэт санамсаргүй» төрөгддөг гэдэг байна. Энэ бол чухамдаа зохиолч нар өөрийн сэтгэл оюуны сэм хуримтлалыг алхам тутамд нь ажиж мөрдөж чадаагүйгээ хүлээсэн хариу юм. Өөрөөр хэлбэл нэг дэх нь зохиох санаа төрөгдөхөд ухамсрын ролийг, хоёр дахь нь сэтгэлийн ролийг тус тус хэтрүүлэн үнэлсэн чанартай хариу юм. Гэтэл зохиолын санаа төрөхөд ухамсар сэтгэл хоёул өвөрмөц сониноор хослон нөлөөлдөг нь зохиолч бүхний бүтээл бүрд харилцан адилгүй байдаг байна. 

	Та энэ зохиолоо юунаас эх авч бичив? Юун дээрээс санаа сэдэв авч ийм зохиол бичье гэдэг бодол төрөв? гэсэн асуултад зохиолч нар хамгийн олон янзын сонин хариулт өгдөг бөгөөд олонхдоо зохиол бичих санаа төрүүлэхийн шалтаг болсон ямар нэг яльгүй зүйлийг заацгаадаг зуршилтай байна. Жишээлбэл Н. Чернышевский өөрийн гүн ухаан улс төрийн үзэл баримтлалаа чөлөөтэй сурталчлан нэвтрүүлэх боломжгүй болж «Петерпавловскийн цайзанд (гянданд) хоригдож байхдаа тэрхүү үзэл санаа гүн ухаан улс төрийн баримтлалаа хөтөлбөр мэт илтгэсэн уран зохиол туурвих санаа төрж «Юу хийх вэ» гэдэг романаа сэдэвлэн бичсэн гэдэг. 

	М. Горькийн үзсэн харсан, сонссон мэдсэн, амссан эдэлсэн тэр бүхний сэтгэгдэл нь хэтэрхий их хальж бялхаж байсан дээрээс зохиол бичдэг байсан ба бичихгүй байж ч чадахгүй байжээ. М. Лермонтов, А. Пушкины харамсалтайгаар алагдсан тухай мэдээг сонсоод сэтгэл ихэд дэнслэн хөдөлсөн учир «Шүлэгчийн үхэл» гэдэг гайхамшигт шүлэг зохиох санаа сэдсэн байна. А. Чехов оросын утга зохиолд хошин жүжгийн шинэ жанр (водевиллийг) бүтээхийг хүсэхдээ «Баавгай», «Хүүхэн гуйсан нь» гэх зэрэг хошин жүжиг зохиох санаа төрсөн байна. Ц. Дамдинсүрэн 1934 онд Кавказын ууланд найз нөхдийнхөө хамт зугаалж яваад их сэтгэгдэл төрсөн учир «Зугаацаар мордсон нь» гэдэг уул усны уянгат сайхан найраглалаа бичсэн байна. Л. Толстой, хөдөө зугаалж яваад тэрэгний дугуйд дайрагдсан хонгор зулын цэцэг үзээд түүнийг сугалж авах гэтэл гарыг нь өргөс хатгаснаас болж «Хажи мурат» гэдэг түүхэн тууж»-аа бичих санаа төрсөн гэж бичсэн. Нэг ноён шүлэгч нарын авьяас билгийг сорьж «Горхины эрэг дээр цангаж үхнэм би» гэсэн учир утга муутай нэг мөрийг сэдэв гэж өгөөд түүнийг үргэлжлүүлэн шүлэглэхийг тэднээс хүссэнд Франсуа Вийон тэр цэц булаалдах уралдаанд оролцож «Блуад болсон яруу найргийн уралдааны дууль» гэж монгол хэлэнд орчуулагдсан тэр хурц сайхан шүлгээ зохиосон байна. 

	Энэ мэтийн жишээг эцэс хязгааргүй гаргаж болох бөгөөд «Хамгийн ялимгүй шалтаг ч бол маш сайхан зохиол туурвих боломжийг яруу найрагч (ө.х. зохиолч - М. Г.) нарт олгох нь олонтоо» гэж И. Гётегийн хэлсэн үгийг батална. 

	Гэвч энэ бол зохиолын санаа огт санамсаргүй буюу ямар ч утга учиргүй төрдөг гэсний нотолгоо огт биш. Энэ бүхэн бол зохиолын санаа төрөх зөвхөн шалтаг нь бөгөөд чухам шалтгааныг нь бид зохиолчийн ертөнцийг үзэх үзэл, амьдралын туршлагаас олж авсан мэдлэг дүгнэлт, сэтгэл зүрхний шүтлэг итгэл тэргүүтэн зохиолчийн санаа сэтгэлийн бүх орчлонгоос эрэх хэрэгтэй. 

	Зохиолчийн хөдөлмөрийн энэ өвөрмөц сонин шатыг хурын үүл цогцлох, хураасан айраг дэврэх, эсвэл хүйтэн булаг давлан гарах мэттэй зүйрлэн хэлэлцэж болмоор. Нарны илчинд халж, агаарын мандалд дэгдэж хөөрсөн ус чийг уур тунадас алгуураар хурж хоорондоо нэгдэн нийлсээр элдэв сонин талс хэлбэр, дүрс төлөвийг олоод борооны дусал цасны ширхгийг үүсгэн хурын үүл цогцлон бүрдэнэ. Энэ үүлс хаанаас хэзээ яаж үүсэв гэдгийг яг таг хэлэхэд бэрхтэй боловч алгуур үүдэж сэм цогцолдог нь лавтай. Үүнтэй адил зохиолчийн сэтгэлд жил сараар сэм хуримталсан элдэв сэтгэгдэл, оюунд хоногшсон бодол санаа, олж мэдсэн мэдлэг туршлага нэгэн цагт боловсрон бүрдэж, өөр хоорондоо нэгдэн нийлж, учир утга бүрдсэн нэгэн бүхэл үзэгдэл мэт сэтгэгдээд зохиолчийн авьяас билиг, ургуулан бодох чадварын хүчээр улам хөгжлийг олж шинэ зохиол бүтээн туурвих эх үүсвэр санаа, сэдэв болдог байна. Ийнхүү үнэн бодит байдлын элдэв үзэгдэл, амьдралын эрээвэр хураавар явдлаас үлдэж хоцорсон сэтгэгдлээс нэгэн бүхэл бүтнийг үүтгэн бий болгож, орчлон дээр ор байгаагүй нэг цоо шинэ зүйлийг сэтгэл санаанаасаа туурвин урлаж чаддагт зохиолч билгийн нэн гайхалтай нэг бүтээлч шинж чанар нь оршдог ажээ. 

	Битүү саванд хураасан сайн айргийг таг нээж харвал исэж чанар шим бүрдсэний ямар ч тэмдэггүй мэт гөлийж харагдах боловч ялимгүй жаахан бүлж хутгахын төдийгөөр тэр дороо хөөсрөн дэвэрч яах ийхийн завгүй хөөрөн бялхдаг удаа байдаг. Үүнийг гэнэтэд бүрдсэн хөөрөх дэврэх чанар гэж болохгүйн адил зохиолчийн сэтгэлд сэм хуримталсан бүхэн нэг яльгүй шалтгаанаас болоод шууд зохиолын сэдэв санаа болж, бичих туурвих хүслийг оргилуулдаг явдал ч мөн санамсаргүй хэрэг биш ээ. Зохиолчийн сэтгэгдэл бодол санааны энэ «анхны хуримтлал» бол булгийн ус хөрсний дор хуралдахтай адил юм. Булаг бүхэн дэлбэрдэг гэж би батлан чадахгүй нь магадтай боловч нэг булаг яаж дэлбэрснийг бага насандаа үзсэн минь одоо санаанд илхэн байна. Тэр зун манайх Тээгийн голын хаялгад зусаж байхад манай адууны хашаан дотор нэг овгор дов бий болж билээ. Тэгээд нэг өглөө хэдэн ороо унага барих гэж тэр чүчээнд оруултал нэг даага тэр овгор довын орой дээр гишгэж хойд хөл нь баахан шигдэх мэт болсноо хөлөө суга татан автал хачин шуугих чимээ гарч эрчлэн олгойдож гурван салаа бяцхан горхи болж хашааны дотуур урссан билээ. Ийнхүү манай адууны хашаанаас булаг дэлбэрснийг хагартлаа баяжихын тэмдэг гэж олон хүн батлан хэлж байсан боловч манайх баяжаагүйгээр барахгүй наймаач ахын уршгаар хөрөнгө хураагдаж улам ядуурч билээ. Гэвч тэр булгийг эмнэг дааганы хойд туруу анх нээж оргилуулсан нь тэр үед хүүхэд агсан миний сэтгэлд их хачин санагдаж адууны туурай булаг дэлбэрүүлдэг юм шиг ойлгож ухаарахад хүргэж билээ. Үнэндээ бол тэр булгийн ус урьдаас хөрсний доогуур хуралдаж оргилон гарахад бэлхэн болоод байсан агаад дааганы хойд хөлийн туруу дайралдан гишгэсэн нь зөвхөн оргилон давлахын шалтаг болсон нь илэрхий. Уран бүтээлийн булаг оргилон гарахад бэлхэн болсон цагт бол хамгийн яльгүй шалтаг ч гайхамшигт их туурвил бүтээхийн эх үүдэл болж болдог нь мөн үүнчлэн ажээ.

	Нэгэнт төрсөн зохиолын санаа бодож боловсруулах тутам өөрчлөгдөн хувирдаг ёс бас байдаг гэнэ. Л. Толстой «Дайн ба энхэд» анх 1825 онд бослого гаргасан декабристууд гэдэг арван хоёр сарын хувьсгалынхан 1856 онд Сибирийн цөллөгөөс эргэж ирсэн байдлыг харуулах санаатай байсан боловч уг зохиолын үйл явдлыг цааш бодож боловсруулахын хамтаар 1805—1807 онд болсон явдал, мөн 1812 онд болсон оросын ард түмний эх орны дайны тухай голлон харуулмаар болсноор барахгүй анх төлөвлөж байсан язгууртан гуравхан айлын түүх намтрыг багтаасан гэр бүл-сэтгэл зүйн роман биш, оросын эх орны түүхэн чухал үеийг тусган харуулсан түүх-гүн ухааны шинж чанартай үндэсний их туулийг зохиох төлөвлөгөө болон өөрчлөгджээ. Ч. Лодойдамба «Алтайд» гэдэг романыг хоёр ботиор зохиох гэсэн боловч дахин хэвлэхдээ ганц боть болгож бага сага засаж нэмээд нийтлүүлэхээс өөр аргагүй болсон байна. В. Шекспир «Ромео Жульетта хоёр» гэдэг жүжгээ бичихээр сэдээд түүнийг биелүүлсэн нь таван жилийн дараа билээ. Роман буюу томхон зохиолын санааг биелүүлэхийн тулд М. Шолохов мэтийн үгийн их мастер боловч арав хорин жилийг зориулах удаа аль олон. 

	Их зохиолчид бичиж амжаагүй зохиолын санаагаар баян байдаг бөгөөд О. Бальзак зохиол бичих олон зүйлийн санаа намайг бүслэн хааж байдаг» гэсэн ба Л. Толстой «Би юу ч бичиж амжаагүй байна. Бичих зохиолын санаанд нэвсийтлээ дарагдаж байна» гэж байжээ. 

	Ер нь зохиох санаа их байх боловч түүнийг гаргаж биелүүлэх бололцоо зохиолч нарт тийм ч элбэг байдаггүй. Энэ бололцоо хомс гэдэг нь зөвхөн зохиолч нарын амьдралын элдэв эрхшээл ихэнхдээ бага хомс байдгаар ч тайлбарлагдах төдий биш, ер нь алив хүсэл санаа түүнийг биелүүлэх бодит нөхцөл хоёрын зөрөөтэй байдагт бас уг хэрэг оршино. Санаандаа юмыг төлөвлөх, хэрэг дээр нь биелүүлэх хоёрын хооронд асар их ялгаа байдаг нь нэг дэхээс хоёр дахид нь шилжихэд бэрхшээл саадын бүхэл бүтэн ганга жалга тулгардаг бөгөөд гагцхүү маш чанга зориг тэвчээр, цаглашгүй их хөдөлмөр л эрхэм хүслийг уран бүтээлийн үнэн байдал болгон хувиргаж чаддаг байна. 

	Зохиолын санаа гэдэг бол бас алив хугацаат тарилгын адил удтал хойш тавьж болдоггүй зүйл байдгийг нэмж хэлэх хэрэгтэй. Зохиолын санаа зохиол болон төрж амжилгүй «өтөлж» хуучрах гэж байдаг байна. Энэ нь хөгжлийн хурд эрс өссөн манай үед бүр ч их тохиолдож болох юм. Өөрөөр хэлбэл зохиолын санаа-сэдэв гэдэг хамгийн амархан хөвд дарагдаж хэргээ бардаг эд мөн. «Элбэг дээл» кино зохиол бичсэн хүн зохиолын санаа сэдвийн энэ хуучирдаг чанарыг бага анхаарсан нь уг киног муухан болгоход хүргэсэн гол шалтгааны нэг гэж би санадаг. Миний тэр өгүүллэгт манай орны малчин ардууд хавтгайгаар нэгдэлжих хөдөлгөөнд татагдан орохын өмнөх үеийн зарим малчны амьдралыг харуулсан юм. Гэтэл кино зохиол бичигч миний тэр баатрыг нэгдэлжсэн үеийн малчин болгож өөрчлөхдөө уг дүрийн ямар янзтайгаар хувирч болох боломжийг нарийн хянаж үзээгүй шиг байна. Миний тэр өгүүллэгийн Сэнгээ гэдэг баатар нэгдлийн гишүүн болсон байсан сан бол бас нэг ондоо болох байсан. Нэгдэлд ороогүй байсан хуурмаг «сайн» малчин Сэнгээ, нэгдэлд нэг хоёр жилийн хойно элсээ л биз, үүнд ямар их өөрчлөлт байж болох вэ? Мөн л өнөөх эхнэрийнхээ хийсэн бүтээсэн гавьяаг хувьдаа хамааруулж мандах гэдэг бодол нь хэвээр л байх ёстой» гэж барагцаалан иймэрхүү янзаар кино болгохдоо уг дүрд хайхрамжгүй хандсан нь зохиолын үндсэн утга агуулгыг их болхи бүдүүлэг санаа зовмоор болгосныг арга буюу хэлэх хэрэгтэй. Хувийн өмчтөнөөс нийгмийн хоршоолсон өмчтөн болох энэ явц нэг хоёрхон жилийн заагтай төдий байлаа ч гэсэн уран зохиолын үйл явдлыг ийм амархнаар хувцас солиод шийд гардаг шиг өөрчилж болдоггүй юм байна. Үнэндээ нэгдлийн мал хариулах малчинд тавих олон нийтийн хяналт, хувийн өмчтэй малчинд тавих олон нийтийн хяналт хоёр маш ялгаатай учир нэгдлийн гишүүдийн дотор Сэнгээ мэтийн эхнэрийнхээ гавьяагаар мандаж явах бололцоо эрс бага байх сан билээ. Тэр байтугай тэр малчин хүүхэнтэй сурвалжлагч нийслэлийн нэг зочид буудлын газар дайралдсаныг өөрчилж хот орж ирэхээр явж байхад нь вагон дотор дайралдаж тэр хүүхний зургийг авч байгаагаар болгож өөрчилсөн нь хүртэл үнэн байдалд огт нийцээгүй өөрчлөлт болсон шиг санагдана. Энэ бүхэн бол зохиолын цаг үе, зохиолын утга санаа хоёр салшгүй холбоотой, дураар өөрчилж болшгүй байдгийг л энгийн илтгэж байгаа зүйл мөн юм. 

	Зохиолын санаа төрнө гэдэг бол зохиолчоос нэг зүйлийн утгыг гаргах хүсэл эрмэлзэл төрлөө гэсэн үг юм. Зохиолын утга санааны үндэс нь түүний ертөнцийг үзэх үзэл, үнэн байдалд хандах хандлагад нь гүнээ шургаж орсон байдаг аж. Зохиолын утга гэдэг бол шинжлэх ухааны дүгнэлтийн адил зөвхөн учир зүйн үүднээс хэлбэржсэн хийсвэр ухагдахуун төдий биш. Уран бүтээлийн үндсэнд үнэн байдлын тухай учир зүйн шүүмж тогтоомж байдаг биш, харин тэр учир зүйн дүгнэлтийг зайлбаргүй гаргаж болох боловсорсон материал болсон үргэлж мөнхийн амьд дүр, түүний хөдөлгөөн байдаг юм. О. Бальзак хэлэхдээ: «Уран бүтээлчийн ухамсрын хувь хүртээл, түүний уран бүтээлийн зэвсгийн зүйл нь утга санаа мөн бөгөөд тэр нь зохиолын дотор хүн-дүр болон хувирсан байдаг» гэжээ. Иймд зохиолын ямар ч сайн сайхан санаа жинхэнэ зохиол болохын баталгаа болж чаддаггүй. Өөрөөр хэлбэл зохиолын санаа гэдэг нь логик дүгнэлт хэвээр үлдээд уран дүр болж чадалгүй хоцрох нь цөөнгүй байдаг. Ф. Энгельс зохиолч дүрслэн үзүүлж байгаа нийгмийн зөрчлийн ирээдүйн түүхэн шийдвэрийг бэлэн зэлнээр нь уншигчдад өргөж барих албагүй... Хэрэв энэ чухал болзлыг харгалзахгүй бол зохиолч, яруу найргийн сэтгэлгээний чухамхүү мөн чанарт харштай, учир зүйн хийсвэр нотолгооны замд шилжин ордог. Тийм зохиолчийн хувьд зорилго нь уран бүтээлийн аргаа эрс шууд захирч, уран чадвар нь (зохиолчийн) гоцолсон санааг нь дагаж амждаггүй байна. Түүний зохиосон зохиолын үйл явдлын бүрдэц нь дураараа зохиосон зориудын шинжтэй болж, зохиосон дүрүүд нь хүн биш, үзэл санааны өлгүүр болж хувирдаг» гэжээ. 

	Санааг уран утга болгохын тулд зохиогч өөртөө материалыг хангалттай цуглуулах ёстой. Зохиол бичих санаа төрсний дараа түүний дагуу материал цуглуулах явдал зохиолчийн ажлын чухал шат мөн. Материал байхгүйгээр бичих нь битгий хэл, материал дутуу байхад нь зохиол бичвэл тэр яагаад ч зохиол болж чаддаггүй гэнэ. Ялангуяа түүхэн сэдэвт зохиол бичих тухайд бүр ч их материал цуглуулах, бичих зохиолынхоо түүхэн үеийн мэдлэгээ маш өргөн дэлгэр болгох шаардлагатай байдаг. Түүхийн тулгуур эх бичгүүдийг уншиж холбогдох бүх зүйлийг нь нарийвчлан судлах чухал байдаг. 

	А. Толстой бичихдээ «Түүхэн роман гэдэг зөвхөн л үеэ өнгөрөөсний тухай роман биш, энэ бол үеийг элээж, өнөөгийн бидний хүртээл болсон өвгөдийн маань өвийн тухай өгүүлэмж мөн» гэсэн ба өөрийнхөө «I Петр» гэдэг романыхаа тухай «Энэ бол орчин үе рүүгээ, түүний гүн ар талаас нь давшсан аян мөн» гэж хэлжээ. 

	Түүхэн сэдэвтэй зохиолын материал цуглуулахад юуны өмнө уг явдлын болж өнгөрсөн газар нутгаар нь аялан явж танилцах арга байна. А. Пушкин «Ахмадын охин», «Пугачевын түүх» зэргээ бичихийн тулд Оренбургийн хавиар аялж байсан ба Л. Толстой «Дайн ба энхийг» бичихийн тулд Бородиногийн хавиар явж үзжээ. Д. Сэнгээ «Аюуш» туужаа бичих гэж Хянганы бэхлэлтийн зэрэг хэрэг явдлын халуун мөрөөр мөшгөж аялсан удаатай. Бололцоотой бол уг явдалд гар биеэр оролцсон, нүдээр үзсэн хүмүүстэй нь уулзан ярилцах маш чухал байдаг. Тухайн цагийн түүхийн мэдлэгийн хүрээгээ өргөтгөхөөр зохиолч нар өдий төдий ном зохиол түүхийн бичиг, захидал, дуртгал, ойлбор тэмдэглэл зэргийг уншиж судлах ёстой байна. Жишээлбэл Г. Флобер Карфегений тухай бичих гэж 100 боть ном уншсан гэдэг. А. Пушкин «Борис Годунов» гэдэг жүжгээ бичих гэж Карамзины зохиосон оросын түүхийн олон боть номыг уншсанаас гадна элдэв ойлбор бичиг, намтар, захидал, дуртгал тэргүүтнийг эргүүлж үзсэн байна. Зохиолын гол хүний намтрыг хуруу даран нарийн мэдэх, архивын материал зэргийг ямагт тунгааж, өөр олон баримт хүний аман яриа зэрэгтэй харшуулан тулгаж шалган судлах явдал их хэрэгтэй байдаг ажээ. 

	Түүхэн зохиолч бол түүхийн баримтын боол байх учиргүй. Тэр нь М. Горькийн хэлдгээр «Баримтад биш баримтын сэтгэхүйн зүйд үнэнч байх ёстой. Ахмад зохиолч Б. Ринчен «Үүрийн туяа» роман, «Цогт тайж» кино зохиол зэргийгээ бичихийн тулд түүхийн их материал цуглуулсан нь магадтай байна. Тэгэвч тэр үеийн хэрэг явдлын баримтын зарим гадаад талын үзэгдлийн цаана нуугдаж байсан улс төрийн ноцтой шинж чанар бүхий зарим утгыг ташааран үзүүлсэн зүйлс энэхүү гурвал зохиолын дотор гарсныг бид «Өвгөн Жамбалын яриаг» уншаад олж мэдэж болно. Иймд түүхийн баримтад ухаантай хандаж, түүнийг тэр цаг үеийн амьсгалын дагуу нэмэх чимэх, хасах орхих орчин үеийн төстэй явдлын жишээгээр нөхвөрлөн гүйцээх зэрэг аргыг түүхэн зохиолыг бичих тухайд хэрэглэж ч болдог талтай. Хамгийн чухал нь дүрслэн гаргаж байгаа түүхэн үеийнхээ үнэн байдлын утга учирт гүнзгий нэвтрэн тэр цагийн учир зүйн нөхцөл байдалд зохиолч өөрөө санаа сэтгэлийн хувьд биеэ хэвшүүлэн дасгах нь чухал юм. Олон зүйлийг тэр үеийн нь хүний нүдээр харж чадвал учир нь олддог байна. 

	Орчин үеийн амьдралын сэдэвтэй зохиол бичих тухайд материал цуглуулах шаардлагагүй гэж санавал гүнзгий эндүүрэл болно. Зохиолч хүн бол авсан сэдвээсээ давууллаг чадалтай байх учиртай. Бичих зүйлээсээ илүү их юмыг мэдэж байх шаардлагатай байдаг тулд материал ихээр цуглуулж нарийн нямбай судлах учиртай ажээ. Бөх хүн ам угтуулдаа унаж болох боловч зохиолч хүн авсан сэдэвтээ давагдах эрх байхгүй юм. Ямар ч байсан түүнийгээ давж гарах ёстой. Үүний тулд сэдвээсээ илүү хүчтэй, илүү мэдлэг бэлтгэлтэй байх учиртай. Глеб Успенский мэтийн өдөр тутам үй зайгүй материал цуглуулж байдаг зохиолч байдаг. Зарим зохиолч зөвхөн тэр тухайд бичих гэж байгаа зохиолдоо холбогдсон судалгаа хийж материал цуглуулах нь ч байдаг. Э. Золя «Урхи» гэдэг зохиолоо бичих гэж ажилчны байранд зориуд сууж үзэж байсан гэдэг. Ялангуяа зохиолд гарах газрынхаа байдлыг нарийн судалдаг зуршилтай. Ч. Диккенс нэг хөлсний сургуулийн газар хүүхдийг ихэд доромжлон зовоодог гэж дуулаад өөр хүн болж тэнд очиж судлаад «Николас Николбийн амьдрал, тохиол» гэдэг зохиолоо бичсэн гэдэг. Э. Золя «Жерминалыг» бичихийн тулд хэдэнтээ уурхайд орж үзсэн гэдэг. 

	Зохиолын явдал гарах газрын хүмүүстэй уулзах, зохих мэргэжлийн хүмүүсээс зөвлөгөө авах явдал нэн чухал байдаг байна. Л. Толстой «Сэхээрэлт» романаа бичихийн тулд Крапивне, Тула, Москва зэрэг хотын шоронгоор хэсүүчлэн явж үзсэн ба тэнд байгаа хоригдол хэрэгтнүүдтэй уулзан ярилцаж байжээ. Н. Гоголь, эхээрээ украйны гоёл хувцасны зүйлийг тоочуулан бичиж тэмдэглэн авч байжээ. Л. Толстой «Сэхээрэлт» романаа хэвлүүлж байтлаа Москвагийн шоронгийн харгалзагч Виноградов гэгчээс зөвлөгөө аваад төлөвлөгөөгөө өөрчилж романаа засаж байжээ. 

	Сэдэвт холбогдсон олонх материалыг амьдралаас, хүмүүсээс олж авч болох боловч бас ном зохиолоос нөхвөрлөн олж авах зүйл байдаг. Ф. Шиллер «Хонхны дуу» гэдэг зохиолоо бичихийн тулд нэвтэрхий толь бичгээс техникийн талын мэдээ олж авч байсан гэдэг. Г. Флобер «Сэтгэлийг хүмүүжүүлэх нь» гэдэг зохилоо бичихэд зориулж тэр цагийн шаазан ваарын үйлдвэрийн тухай ном зориуд судалж байсан гэх ба «Буар Пекюше хоёр» гэдэг зохиолоо бичихийн тулд 1500 ном эргүүлж, тэмдэглэсэн зүйлийн бичиг хачигтай хавтас нь найман хуруу зузаан болсон гэдэг.

	Сонин бичиг унших явдал бол зохиолын дотор гарах цаг үеийн амьсгалтай танилцах эрхэм арга мөн Г. Флобер «Сэтгэлийг хүмүүжүүлэх нь» гэдэг зохиолоо бичиж байтлаа гэнэт зогсож 1848 оны сонин бичиг уншиж эхэлсэн гэнэ. Э. Золя «Жерминалаа» бичихдээ умард францын уурхайн тухай сонины мэдээг цуглуулж зохих газарт нь ашигласан гэдэг. 

	Захидал бичиг, тэмдэглэл зэрэг үл хэвлэгдэх материалыг цуглуулах гэдэг бол төвөгтэй хэцүү хэрэг. Гэтэл тэдгээр нь зохиол бичихэд юугаар ч сольшгүй чухал материал болдог байна. Новиков—Прибой «Цусим» гэдэг алдарт романаа бичихдээ түүний гарт орж ирсэн Шадренко гэгч хүний өдрийн тэмдэглэлийг ашигласан нь их тус болжээ. Амьд хүний ам хэлнээс материал олж авна гэдэг бол бүр ч зовлонтой байдаг. Үүнд хүнтэй ярьж сурах, хүний санааг тааж сурах, тэвчээртэй анхааралтайгаар хүний яриаг чагнаж сурах, хүнд асуулт тавьж сурах зэрэг олон арга чадвар зохиолчоос шаардагддаг байна. 

	Зохиолчийн материал цуглуулах нэг арга нь тэмдэглэл хөтлөх явдал мөн. А. Островский, А. Пушкин зэрэг зарим зохиолчид ой сайтай учир тэмдэглэл бараг хийдэггүй байсан гэнэ. Гэвч товч тэмдэглэл конспект төлөвлөгөө бас хийдэг байсан ажээ. Жүжгийн их зохиолч А. Островский нэг нөхөртөө «Их сахалтай бага чадвартай» нэг цагдаагийн даргатай уулзсан тухайгаа бичиж байжээ. Гэтэл түүнээс хойш хорин жил өнгөрсний хойно «Инжгүй хүүхэн» гэдэг зохиол бичихдээ зохиолын баатар Паратовын үгэнд түүнээ оруулж ашигласан байж гэнэ. Удтал байнга материал цуглуулдаг хүмүүс тэмдэглэл хөтлөх дуртай байдаг. О. Бальзак зохиолын санаа, үйл явдлын товч зэргийг бичдэг тусгай дэвтэртэй байжээ. Н. Некрасов ардын үндэсний соёлын зүйлс, цэцэн үг, зарим бэлтгэж байсан шүлэг зэргээ бичдэг дэвтэртэй байжээ. Л. Толстой баахан мартамхай тулд 1854 оноос эхлэн үргэлж дэвтэр өвөрлөж явдаг болсон ба унтлагын өрөөний ширээн дээрээ ч дэвтэртэй байсан ажээ. Зуны цагт зохиол бичих нь бага тулд тэмдэглэл их хөтөлдөг байжээ. 

	Н. Гоголийн тэмдэглэлийн дэвтэрт загас, ургамал, шувуу, ан амьтны тодорхойлолт, тоглоомын нэр томьёо, тариачны байшингийн элдэв хэсгийн нэр, анчны нэр томьёо, талх худалдах, загас барих, яармагийн худалдааны зэрэг аж явдлын элдэв зүйлийн тухай товч тайлбар бичигдсэн байжээ. А. Серафимович «Тэмдэглэлийг зохиолч биш, албан хэрэг хөтлөгч л бичдэг, тэр хүн тэмдэглэлийнхээ боол болж, түүнийгээ залгиж амьдарсаар, түүхий материалынхаа дунд живээд ялгаж салгах чадвараа алддаг» гэж үзээд тэмдэглэл хөтөлдөггүй байжээ. Гэтэл Л. Толстойн тэмдэглэл хөтөлдгийг үзээд тэмдэглэлийн дэвтэр худалдаж аваад бичиж эхэлсэн гэнэ. Тэгээд: «Л. Толстой зэрэг ийм гайхалтай ойтой хүн бичдэг байхад би аль хэдийнээс бичих ёстой байжээ. Энэ тийм ч амар ажил биш байна. Би дэвтэрт тэмдэглэж сурч эхэлж байна» гэж бичиж байжээ. К. Федин тусгай тусгай цаасан дээр юм бичээд зохиол бичихдээ түүнээ ширээн дээрээ тарааж тавиад үзэж суудаг гэнэ. А. Чехов зөвхөн 1887 оноос эхэлж тэмдэглэсэн ба 1891 оноос бүр системтэйгээр тэмдэглэл хөтөлдөг болжээ. Түүндээ аян жуулчлалын тэмдэглэл, сонин хачин хүний нэр, шог үгс, зохиолын үйл явдлын товч төлөвлөгөө зэргийг бичдэг байв. «Түшмэл ба түүний хөнгөмсөг авгай» гэдэг шог үгийг «Хүзүүндээ Анна» гэдэг зохиолдоо ашигласан гэдэг.

	Тэмдэглэсэн бүхэн зохиолд ордоггүй нь үнэн. В. Короленко тэмдэглэлийнхээ гуравны нэгийг, Ф. Достоевский аравны нэгийг, Н. Гоголь түүнээс ч бага хэсгийг зохиолдоо ашигласан байна. Ер нь тэмдэглэлийг янз бүрээр хөтөлдөг боловч гол нь амьдрал судлах чухал арга болгоход оршино. К. Паустовский зэрэг зарим зохиолч хүний ой бол шүүр юм. Мартагдалгүй түүнд торж үлдэх зүйл бол ёстой үнэт зүйл байдаг гэж үздэг учир тэмдэглэх нь онц биш гэдэг байна. Энэ бол тун ховор тохиолдол юм. Гэвч тэмдэглэлийн ролийг хэтрүүлж үл болно. Тэмдэглэл бол зохиолын бэлэн үйл явдал бэлэн материал биш, түүгээр ургуулан бодох чадварыг орлуулах гэвэл зохиолч биш, ёстой хэрэг хөтлөгчийн хэмжээнд хүртэл буурах болно. 

	Гэвч бас тэмдэглэлийг хөтөлж сурах хэрэгтэй юм. Залуу шүлэгч Ш. Сүрэнжав бага сурагч байхдаа тэмдэглэл яаж хөтөлдөг байснаа ярихдаа эхлээд толгой холбож баахан шүлэглэж бичдэг байсан гэх ба байн байсаар хэдэн өдөр өнгөрсний дараа өнөөдүүл нь цөм адилхан болж, чухам юу бичихээ мэдэхээ байж бичих юм олдохгүй болсон тулд больсон гэв. Энэ бол тэмдэглэж сураагүй олон залуу нөхдийн түгээмэл үзэгдэл байж ч болох юм. Тэмдэглэлд юуны өмнө амьдралд болсон сонин хачин явдлыг, содон соргог зүйлийг сонгож авч бичиж тэмдэглэхийг оролдох хэрэгтэй. Бас мартаж болох чухал үг хэллэг, уран хошин яриа, хүний дүр байдлыг гаргах оновчтой хэллэг зэргийг бичвэл маш сайн юм. 

	Амьдралын урсгалд аяндаа дайралдах зүйлийг ийнхүү цуглуулахаас гадна бичих зохиолдоо холбогдуулж материалыг идэвхтэй цуглуулж судлах явдал зохиолчийн хөдөлмөрийн нэг чухал тал мөн. Зохиолчийн зохиол бүр нь түүний сэдэвтэй холбогдсон олон зүйлийг мэдэж таних сургууль нь болж өнгөрвөл сая уран бүтээлийн өсөлт гарч чадна. 

	Зохиол бичиж нийтлүүлнэ гэдэг олон зочин урьж, найр хурим зарлахтай адил сайн дурын мөртөө нэр төртэй холбогдсон хариуцлагатай ажил юм. Хурим найрыг зарлахын өмнө бэлтгэх хэрэгтэй. Хөхүүр сөн нь дүүрэн, идээ будаа нь бэлэн болоод гэрийн эзэн нь өглөгч сайхан сэтгэл гаргавал нутаг усны ах дүүс, хол ойрын олныг урин цуглуулж хотол их найр хурим хийж болно. Үүний нэг адил даяар олонд хүргэж, эрхгүй гаргаж хэлмээр амин чухал санаа бодол, нандин эрхэм хүсэл эрмэлзэл, сонин содон сэтгэгдлээр зохиолчийн сэтгэл оюун бялхам дүүрэн байж гэмээж сая зохиолыг бичдэг биз!

	Гэтэл зохиолчийн оюун сэтгэлийн тэр хөхүүр сөн нь дульхан хоосон ямар ч бэлтгэл материал нөөцгүй байтал гагцхүү бичих дур хүсэлдээ автан зохиол бичихээс илүү хожимдоо ичгүүртэй юм хорвоод ховор гэхэд хилсдэхгүй. Ингэж хонгио хоосон байтал зохиол бичнэ гэдэг бол хэтэрхий хөнгөмсөг бөгөөд бусдыг хүндлээгүй явдал мөн. Ямар нэг гэрийн эзэн хүн «манайд очиж найрла» гэж олон зочид дагуулаад иртэл хэрэв гэрт нь тэр олон зочинд аягалах хундагалах юмгүй, хөхүүр сөн нь хоосон байвал гэргий нь хэчнээн нүүр улайн зовж, гэр орныхоо хэрийг мэдэлгүй зочид дагуулж ирсэн ергөө зантай эр нөхрөө хэчнээн их зэмлэсэн харцаар ширвэж суудаг билээ дээ! Хүнийг дайлах зочлох бэлтгэл нөөц, цуглуулсан материалгүйгээр зохиол бичдэг зохиолчийн ергөө нэрэлхүү явдлын төлөөнөө юуны өмнө зохиолчийн өөрийн ичих сэтгэл хүн чанар нь зовж улайх ёстой. Учир нь ийм болчимгүй хөнгөмсгөөр зохиол бичсэнээс болоод зохиолчийн нэр сүр юу юунаас ч илүү хохирдог. Хэрэв зохиолч шударга сэтгэлтэй, хүн чанартай байгаад үнэхээр өсөж өөдөлж яваа уран бүтээлч мөн бол ийм хөнгөн нимгэн бүтээл гаргасныхаа төлөө хожим тахир дутуу үр хүүхэд төрүүлсэн эцэг эх шиг их л сэтгэл зовж ичиж гэмшдэг байна. Хэрэв зохиолчийн хайрт гэргий нь ухаантай боловсролтой, найз нөхөд нь зарчимтай үнэнч ёстой нөхөд нь мөн бол зохиолч найзынхаа дутуу дулимаг зохиолын төлөө бас ч ичих учиртай. Гэвч энэ бүхэн бол их бага ямар нэг хэмжээгээр хувийн шинж чанартай сэтгэлийн хэрэг. Харин уншигч олны сэтгэл, зохиолчийг хүндлэх хайр талархал, итгэл найдвар нь зохиолчийн хуурмаг, дутмаг зохиолыг хэзээ ч уучилдаггүй бөгөөд зохиолчийнхоо төлөө бусад улс үндэстний утга зохиолын өмнө ичиж улайхад хүрдэг юм гэдгийг уран зохиол бичигч хэн хүн бат ойлговол зохих юм. Энэ бол хувийн хэрэг биш, жирийн ч хэрэг биш улс нийгмийн чухал явдал яах аргагүй мөн шүү дээ. Иймд Л. Толстойн «Хэрэв та ямар нэг роман бичихээр шийдсэн боловч хэрэв бичихгүй байж болох байсан бол бичсэний хэрэггүй шүү» гэсэн сургаал гүн утгатай юм. Энэ нь юу гэсэн үг вэ? гэвэл бичилгүй тун болшгүй сэтгэл зүрхний дуудлага шаардлагатай, сэтгэл санаанд уяатай байж, он сараар хуримталж хальж бялхаж байгаа бодол санаа, сэтгэгдлийн материалтай байж сая зохиолыг бичдэг. Тийм материалгүй «хөхүүр» чинь хоосон бол бичсэний хэрэггүй гэсэн үг юм. 

	Нөгөө талаар зохиолын материал бүрдэж, сэдэв, утга, зураг, дүр нь тов тодорхой болж, хамаг бүхэн нь сэтгэл зүрхнээс урсан гарч, ургаж амилж байхад зохиолч бичихгүй байхын эрхгүй бөгөөд хэрэв ийм байхад бичихгүй бол бас зэмлэлтэй хэрэг мөн. Учир нь зохиолчийг тийм ийм юм бичнэ гэсэн санаа бодол, хоосон мөрөөдөл нь зохиолч болгодог биш, харин тэрхүү санаж бодсоноо биелүүлдэг хөдөлмөр нь, түүний тодорхой үр дүн болсон бүтээл туурвил нь зохиолч болгодог юм. Иймд сэтгэл зүрхний болоод эрин цагийн шаардлагаар төрсөн зохиолын санааг бичихгүй хойш тавин дарна гэдэг бол зохиолчийн хувьд амиа хорлосонтой адил гэмт хэрэг мөн бөгөөд амиа хорлосон этгээдэд иргэний булш бунхны талбарт оршуулах газар олддоггүйн адил, уран бүтээлчийн өндөр хариуцлагаас зайлсхийсэн зохиолчид утга зохиолд эзлэх байр суурь олддоггүй нь мэдээж хэрэг. Өөрөөр хэлбэл утга зохиолын түүхэнд тийм авьяас билигтэй ухаантай зохиолч тийм зохиол бичих гэж байсан юм гэдэг нь бичигддэггүй харин тийм зохиолчийн тийм бүтээл гарсан гэдэг тодорхой зүйл ордог юм. 

	 

	V : ЗОХИОЛЫН ТӨЛӨВЛӨГӨӨ БА ТӨЛӨВЛӨГӨӨНИЙ ЗОХИОЛЫН ТУХАЙ

	Уран зохиол туурвих ажлыг төлөвлөхөд хэцүү ажил гэлцдэг. Зуун хонь тутмаас 105 хурга бойжуулна гэх буюу үнээ тутмаас 8 мянган литр сүү саана гэх мэтийн төлөвлөгөө зохиож болно. Гэтэл хэн нэгэн зохиолчоос нэг жилийн дотор роман 1, тууж 1, шүлэг 50, өгүүллэг 10-ыг бичүүлж нийтэлнэ гэж төлөвлөх аргагүй шүү дээ

	Зохиол туурвихыг төлөвлөхөд хэцүү учраас ч амлалт авдаг шүү дээ. Шинэ он гарах дөхөхөөр сонин сэтгүүлийн газрынхан зохиолч нарт «Та шинэ онд ямар бүтээл туурвих вэ?» гэсэн асуудалтай хуудас ирүүлэх юм уу эсвэл хүн явуулж асуулгаад ямар нэг юм түүнд харин хэлэхгүй бол болохгүй болгодог шүү дээ. Ийм, асуултад шууд хариулахаас зарим зохиолч болгоомжилдог юм. Тэр хүн хашин хойргодоо ч биш зохиолын ажлыг төлөвлөхийн хэцүүг ухаарч бас ард түмнийг хуурч болохгүйг мэдрээд тэр байж ч болох юм. Гэтэл бас тийм ийм зохиол бичнэ гэж бодож түдэлгүй зоригтой хариулдгаар барахгүй, гэрээ хийж мөнгө авдаг зүрхтэй зоригтой зохиолч нар ч мөн байдаг шүү дээ. Энэ бол авьяас билиг, хүч чадалдаа, эсвэл материалдаа итгэсэн сайн хэрэг. Гэтэл зохиолчийн тийм зоригтой төлөвлөгөөнд тэр бүр итгэхэд хэцүү байдаг. Ийм далайцтай их төлөвлөгөө залуу зохиолч нарт бүр ч их байдаг байж магадгүй. Жишээлэхэд би дөнгөж зохиол оролдох санаа төрж, оролдож эхлээд байхдаа нэг үе «Тэмцэл ба ялалтын зам» гэсэн хувьсгалын үеийг хамарсан лут роман бичиж санаа сэдэж явсан юм. Гэвч удалгүй тийм их юм хамарсан «үеийг эзэлсэн» зохиол бичих санаа байвч сачий хүрэхгүйгээ ухаарч, өөрийн тэр төлөвлөгөөний хэтэрхий их далайцтайгаас ичиж зовж, хэнд ч дурдалгүй өдий хүрч билээ. Хэрэв утга зохиолын талаар бага сага юм үзэж танилцаагүй бол би тэр их санаагаа зохиол болгох гэж хэчнээн нухаж, хэчнээн цагаа дэмий үрэх байсныг мэдэхэд бэрх! Үнэндээ тийм роман бичихээр төлөвлөөд бичиж болох юм. Гэтэл түүнд тохирсон их мэдлэг, материал, билэг, амьдралын туршлага л бас хэрэгтэй юм. 

	Тийм бэлтгэл байхгүй бол төлөвлөгөө маань инээдтэй юм болдог байна. 

	Зохиолч нь уран бүтээлийн хувьд бэлэн байгаад санаа сэдлэгээ биелүүлж болох бодит боломжтой болсон буюу өөрөөр хэлбэл материал хангалттай цугларсан байж гэж саная. Тэр үед л ёстой өнөөх зохиолын төлөвлөгөөг зохиож болдог байна. 

	Зохиолын төлөвлөгөө зохиох зохиолч бүрийн туршлага ондоо байдаг байна. Н. Чернышевский эхлээд зохиолынхоо үзэл санааг төлөвлөж тодорхойлсны хойно материалаа цуглуулдаг байсан гэнэ. О. Бальзак зохиолын үйл явдлын шугамыг л төлөвлөх дуртай байсан ба М. Горький «Хэзээ ч төлөвлөгөөгөө хийдэггүй, ажлын явцад нь төлөвлөгөө аяндаа л зохиогддог» гэжээ. Л. Толстой «Дайн ба энхийн» 1 дүгээр дэвтрийг хэвлүүлчихсэн хойноо ч уг романыхаа төлөвлөгөөг боловсруулсаар суужээ. Ф. Достоевский төлөвлөгөө зохиох гэж их л зовдог байсан гэдэг. Зарим зохиолынхоо төлөвлөгөөг гурван сар, тэр ч байтугай хэдэн жилээр ч боловсруулж бичсэн удаатай гэнэ. Гологдсон нэг бүлгийн оронд 4 төлөвлөгөө зохиогоод түүнийхээ алийг нь авах вэ гэж гурван сар тарчилсан удаа ч Ф. Достовскийд байжээ. «Ажил тун хүндхэн шиг л урагшилж байна. Тэгээд би төлөвлөгөөтэй л хатаж байна. Төлөвлөгөө элбэгтэй байдаг нь миний гол дутагдал мөн» гэж өөрөө бичиж байжээ. 

	Зохиол том болох тутам нарийн төвөгтэй төлөвлөгөө шаардагдах нь зүйн хэрэг боловч төлөвлөгөө зохиох ажилд Ф. Достовский шиг хамаг цагаа барах нь чухал биш ээ. Төлөвлөгөөгөө толгойдоо бодож боловсруулдаг зохиолчид байдаг. Ж. Руссо «чин үг», А. Додэ «Багачуудаа», И. Гёте «Залуу Вертерийн шаналал» гэдэг зохиолоо тус тус төлөвлөгөөгүй бичжээ. Жорж Санд, А. Ламартин, Ф. Геббель, Н. Гоголь, А. Толстой нар бараг төлөвлөгөө хийдэггүй байжээ. Ахмад зохиолч Ц. Дамдинсүрэн бас их амархан төлөвлөгөө хийсэн байдаг. Алгын чинээ цаасан дээр ганц хоёрхон үгээр, хэдэн тоо дэстэй төлөвлөгөө хийсэн байдаг. Ж Беранже хэлэхдээ: «Сайн зохиосон төлөвлөгөө гэдэг бол том царс модны адил бөгөөд орчин тойрны нь бүх шувуу түүнд үүр засахаар нисэж ирдэгтэй адил» гэжээ. Өөрөөр хэлбэл төлөвлөгөө гэдэг бол бүх материалыг хуримтлуулан эмхлэх хүрдний гол мэт зүйл юм. Зохиол том болох тутам «Хамаг юм төлөвлөгөөнөөс шалтгаална» (И. Гёте)

	Зохиол бичсэн туршлагаас үзэхэд гурван зүйлийн төлөвлөгөө байдаг байна. Үйлчлэн гаргах баатрын намтар буюу паспортыг тодорхойлох төлөвлөгөө гэж байдаг байна. И. Тургенев, өгүүллэгийн үйл явдлыг сонгож аваад гарах хүний намтрыг тусгай хуудсанд, үйл явдлын тоймыг хоёр гуравхан хуудас товчлон тус тус бичдэг байжээ. Баатрын тэр намтраас нь өгүүллэг чухам бичихэд нь бараг хэвээр үлддэг зүйлгүй ба хүмүүс нь чанар шинжийн хувьд ч их хувирдаг. Гэвч ингэж төлөвлөх нь ажилд нэн сайн байдаг гэнэ. Энэ нь баатраа бүх талаас нь сайн мэдэхэд тус болдог. Э. Золя, Флобер нар ч баатраа ингэж төлөвлөн судалдаг байсан ба тэр тодорхойлолтондоо ажигласан хүнийхээ нас, гадаад байдал, дотоод санаа, зохих нөхцөлд гарч болох авир төрх, хэлж болох үг цөмийг оруулдаг байжээ. Хамгийн гол зүйл нь санаа сэтгэлийг нь тодорхойлох явдал мөн. Э. Золя «Мөнгө» гэдэг романыхаа зарим баатрын тодорхойлолтод гар бичмэл 100 хуудас зориулсан ч удаатай. 

	Хоёрдугаарт хөтөлбөр төлөвлөгөө гэж байдаг. Зохиолын үйл явдлын товч тоймыг буюу зохиолын яс мод зангидах төлөвлөгөөг хөтөлбөр төлөвлөгөө гэдэг. А. С. Пушкин «Маргаан», «Шүүх», «Үхэл», «Түймэр», «Багш», «Баяр», «Тайлбар» гэх төдийгөөр Дубровский гэдэг зохиолынхоо хөтөлбөр төлөвлөгөөг гаргасан байжээ. 

	Хөтөлбөр төлөвлөгөөнд О. Бальзак гол зангилгааны зөрчил зэргийг бага сага оруулдаг байжээ. «Өвгөн, хөлсний байшин, 600 франкийн түрээс, бүх зүйлээ хүүхдэдээ зориулж, өөрийгөө хоосолно. Хоёр охин нь тус бүр 50000 франкийн орлоготой, өвгөн зөнөг нохой шиг үхнэ» гэхчлэн «Горио эцэг» гэдэг зохиолынхоо хөтөлбөрийг хийжээ. 

	Гуравдугаарт товчлол төлөвлөгөө гэж байж болдог байна. Энэ нь үйл явдлыг дэлгэрэнгүй төлөвлөж, хэсэг бүлгийг ялгаруулдаг байна. А. С. Пушкин «Борис Годунов» гэдэг зохиолынхоо төлөвлөгөөг хийхдээ: Б. Годунов сүмд, Вангуудын яриа, зарц нар, талбайн сонгуулийн тухай, зар тунхаг, ойлбор-сударч Отрепьев, түүний оргосон нь: Б. Годунов сүмд, түүний гэмшил, оргодол лам, Годунов гэр бүлдээ, Годунов зөвлөлд, талбай дээрх авир шивэр яриа, урвасан мэдээ, Иринагийн үхэл, Годунов удган хоёр, Хуурамч хаан тулалдааны өмнө, Годуновын үхэл, анхны ялалтын тухай мэдээ, найр, хуурамч хаан гарч ирнэ (Боярын тангараг, урвалт). 

	Пушкин ба Плешеев талбай дээр, Дмитрийн захиа, Вече, хааныг алсан нь, хуурамч хаан Москвад орно гэх зэргээр төлөвлөжээ. Үүнээс үзвэл товчлол нь үйл явдлын хамаг бүх үе шатыг тодорхойлж товчлон бичсэн мэт. Үүнийг зохиолтой нь харьцуулбал төлөвлөгөөнд ороогүй «Польшийн хэсэг» бий. Гэтэл төлөвлөгөөнд байгаа Иринагийн үхэл, хуурамч хаан Москвад орсон зэрэг нь зохиолд орсонгүй. Үүний нэг дэх нь түүхийн үнэнд хоёр дахь нь уран сайхны үнэнд тус тус харш учраас хасагджээ. Баатрын паспорт нь дүрийг бүртгэн зохиоход, нөгөө хөтөлбөр төлөвлөгөө нь учир зүйн дэс дараалалт үйл явдлыг эмхлэхэд, нөгөө товчлол нь үйл явдлын дэс дарааг олоход тус тус хэрэгтэй байдаг. Товчлол нь үйл явдлын шугамаас гадна баатруудын уг хэрэгт оролцох байдлыг илтгэхэд туслах зорилготой юм. Хамгийн нарийн төлөвлөгөө хийдэг зохиолч бол Э. Золя байв. Баатрын тодорхойлолт хөтөлбөрөөр дамжин улмаар товчлол хийдэг энэ журмыг Э. Золя урвуу дараалалтайгаар гүйцэтгэдэг байв. Энэ нь түүний «туршлагын роман» гэгчийн онолоос шалтгаалсан байна. Тэр ёсоор бол эхлэхэд юу үзүүлэх утга санаагаа төлөвлөн бичдэг ба дараа нь түүндээ тохирсон үйл явдлыг эрж олдог байна. Эцэст нь сая баатрынхаа тодорхойллыг гаргадаг зуршилтай байжээ.

	Нэг зохиолд олон төлөвлөгөө хийдэг явдал ч бас байдаг гэнэ. А С. Пушкин «Ахмадын охиноо» бичихийн өмнө төлөвлөгөөгөө олон дахин засаж янз янз болгосон байна. К. Федин зохиолын бүлэг бүрийг тусгай өгүүллэг шиг төлөвлөхийг залуу зохиолчдод зөвлөдөг байна. Зохиолын утгыг гаргахад оролцоотой ямар нэг зүйл зохиолын аль нэг бүлэгт гарч ирж, заримдаа алга болж байдаг учиртай тулд энэ бүх хөдөлгөөнийг урьдаас төлөвлөгөөгөөр зохицуулдаг билээ. Роман туужийн төлөвлөгөө бичих явцад өгүүллэгийн төлөвлөгөөг бодвол илүү их өөрчлөгдөн олон дахин засагдах нь хэвшил болсон үзэгдэл мөн. Бичих явцад ер нь урьдаас харж чадаагүй олон зүйл шинээр гарч ирэх ба судлах тухайд гаргасан зарим зүйлийн үнэлэлт дүгнэлт өөрчлөгдөх удаа ч гардаг байна. Ер нь төлөвлөгөө бол зохиолын яс модыг босгох зүйл бөгөөд тодорхой биелэл дээрээ заавал өөрчлөгддөг уян хатан чанартай байгууштай. 

	Баатрын тодорхойлолт хувийн хэрэг нь бүрдэж, зохиолын хөтөлбөр болоод товчлол төлөвлөгөө цөм зохиогдсон гэж саная. Гэвч төлөвлөгөө бол зохиол биш бөгөөд түүнийг зохиол болгох нь нэн их чухал зорилт мөн. Манай залуу зохиолчид өөрийнхөө баатрыг нарийн мэдэхгүй, түүний хувийн хэргийг арван хуруу шигээ мэдэлгүйгээр зохиол бичдэг учраас заримдаа инээдэмтэй алдаа гаргах нь байдаг. Нэг залуу зохиолчийн романд эрэгтэй эмэгтэй хоёр хүн ярилцсаар байгаад явж явж эрэгтэйн хэлсэн үг нь байвал таарах зүйлийг эмэгтэйн үг болгож солиод биччихсэн байж билээ. Энэ тухай зохиолчид нь хэлэхэд тэр өөрөө анх итгэхгүй байсан боловч анзааралгүй тийнхүү алдаа гаргаснаа ухаарч билээ. Ямар нэг утга санаа гаргахаар шилж сонгож бодож зохиож байгаа үйл явдлын шижимд энэ мэт алдаа гардаг нь ганц залуу зохиолчдын дутагдал ч биш, ахмад хашир зохиолчид, тэр байтугай сонгодог зохиолчдод ч дайралддаг юм. 

	Ахмад зохиолч Ц. Дамдинсүрэн «Хэлдэг гурав, хийдэг ганц» гэдэг өгүүллэгтээ тиймэрхүү нэг алдаа гаргасан гэж өөрөө ярьж байв. Тэр нь юу вэ? гэвэл өвгөн эмгэн, хүү гурвуулаа өнөөх ажилтай бэрийг (Сүрэнг) ирэхээс өмнө мөн тийм залхуу байсан бол амьдарч чадахгүй байсан ба гэтэл бэрийг ирэхээс урьд тэд ямар нэг байдлаар амьдарч байсан нь лавтай. Хэрэв тэдний хэн нэг нь урьд ажилтай байгаад бэрийг ирснээс хойш залхуу хойрго болсон бол түүний учир шалтгаан эрхбиш байгууштай. Энэ асуудлыг шүүмжлэгч уншигч хоёрын хэн хэн нь тавиагүй боловч тавих хэрэгтэй зүй ёсны асуулт бөгөөд зохиолч өөрөө үүнийг гүйцэд бодолгүй биччихсэн гэдгийгээ оюутантай уулзсан уулзалт дээр гаргаж хэлж байсан билээ. 

	Уран үгийн их мастер М. Горький ч хүртэл иймэрхүү төрлийн алдаа гаргаж байсан нэг баримтыг дурдахад «Артамоновыхны аж төрөл» гэдэг зохиолдоо «Санаа зовж ядарсан Наталья хүүхэн хувцсаа ч тайлалгүй хэвтэж зүүрмэглэн нойрсов» гэж бичсэн атал өглөө босоод түүний яаран гарсныг харуулахын тулд «Дан цамцтай хөл нүцгэн доошоо буув» гэж бичжээ. 

	Үүнд хувцастайгаа бүхэл унтав гэдэг нь хүүхний ядарсныг харуулахад хэрэгтэй байсан ба нөгөө «дан цамцтай хөл нүцгэн буув» гэдэг чинь хүүхний яарсныг харуулахад хэрэгтэй байжээ. Гэтэл «Наталья хэдийд, хувцсаа тайлсан бэ? Шөнө сэрээд тайлчихсан уу гэдэг зүй ёсны асуулт уншигчид тавьж байжээ. Үнэндээ ч их ядраад бүхэл унтсан бол шөнө хувцсаа тайлаагүй байлтай, тайлаагүй бол өглөө сэрээд «дан цамцтай хөл нүцгэн доошоо буусан» байж таарамгүй байжээ. 

	Зохиол бичих төлөвлөгөөг ийнхүү янз янзаар зохиодог байна. Гэвч ямар ч сайн төлөвлөгөө зохиолыг орлож чадахгүй нь илэрхий. Иймд төлөвлөгөөг яаж зохиол болгосон нь хамгаас чухал билээ. 

	Нэг залуу зохиолчийн романы тухай И. Эренбург хэлэхдээ: «Энэ романы төлөвлөгөө нь муу биш, харин роман нь зөвхөн төлөвлөгөө төдий болсон нь муу байна» гэжээ. Энэ бол сайн төлөвлөгөөг сайн зохиол болгож чадаагүйн дутагдлыг заажээ. Ер нь цээжний хий хоосон төлөвлөгөөгөөр ямар ч амь амьдралгүй чанаргүй хуурмаг зохиол бичдэг гэм залуу зохиолчдод олонтоо тохиолдоно. Иймд зохиолын төлөвлөгөө гэж байхын зэрэгцээгээр бас төлөвлөгөөний зохиол гэж байдаг бөгөөд тийм зохиолын бүх явдал нь зохиомол хиймэл хүнд үнэмшил муутай, хамаг юмыг нь зориуд тааруулсан чанартай байдаг билээ. 

	Миний анхны өгүүллэгүүд (Дурлалын дээд «Хэн бэ?» «Жирийн хүний онол» гэх зэрэг нь) чухамхүү ийм төлөвлөгөөний зохиол болсон юм. Түүний дотроос «Хэн бэ?» гэдэг өгүүллэгийг яаж бичсэнийгээ тодорхой санаж байна. Тэр жилийн хавар улсын хөрөнгө мөнгийг шамшигдуулагчидтай хатуу тэмцэх тухай Улсын Бага Хурлын Тэргүүлэгчдийн зарлиг шийдвэр гарсан юм. Үүний дагуу мөн улсын хөрөнгө мөнгийг шамшигдуулагчид болоод бас хувьдаа улсын машин техникийг зальт аргаар ашигласан хүмүүсийн тухай, тэднийг цээрлүүлэн шийтгэсэн тухай сонин хэвлэлд бичигдэж ч байлаа. Тэр үед уран зохиол сонирхон оролдож эхлээд байсан бид энэ явдлыг уран зохиолын нэг чухал сэдэв гэж ухааран тэр дор нь шүүрэн аваад уг санааг илэрхийлэх дүр байдлыг дан ганц санаанаас авч чухамхүү «зохион» бодож цээжний хоосон төлөвлөгөөгөөр зохиол бичдэг байлаа. Тэр зохиолуудын үг хэл нь уншихад төвөгтэй ойлгомж муутай, хүнд үнэмшигдэх юмгүй, загварчилсан байдалтай байсныг тэр цагтаа ухаарахгүй байжээ. «Хэн бэ?» гэдэг өгүүллэгийг бичихдээ би улсын хөрөнгө мөнгө шамшигдуулагч этгээдүүдийн нэгийг ч танихгүй тэдний арга ажиллагаа, байдал төлөвийг огт мэдэхгүй, ажигласан судалсан юмгүй, гагцхүү тийм этгээдүүдтэй тэмцэж уран зохиолын дотор илчлэн шүүмжлэх хэрэгтэй юм байна гэж ойлгоод, тэр ойлголтын дагуу төлөвлөн бодож, хамаг дүр байдлыг санаанаас зохион гаргаж бичсэн билээ. Иймд тэр зохиол ёстой «төлөвлөгөөний» зохиол буюу хиймэл зохиомол байдалтай болсон билээ. 

	Тэдгээр өгүүллэгийн энэ дутагдлыг улс төрийн талаар хурц соргог зохиолч талийгаач Д. Сэнгээ хамгийн түрүүнд олж үзээд сонины тэргүүн өгүүллэгийн дотор шүүмжилсэн байж билээ. Гэхдээ тэр шүүмжлэлийн дотор уул зохиолуудыг үнэн байдал, баримтат материалыг хуулбарлан буулгасан натуралист хандлагатай болсон гэж дүгнэсэн нь үнэн байдалд нийцэхгүй зүйл байсан юм. Юу гэвэл тэдгээр зохиолд үнэн баримтат зүйлээс шууд хуулж авсан зүйлгүй, харин дан санаанаас зохион бодож бичсэн зүйл л байсан гэдгийг тодруулан хэлэх хэрэгтэй юм. 

	Сүүлийн үед хөдөө аж ахуйн нэгдлийн талаар олон роман тууж гарав. Тэдгээр зохиолын ололт дутагдлын талаар манай сонин хэвлэлүүдэд үнэлэлт шүүмжүүд гарсан билээ. Иймд би тэдгээр зохиолын ерөнхий үнэлэлт дүгнэлтийн талыг ярилгүй, зөвхөн бидний ярьж байгаа сэдэвт холбогдсон зарим нэг жишээг гаргаж, хэрэв залуу зохиолчдоос цаашдын бүтээлдээ анхаарвал уран бүтээлд нь тус болох болов уу гэсэн сэтгэлийн үүднээс зарим роман туужид хавтгайдуу шинж төгс үзэгдэж байгаа нэг зүйлийн тухай яръя. 

	Л. Түдэв, «Нүүдэл» романдаа зохиолынхоо гол баатар эцсийн эцэст нэгдэлд орохоос аргагүй болсон байдлыг харуулахдаа нэгдэл тийш одсон өргөн дардан зам, өөр тийш одсон нарийн зөрөг хоёрыг ээлжлэн харж санаашран бодол болж байгаагаар үзүүлсэн байв. 

	Д. Мягмарын «Нийлэх замын уулзварт» гэдэг зохиолын гол баатар Дорж бас л өргөн талын дунд нийлээд цааш үргэлжлэх хоёр замыг харж элдвийг бодож байгаагаар гарч байна. «Гэвч Дорж өвгөнийг хараагаа цаашлуулах бүр, тэр хоёр өргөн зам салаад явчихсангүй. Харин өргөн талын дунд хоёулаа нийлээд нүд муутай хүн ч тэмтрээд олмоор тийм өргөн зам болжээ. Тэр зам улаан нарны ургаж гардаг зүүн зүг зах хязгааргүй алсад үргэлжилнэ. Тэнд үүнээс өөр зам байтугай жим ч үл үзэгдэнэ. 

	Дорж өвгөний сажлуулан яваа энэ бяцхан жим ч гэсэн тэр хоёр замын аль нэгтэй нийлнэ. Дорж өвгөн нийлэх замын уулзварыг удаанаар ширтлээ» гэх зэргээр бичжээ. 

	Л. Чойжилсүрэнгийн «Өвсний шүүдэр» романы төгсгөлд нэгдэлд очих замын тухай бас л дурдаж байна. 

	«Галсан одоо өсөж төрсөн нутгийнхаа нэгдэлд очиж ажиллахаар алсын замд гарч явна. Эр хүний замын хүзүү урт гэсэн мэргэн сургаалаа эцэг өвгөд, судар бичигт үлдээжээ. Энэ нутаг аж ахуйд хэн ч ажигламгүй дорой залуу ирсэн бол олондоо тоогдохоор ажилчин болоод төрсөн нутагтаа уригдан очих амьдралын өргөн зам байдаг ажээ» гэх буюу цааш нь «Галсан эргэж харлаа. 

	— Сайн явж ирэв үү Юмчмаа!! Ямар азаар учрах нь энэ вэ? гээд гар барив. Олон хоногийн сэтгэл мөрөөдөл мөчийн зуур судас шижмээр холбогдох шиг уулын цаана усны тэртээгээс үнэн зүрхний найз нар учран золгох нь энэ ээ. 

	— Би нэгдэлдээ очиж дадлага хийхээр явж байна гэхэд Галсангийн царайд баярласны тэмдэг гэрэлтэн тодров. 

	— Би ч бас нэгдэлдээ очиж ажиллахаар явж байна. 

	— Тэгвэл бид хоёрын зам нийлэх нь байна. 

	— Тийм ээ! Яг нийлэх юм байна гэж хэлээд Юмчмаа үснийхээ үзүүрээр оролдон уулын орой харав» гэжээ. (240-рт)

	Ийнхүү дундад эртний европ дахинд «зам бүхэн Ромыг чиглэнэ» гэдэг үг байсны адил манай малчин бүрийн амьдралын ганц зөв зам хөдөө аж ахуйн нэгдэлд элсэх явдал мөн нь үнэн боловч зохиол бүхний төгсгөл ийм нэг хэвд цутгасан юм шиг адилхан байх нь баахан хачирхалтай болоод сонирхолтой хэрэг. Юу гэвэл малчин ардын амьдралын зам бүхэн нэгдлийн зүгт хандаж байгаа нь хэдийгээр цаг үеийн түгээмэл үнэн боловч ард бүхэн нэгдлийн замыг сонгохдоо эрхбиш хөдөө талд гарч зам жим хоёрыг харьцуулан харж, түүгээр жишээлэн өөрийн амьдралын замыг сонгож авдаг гэж бодоход хүрвэл баахан эргэлзэлтэй хачин хэрэг. Арай ондоогоор нэгдлийн замыг сонгож авч болох биш үү? Зохиол бүхэн ингэж төгсөх нь сонингүй юм биш үү гэж эрхгүй бодогдоно. 

	Ер нь хөдөө аж ахуйн нэгдлийн тухай гурван зохиолч бичихэд гурвуулаа замын тухай хэсгээр төгсгөсөн нь сонин. Яагаад тийм болов? Энэ бол амьдралд дайралдаж болох олон боломжийг төгс бүртгэн судлалгүй барагцаалан бодож, төлөвлөснөөрөө хийсэн дээрээс тэгсэн биш биз? гэж аргагүй санагдуулж байна. 

	Энэ бол манай залуу зохиолч нөхөд одоо цагт малчин ардын зам бүхэн нэгдэлд хандсан, өөр зам байхгүй гэж бодсон өөрсдийн ерөнхий ойлголтын үүднээс дүрийг зохион бодсоны илрэл байж магадгүй. Хэн бүхний мэдээж үнэнийг ээлж дараагаар давтан нэгнийхээ явсан замаар яваад байвал уран бүтээлчийн өсөлтөд муугаар нөлөөлдөг тал бий гэдэг. Уран зохиолын ажил бол алив зүйлийг ижилхнээр давтахыг тэвчдэггүй хөдөлмөр юм. Хэн нэг эхээс гурван ихэр хүүхэд гарвал хүндтэй сайхан хэрэг боловч гурван өөр зохиолчоос гурван ихэр бүтээл гарвал тэр тийм сайшаалтай зүйл биш агаад загварчилсны харгай гэж шүүмжилдэг билээ. 

	Залуу насанд зохиол оролдож байхад амьдралаас олж мэдсэн, гүн гүнзгий танин мэдэж ухаарсан юмгүй, хүнд хэлээд өгмөөр нарийн нандин юм нээж олоогүй байтлаа зохиол бичихийн хүсэл болж, түүндээ хөтлөгдөн санаанаасаа голлон дүрийг бүтээж зохиолыг бичдэг гэм надад дайралдаж байсан тулд тэр гашуун туршлагыг бусад залуу нөхдөд битгий давтагдаасай гэж би үнэн зүрхнээсээ хүсдэг билээ. Тэгж бичигдсэн зохиолын содон тэмдэг бол уг зохиолд ямар ч чухал сэдвийг сонгож авлаа гэсэн хүний анхаарлыг татахгүй, уншсан хүнийг сонирхуулахгүй хамаг дүр зураг, яриа харилцаа нь хүнд нэг л итгэгдэхгүй, уул зохиолын дотор хэдийгээр зүрх түгшүүлэх аймшигтай хэрэг дэгдэж, хүний амь нас сүйдэж байгаа тэргүүтнийг дүрслэх боловч тэр нь хүний зүрхийг догдлуулж сэтгэлийг дэнсэлгэж чадахгүй байдаг явдал юм. Тийм зохиолын баатрын үхэл хатал нь уншсан хүнд өрөвдөх гуниглахын сэтгэлийг төрүүлэхгүй, хайрын сэтгэл янагийн учрал нь ч уясах баясахын халуун сэтгэл төрүүлэхгүй санаанд юм хийхээргүй байдаг. Хамаг юм нь нэг л үнэн биш, худал хуурмаг мэт, хүний инээд эгдүүг хүргэхээр байж, уншсан хүн зохиолчийн өмнөөс ичиж зовоход хүргэдэг зохиол байдаг. Жүжигчин тайзан дээр хэлэх үгээ мартаад гөлөлзөж байгааг харах буюу эсвэл тэр жүжигчин учир байдалд нийцэхгүй шал худлаар маяглаж байгааг харж суухад үзэгч хүнд хэчнээн эвгүй, төлөөнөөс нь зовж эхэлдгийг хэн андах бил ээ? Тэрчлэн хиймэл зохиомол болсон зохиолыг уншихад зохиолчийн өмнөөс нүүр улайж зовохын сэтгэл төрдөг юм. 

	Манай нөхдийн бичсэн зарим зохиолд тиймэрхүү сэтгэл төрүүлэх газар цөөнгүй байдгийг эрхгүй тэмдэглэж хэлэлгүй болохгүй. Романуудад нэгдэл байгуулах тухайд гарч байсан элдэв бэрхшээл, тухайлбал өмчийн үзэл, дундын өмчийн малыг амин хувийн малаас дор 

	үзэх, сольж холих, амины мал нийгэмчлэх тухайд дургүйцэл гаргах, нэгдлийг ойшоохгүй байх, урьд хамтрал коммун байгуулах үед гарсан алдаа завхралыг санаж, хойш суун хаширлах, хуучин шинийн зөрчил цөм дүрслэгдсэн байх боловч үнэн амьдрал дээр нэгдэл байгуулахад гарч байсан ёстой зөрчлийг хүний сэтгэлд аргагүй санагдуулахаар үнэн болгож дүрсэлж чадаагүй байна. Тэр зөрчлүүд заримдаа үлгэрийн юм шиг амархан шийдвэрлэгдэж байгаа нь үнэмшилгүй болгодог байна. Жишээлээд хэлэхэд «Нүүдэл» романы дотор нэгдлээс өгсөн хүнсний ногооны (төмс, байцайны) ашиг тусыг ардууд мэдэхгүй хээр хаяж нүүсэн байна. Гэвч үүнийг таниулахын тулд албаны хүн очиж нэг сайхан ногоотой хоол хийж өгсөнд ардууд учрыг мэдэн түүний ашиг тусыг ухааран хүнсний ногоо идэж сурсан мэтээр бичжээ. Төрөлхөөс идэж дадаж сураагүй хүнсний ногооны ашиг тусыг тэр нэг сүрхий дарга ганц удаа хоол хийж өгснөөр бүрнээ ойлгуулан бүгдийг мэдрүүлчихсэн нь хараахан их л амархан бүтээсэн хэрэг. Энэ зохиолын дотор нэг шөнийн дотор өдий төдий газар трактораар хагалж үлгэр жишээ үзүүлсэн, залуучуудыг халуун усанд оруулж сургасан зэрэг олон зүйл зөрчлийг үлгэрийн юм шиг амархан шийдвэрлэсэн мэтээр дүрсэлжээ гэж хувьд санагдаж байна. Тэр зөрчлүүд үнэн амьдралд тэр мэт амархан шийдвэрлэгдэж байсан бол сайн хэрэг боловч нэгдлийг байгуулахад үнэхээр ноцтой хэцүү бэрхшээл байгаагүй, их л амархан байсан шиг сэтгэл төрүүлэх учир зохиолыг баахан үнэмшилгүй болгох талтай байна. 

	Төлөвлөгөөний төдий зохиолын өөр нэг шинж бол уг зохиолын гарч байгаа явдал, нийгмийн амьдрал түүхэн тодорхой цаг үеийн дэвсгэргүй хэсэгхэн хэдэн хүнийг орон цаг, орчин газрын нь бүхэл бүтэн амьдралаас салгаж аваад дүрсэлчихсэн мэт байдаг явдал мөн. Дээр дурдсан роман туужийн олонход аль нэг аймгийн аль нэгэн нутагт байгаа нэгдлийн байдлыг салгаж аваад тэрхэнд нь зурж үзүүлсэн шиг санагдахаас биш, улс орон даяарт тэр үед явагдаж байсан нэгдэлжих хөдөлгөөний ажил амьдрал, бүх нарийн төвөгтэй харьцааны нэг хэсгийн хувиар дүрслэгдэн гарах талаар дутмаг болсон байна. Ийм учраас нэгдэлжиж байгааг харуулсан тэдгээр зохиол бол хүнд үзүүлэхийн учир ширээн дээр, дэлгэц дээр босгож барьсан нэгдлийн тухай үзмэрийн зүйлийг (макет) томьёолон орлох зүйлээр нь босгож барьсан шиг санагдаж байх юм. 

	Эвтэй зүйтэй чулуугаар гэр барьж тоглож байгаа хөдөөгийн хүүхдийн тоглоом бол нэгэн айл гэрийн бүх нарийн төвөгтэй амьдралыг бүхэл бүтэнд нь тусгаж чадахгүй шүү дээ. Юм бүхнийг нь зөвхөн тойм төдий л орлуулчихсан байдаг шүү дээ. Хомоол өрөөд адуу гэх, цагаан чулуу өрөөд хонь гэх, мэтээр л томьёолдог шүү дээ. Гэвч жинхэнэ айл бол эрхбиш гэр бүлийнхэн дотроо ч, мөн айл саахалтынхантайгаа, баг сумынхантайгаа цаашилбал аймаг орон, улс үндэстнийхээ амьдрал түүхийн бүх явцтай салшгүй холбоотой. Энэхүү холбоо харьцаан дундаа ч сая учир утга бүрэн төгөлдөр болдог учиртай билээ. Төлөвлөгөө загварын төдий болсон зохиол гэгч чухам тийм хүүхдийн тоглоом мэт үнэн амьдралын тойм орлох зүйл шиг хиймэл зохиомол зүйл байдаг ажээ. 

	Тийм зохиолууд бол хөлгөөс нь салгаад ширээн дээр өрсөн шатартай төстэй юм. Шатрын морийг хэрэв хөлөг дээр өрөөлдөөд нүүдэг нүүдлээс салгаж авбал морины үүргээ гүйцэтгэж чадахаа байна шүү дээ. Шатрын тэмээг хөлөг дээр хошуулдаж нүүдэг нүүдлээс нь салгавал тэмээний үүргээ алдаж учир холбогдолгүй дүрс төдий болно. Нийгмийн нийт амьдрал, түүхэн тодорхой үеийн дэвсгэрээс нь салангид дүрсэлсэн зохиолын хэрэг явдал, дүр, баатар бол чухам тийм л хөлгөөс салгасан шатрын дүрстэй адилхан учир утгагүй хий хоосон хиймэл зүйл болдог байна. 

	Ер нь зохиолын төлөвлөгөө сайн боловч зохиол нь төлөвлөгөө загвар төдий болдог гэм бол манай залуу утга зохиолын одоогийн шатанд хамгийн шийдвэртэй тэмцвэл зохих нэлээд түгээмэл дутагдал юм гэж санаж байдгаа гаргаж хэлэхийг би өөрийн үүрэг гэж үзэж байна. Гэвч сүүлийн үед гарсан манай роман, туужид байгаа энэ мэт алдаа дутагдлыг шүүн хэлэлцэх нь зохиолчийн хөдөлмөрийн тухай хувийн сэтгэмжээ бичиж байгаа миний ажлын хүрээнээс хальж гарсан ажил бөгөөд үүний талаар шүүмжлэгч нарын гарыг харах ёстой биз ээ. 

	Харин ийм төлөвлөгөө загварын төдий зохиол гардгийн нэг гол шалтгаан зохиолчийн хөдөлмөрийн талаас юунд байдаг вэ? гэвэл энэ нь миний бодоход бичих зүйлээ нарийн судлан нягтлалгүй бичдэгт оршдог мэт. Цаг үеийн чухал сэдвийг шүүрэн аваад, түүнийгээ бүх талаас нь дахин дахин нягтлан судлалгүй учир утгыг гүйцэд ололгүй яаран зохиол бичдэг дээрээс бид ийм дутагдал гаргадаг байна. Нөхөр Ч. Чимид, «Хавар намар» гэдэг зохиолоо их хурдан хугацааны дотор бичсэн гэдэг бөгөөд энэ зохиолоо бичихийн тулд юуны өмнө тэр үед сонин хэвлэлд гарч байсан материалыг ашигласан гэж дуулдсан. Гэтэл атар газрыг эзэмшиж байгаа манай залуучуудын амьдрал байдлыг харуулсан энэ чухал сэдэвт зохиол тэр түргэн гоомой хийсний улмаас агуулгаар баахан шалчгар болсныг шүүмжлэгч нөхөд бичсэнээс гадна уншигчид ч тэмдэглэж байсан. Зүй нь тэр мэтийн чухал асуудлыг манай ямар ч ахмад зохиолч суурьтай ултай боловсруулбал зохих байжээ. Ахмад зохиолчид маань юуны өмнө өөрийн хөдөлмөрөөр үлгэр үзүүлж баймааж нь зохиолоороо залуу зохиолчдын багш болж чадна. 

	Зохиолчийн зарцуулсан хөдөлмөр, түүний үр дүн болсон зохиолын чанар чадал хоёрын хооронд шууд тэнцүүгийн тэмдэг тавьж болохгүй гэдгийг бид сайн мэдэх боловч авсан сэдвээ яаж боловсруулбал зохихын үлгэр жишээг ахмад зохиолч С. Дашдэндэв гуай үзүүлсэн гэх үндэстэй байна. Энэ нь «Улаан нар» романыг хэрхэн бичсэн бэ? гэсэн сурвалжлагчтай ярьсан түүний ярианаас тодорхой байна. Хувьсгалын тухай роман бичихээр шийдээд зохиолч удтал түүний холбогдолтой материалыг эрж сурвалжилсан байна. Хэд хэдэн удаа төлөвлөгөө зохиосон боловч бэлтгэлийг сайн хангах зорилгоор хойш тавьсан байна. Тэгээд номын сан, архив гэдэг хуучин бичиг хар хадгалах газраас өдий төдий материал уншиж судалсны дээр олон хүнтэй биеэр уулзаж тэр цагийн хэрэг явдлыг сурвалжилсан байна. Залуу зохиолч нар зохиолоо тэр бүр ингэж боловсруулж судалж «элдүүрийг» хангадаггүй гэм байдаг шиг санагдана. Жишээлэхэд энэ жил утга зохиолын оройн дээд сургууль төгссөн зарим нөхөд диплом хамгаалсан зохиолдоо ямар ямар материал судалж бичсэнийг асуухад би нэгдэлд очиж үзэж байсан, ер нь иймэрхүү юмтай дайралдаж байсан, хөдөө гадаа явахдаа нэгдлээр орж байсан гэхчлэн тодорхойгүй хариу өчиж байсан нь цөөнгүй. 

	Зохиолынхоо төлөвлөгөөг сайн хийгээд зохиолоо төлөвлөгөө төдий ерөнхий зүйл, тойм төдий зохиолын оронцог болгохгүйг зохиолч бүхэн чармайх ёстой бөгөөд энэ бол зохиолыг амилуулах асуудал мөн. Зохиолыг амилуулна гэдэг бол хүүхдийг өсгөж бойжуулахтай төстэй өдөр тутмын анхаарал, санаачилга тавих шаардлагатай ажил юм. Залуу нөхдийн уран бүтээлийн балчир үрс дутуу дулим санаачилга тавьсны улмаас гардаг элдэв дутагдалгүй энх тунх эрүүл саруул цог золбоотой торних болтугай. 

	 

	VI : ХЭЛЭЭР ДҮРСЭЛЖ, ДҮРЭЭР ХЭЛДЭГ ТУХАЙ

	Максим Горький «Социалист реализмын тухай» гэдэг өгүүлэлдээ «Зохиолч үзгээр бичдэг төдий биш, үг хэлээр зурдаг. Зурахдаа ч зураач мастер шиг хүнийг хөдөлгөөнгүй дүрсэлдэг биш, харин ч үүнийг тасралтгүй хөдөлгөөн, үйл хөдлөл, тэдний хоорондын эцэс хязгааргүй мөргөлдөөн анги, бүлэг, нэгжүүдийн тэмцэл дунд дүрслэхийг чармайх учиртайгаа ухаарвал таарна» гэж бичжээ. 

	Ажилчин ангийн хувьсгалын салхич шувуу болсон суут их бичгийн хүний энэ сургаал яруу тодорхой, нэн ойлгомжтой зүйл мөн боловч түүнийг гүйцэд ухаарч, яс махандаа шингээгээд хэрэгжүүлэн биелүүлнэ гэдэг туйлын амаргүй хэрэг. Энэ «үгээр зурж» сурна гэдэг бол зохиолчийн уран бийр болох үг хэлийг нэн чадамгай эзэмшсэнээр сая дүрээр сэтгэж сурахыг өгүүлсэн нь мөний тулд бүх насаар сургууль хийвч бүрэн төгс эзэмдэхэд бэрхтэй эрхэм дээд уран чадвар мөн. Энэ бол чухам өнөөх «хадыг хялгасаар хөрөөднө» гэгчээр бүх насны тэвчээр тэсвэр, хичээл зүтгэл шаардах нарийн төвөгтэй ажил болох нь аяндаа илэрхий. Бийр үзгээр бичиж чаддаг нь олон боловч зурж чаддаг нь ховор бөгөөд үүнийг уран зураач гэж өргөмжилнө. Үүнтэй адил үг хэлээр ярьж хэлж чаддаг нь олон боловч харин дүрсэлж зурж чаддаг нь нэн ховор тулд ийнхүү үгээр зурж дүрслэх чадвартныг уран зохиолч, бичгийн хүн гэж эрхэмлэн нэрлэдэг билээ. 

	«Үгээр зурах» тухай М. Горький сургаж сануулаад зогсоогүй, үгээр яаж зурдгийн сонгодог жишээг үзүүлдэг уран бүтээлч хүн байсан тулд түүний зохиолд юмыг хэрхэн дүрсэлсэн нэг жишээг энд гаргавал зүйтэй. Энэ дүрслэх чадал нь юмыг нарийвчлан тоочиход нь биш, харин хүний сэтгэлд хэзээ ч мартагдахын аргагүй буухаар ойн тойнд ортол хэлж, уг үзэгдлийн бодитой тодорхойд нь яагаад ч эргэлзэх аргагүй тод зураглал гаргадагт нь байдаг бөгөөд энэ нь М. Горькийн үгээр дүрсэлдэг чадлын гойд шинж билээ. «Эхийн домог» гэдэг өгүүллэгийн эхэнд: «Өвч төмөр хуягт дайсан, тэр нэгэн хотыг бүслэн хаасаар хэдэн долоо хоног болж, шөнөдөө гал түүдэг асаадаг нь хав харанхуйгаас хотын хэрэм өөд үй түмэн улаан нүд таваа ханаж харах мэт үзэгдэн тэр гал түүдгийн дохио занаатай юм шиг асаж байгаа нь бүслэгдсэн хотынхны сэтгэлд зориг шантрам бодол төрүүлдэг байлаа» гэж бичсэн нь энэ цөөхөн үгэнд бүслэгдсэн хотынхны нүдний өмнө бүсэлсэн дайсны хуаран ямар жихүүцэм аймшигтай харагдаж байгааг мартах аргагүй дүрслэн гаргасан байна. Энэхүү «Үй түмэн улаан нүд» харанхуйгаас харж байгаа нь мангас махчныг сануулам учраас аймшигтай түгшүүртэйн сэтгэгдэл төрүүлж байгаа төдий биш, чухамдаа бүслэн хаасан дайсны гал хаагдсан хотынхонд ийнхүү «үй түмэн улаан нүд таваа ханан» харах мэт байгаа нь нэн аймшигтай. Энэ нь дайсны заналтай байгааг цохон тэмдэглэж байгаа учраас энэхэн бүслэлтийн байдал нөхцөлд л юугаар ч солих аргагүй уран хурц тод дүрслэл мөн. 

	Цааш нь «Амьтан гэр орондоо гал дэн барихаас айж гудамж тас харанхуй, тэр харанхуйд хар нөмрөг нөмөрсөн эмэгтэй хүн голын усны гүнзгийд нь явж байгаа загас шиг чимээгүй үзэгддэг байлаа. Үзсэн амьтан бүхэн бие биеэсээ

	— Өнөөх маань уу?

	— Өнөөх өө! гэж асуулцан дуугаралцаад, хаалганы асар дор зайлах нь зайлж, тэр эмэгтэйн хажуугаар чимээгүй гүйж өнгөрөх нь өнгөрч, эргүүлийн цэргийн дарга нар тэр эмэгтэйг хатуугаар сануулан:

	— Монна Марианна, та дахиад л гудамжинд гарч ирэв үү, та хүнд цохиулчихвал горьгүй шүү, гэмтэн этгээдийг эрж сураглах хүн олдохгүй шүү гэхэд нь тэр эмэгтэй гэдийгээд хүлээдэг байж. Тэгэхэд нь тэр эргүүлийн цэрэг түүнд гар хүрэхээсээ жигшдэг ч юм уу, зүрхэлдэггүй ч юм уу хажуугаар нь өнгөрдөг байжээ. Зэвсэгтэй улс хүүр тойрч гарсан юм шиг хажуугаар нь тойрон гарч, тэр эмэгтэй харанхуйд ганцаараа үлдээд нэг гудамжнаас нэг гудамж руу аяархан гэгчээр ганцаараа үг дуугүй, хав хар юм явж байгаа нь хотын гай зовлон биелээд явж байгаа юм шиг...» гэх зэргээр бичжээ. 

	Үүнд тэр бүслэгдсэн хотынхон, бүсэлсэн дайсны цэргийн толгойлогч залуугийн эхийг төрсөн хотоосоо урвасан урваачийн эх гэж хүн бүхэн үнэн сэтгэлээсээ жигжиж байгааг чухамхүү дүрслэн гаргасан байна. Энд тэр эмэгтэйг хотынхон бүгдээрээ жигшиж байна гэж ерийн нэг хүүрнэн ярьсангүй, харин тэр эмэгтэйг урваачийн эх гэж яаж жигшиж байгааг олон талаас нь тов тодорхой дүрсэлсэн байна. Энэ нь түүнийг гарч ирэхэд хүмүүс «Өнөөх маань уу?» — Өнөөх өө! гэгчийн иг маг яриад асарт хаалганы дор зайлах нь зайлж, дэргэдүүр өнгөрөх нь өнгөрч байгаагаас тодорхой. Цаашилбал эргүүлийн цэргийн дарга түүнд «Хүнд цохиулчихвал горьгүй гэмт этгээдийг эрж сурах хүнгүй» гэсэн утгатай үг хэлснээс энэ жигшиж байгаа нь ил байна. Учир нь тэр эргүүлийн хэлсэн үгэнд тэр эмэгтэйг цохичхож магадгүй хүн (өөрөөр хэлбэл тэгтэл их жигшин үзэн яддаг) олон хүн байгаа болохыг онцлон товойлгохын дээр тэр жигшүүр болсон эмэгтэйг үзэн яддаг хүмүүсийн нэг нь хэрэв цохичих юм бол бид чиний амийг тасалсан этгээдийг гэмт этгээд гэж эрж сураглахгүй шүү, тоохгүй гэсэн утгатай байна. Нэг үгээр хэлбэл тэр эргүүлийн цэрэг энэ эмэгтэйд «Чамайг жигшдэг хүн олон шүү, сайхан мэдээрэй, урваачийн эх чи нидрүүлчихвэл хохь чинь болно шүү» гэсэн нууц далдын занал агуулсан үгийг их л өрөвдөн хайрласан хэлбэрээр хэлж байгаа нь илэрхий. Энэ хашилтад хийсэн үгийг Горький зохиолынхоо энэ хэсэгт огт хэлсэнгүй боловч дүрсэлсэн зүйлээс ийм утгатай үг хэлсэн нь тов тодорхой болж байна. Цаашилбал зэвсэгтэн хүмүүс түүнийг жирийн нэг тойрч гараагүй, чухамхүү үхдэл хүүрээс сэжиглэн тойрч гардаг шиг тойрч гарч байгаагаас үзвэл түүнийг хэчнээн жигшиж байгаа нь тодорхой. Энэ бүхний эцэст тэр эмэгтэй «нэг хав хар юм явж байгаа нь хотын гай зовлон биелээд явж байгаа юм шиг» харагдаж байгаагаас үзвэл энэ эмэгтэй хэчнээн их жигшүүртэй харагдаж байгаа нь бүр ч тод товгор дүрслэгдэж байна. 

	Урваачийн эхийг хотын иргэд ийнхүү ихэд жигшиж байсан нь тэр хөөрхий эх оронч эмэгтэйг байх суухын аргагүй болгосон бөгөөд арга буюу өнөөх гайхал урваач хүү дээрээ очихоор төрсөн хотынхоо дайсны буудал хуаран тийш явахаас аргагүй болгож байна. Тэнд очоод хүүгээ элдвээр ятгаж төрсөн хотынхоо эсрэг хандаж урвасан бурууг нь ойлгуулах гэж хэчнээн оролдсон боловч тэр гайхал хүү нь «Алдар гавьяаны хүйтэн гэрэлд» нүд нь сохорсон тэнэг бардам, хоосон хонгио хүү байсан тулд эхийнхээ үгийг хүлээж авсангүй. Эх хүний амьдрал, аз жаргал туурвин бүтээгч утга агуулгад харштай устган бурчих үзэл бодлоо баримталсаар үлдэх төлөвтэй болоход тэр хөөрхий эх, эх оронч зүрх сэтгэлтэй ариун шударга иргэн тулд «төрөхөөс нь есөн сарын өмнөөс мэддэг агсан» хайрт хүүгээ хутгалан алж, төрсөн хотынхоо төлөө иргэний хувиар хийх юмаа хийгээд, бас нэгэнт үрээ алдсан эх амьд явахын утгагүй болсон тулд хүүгийнхээ хүүрэн дээр амиа хорлон зүрхээ шувт дүрж үхэхээс өөр гарцаагүй болжээ. 

	Энэ бүх дүр зураглал болох: «дайсан түүдэг гал асаадаг нь хав харанхуйгаас хотын хэрэм өөд үй түмэн улаан нүд таваа ханан харах мэт үзэгддэг» бас «тэр харанхуйд хар нөмрөг нөмөрсөн эмэгтэй хүн голын усны гүнд нь яваа загас шиг чимээгүй» үзэгддэг байсан, тэр эмэгтэй хотоосоо гарч урваач хүүгийн нь байгаа дайсны буудал руу сэтгэл ихт гуниглан шаналан явахдаа «нөмрөг дотроо бялхам дүүрэн аягатай юм авч яваад асгаж цалгиузай гэсэн юм шиг алгуурхан явж» байгаа хийгээд «хүүгийнхээ хүн алуулж, цус ханатал шингээсэн төрсөн нутгийнхаа газар шороог» гишгэлэн явахдаа «Тэр газар шорооноос хөлөө салгаж өргөх нь хэцүү юм шиг арай гэж аяархан алхалж» яваа хийгээд тэр эмэгтэй хүүгээ алахаар шийдэхийн өмнө дайсны буудлаас «хүүтэй болохын чичирхийлсэн жаргал, хүү төрөхийн өвдөх зовлонг амссан тэр хотоо харж, нарны улаан цацраг хотын хэрэм цамхгийг нь гийгүүлж, цонхны шил ёрын муухай гялалзанхан харагдаж, хамаг хот нь шарх болсон мэт үзэгдэн, түмэн шархнаас нь алтан амины улаан шүүс шунх гоожиж байгаа юм шиг харагдсаар цаг өнгөрөх тутам тэр хот үхдэл хүүр шиг харлаад дээр нь од гялалзсан нь үхсэн хүний дэргэд зул барьсан шиг» харагдаж байсан зэрэг энэ бүх гайхалтай уран зураглал бол үзгээр бичсэн үг үсэг биш, хатан цүүцээр хад чулуунд сийлсэн зураг хөрөг шиг хүний санаа сэтгэлд арчигдашгүй сэтгэгдлийг үүрд үлдээх бөгөөд үгээр ингэж дүрслэх гэдэг гагцхүү уран үгийн их мастерын хүч хүрэх ажил гэдэг нь тодорхой. 

	Гэтэл үг хэлээр бүтээсэн, хүний амьдралын энэ гайхамшигт зураг хөрөг хүний санаа сэтгэлд тов тодорхой утга санааг яруу тод шивнэж хэлээгүй сэн бол бас л уран зохиолын дүрслэл биш байх сан билээ. Үнэндээ энэ өгүүлэлд «Эх хүн үрдээ хязгааргүй хайртай байдаг. тэгэвч эх орондоо түүнээс ч илүү хайртай байх ёстой» гэсэн утга санааг уншигчдад бүх дүрслэлээрээ яруу тод шивнэн хэлж байна. Үг хэлээр дүрслээд, дүрийн хэлээр утга санааг гаргаж хэлсэн нь энэ билээ. Иймд дүрслэл бол зөвхөн ямар нэг юмыг дүрслэхийн төлөө байдаг биш, харин утга санаа гаргаж, уншигчдад нэг чухал юм хэлж өгч чадах дүрийг бүтээхийн төлөө байх учиртай. Уншигчдад хэлж өгөх утга санаатай байхын тулд зохиолч юм болгоны талаар тодорхой санал бодолтой үзэлтэй байх хэрэгтэй бөгөөд гэтэл зохиолын дотор дүрслэгдэх юм болгоны талаар тийнхүү тодорхой үзэл бодолтой байна гэдэг тун их юм мэдэхийг шаардах асар хүнд ажил юм. Энэ тодорхой үзэл бодлоос зохиолын уран дүр ургаж гардаг юм байна. Тэр дүр дүрслэл эхлээд зохиолчийн санаа сэтгэлд, түүний дүрслэн бодох чадвар, санаанаас зохиох уран сэтгэмжийн ачаар зураг хөрөг мэт тов тодорхой урган сэтгэгдэж гэмээж нь сая уншигчдын санаа сэтгэлд басхүү гантиг чулуунд сийлсэн зураг хөрөг мэт тов тодорхой арилшгүй бат урган дүрслэгддэг байна. 

	И. Тургенев уран дүрийг бүтээх дараалалт ажлын явцыг тодорхойлж хэлэхдээ: «Би амьдралын явцад ямар нэг Фекла, Андреев, нэг Петр нэг Иван тэргүүтэнтэй учран дайралддаг. Тэгтэл Фекла, Андреев, Петр, Иван нарт миний урьд хожид олж үзээгүй сонсоогүй нэг гойд юм байгааг олж мэдээд сонирхон гайхдаг юм. Тэгээд би түүнийг улам ажиглан шинжиж гардаг. Тэгэхэд тэр эмэгтэй буюу эсвэл, эрэгтэй надад тусгай нэг сэтгэгдэл төрүүлдэг билээ. Тэр нь улмаар бодол болно. Дараа нь өнөөх Фекла, Петр, Иван нар надаас холдож нэг тийшээ алга болдог юм. Гэтэл тэдний үлдээсэн сэтгэгдэл санаанд хоцроод боловсорч эхэлдэг юм. Би тэднийг бусад хүмүүстэй эргэцүүлэн тавьж үзээд элдэв үйл явдлын хүрээнд оруулж бодож үздэг. Тийнхүү миний дотор бүхэл бүтэн бяцхан ертөнц бий болдог. Тэгээд өөрөө мэдээ ч үгүй, бодоо ч үгүй байтал энэхүү бяцхан ертөнцийг дүрслэх хэрэгцээ гараад ирдэг юм. Тэгэхэд нь би тэр хэрэгцээ шаардлагыг дуртайяа хангаж цэнгэл жаргал болгодог билээ» гэжээ. 

	А. Чеховын хүлээснээр бол зохиол бичих тухайд нь түүний «толгой дотор гадагш гарахыг гуйж командыг нь хүлээсэн бүхэл арми-хүмүүс бий болчихдог» гэнэ. А. Пушкин хэлэхдээ:

	 

	Санаашрал мөрөөдлийн минь үр дүн болсон 

	Сайн танил олон зочид цувран цуглардаг»

	 

	гэсэн нь зохиолынхоо дүр баатруудыг санаандаа бүрдүүлэн боддогоо хэлжээ.

	Энэ бүхнээс үзвэл зохиолч амьдралдаа дайралдсан хүмүүсийн гол онцлог гоц гойд шинж чанарыг ажиж, түүнээс төрөгдсөн сэтгэгдлийг улмаар бусад баримт үзэгдэлтэй элдвээр эргэцүүлэн бодож, сайтар боловсруулан учрыг олж, утгыг нээгээд зохиол бичмээр санагдаж тэрхүү нээж олсон утга санаа, хууль зүйг нь яруу тодорхой илэрхийлж чадах тийм хүн, үйл явдал, нөхцөл байдлын бүрэн төгс зураглалыг дүрслэн бодох сэтгэлдээ дурайтал бясалган бодож зохиолыг бичдэг ажээ. Их зохиолч нарын дүрслэн бодох сэтгэлгээний чадал гайхамшигтай байдаг учир тэдний санаанаасаа сэтгэмжлэн зохиосон дүр дүрслэл нь үнэн бодит байдлын чухам үзэгдэл мэт сэтгэгдэм болдог бөгөөд түүний үнэн магадтайд зохиолч өөрөө чин зүрхнээсээ итгэж бодит хүн, үнэн хэрэг явдалд хандахын адил ноцтой хариуцлагатайгаар хандаж бичдэг байна. 

	Их И. Гёте Ифигенийнхээ хувь заяаны төлөө балчир хүүхэд шиг уйлан хайлан байж бичсэн гэдэг. («Эртний юм худалдах дэлгүүрийн» баатар эмэгтэйн аймшигтайгаар үхсэн тухай өгүүлэхдээ ийнхүү уйлсан гэдэг) И. Гёте зарим зохиолынхоо баатар эмэгтэйд би өөрөө хайртай болчихсон юм шиг санагддаг гэжээ. Г. Ибсен «Санаанаасаа зохион бий болгосон хүн бүрийгээ толгойноос нь хөлд нь хүртэл цөм мэддэг» гэжээ. 

	Их зохиолч нар энэ мэтээр сэтгэмжлэн зохиосон баатруудтайгаа амьд хүнтэй харьцдагийн адил харьцаж, тэдний хувь заяаны төлөө санаа зовон нулимс унагаж, жаргал зовлонг нь хуваалцан байж бичдэг бөгөөд энэхүү сэтгэлчлэн бүтээсэн хүмүүс, тэдний амьдралын түмэн хэрэг явдал, учрал тохиолын дунд санаа сэтгэлээрээ амьдран байж зохиолоо туурвидаг байна. Чухам ингэж байхдаа л олонх зохиолчид жаргалаа эдлэн суудаг байжээ. Гэхдээ энэ нь цөөн хүнд олддог жаргал юм. 

	Л. Толстой хэлэхдээ «Хүмүүстэй хамт амьдрахдаа тэднийг гүйцэд таньж мэддэгийн адил яруу найргийнхаа (ө.х. уран зохиолын - М. Г.) хүмүүсийг мөн тэдний дунд санаа сэтгэлээрээ амьдран байж таньж мэддэг» гэжээ. Г. Флобер «Боварийн хатагтай» гэдэг зохиолоо бичиж байсан тухайгаа бичсэн нь: «Өдрийн хоёр цагаас» «Боварий»-ийг бичиж сууна. Мориор зугаалсныг нь тоочиж байна. Одоо би яг дунд нь халуун дунд нь орлоо. Хөлс минь мөндөр шиг дусалж, хоолой зангирч байна. Хий санааны үзэгдэл дунд эхнээс нь аваад эцэс хүртэл умбан сууж өнгөрөөдөг миний амьдралын ховорхон сайхан өдрүүдийн нэг нь өнгөрлөө... Өнөөдөр би нэгэн зэргээр эрэгтэй эмэгтэй хүн, сэтгэлтэй хар хүү, сэтгэлтэй хүүхэн болж, намрын нэг өдөр ойн гүнд шарласан навчсын дундуур зугаалав. Би нэг зэргээр морь, навчис, салхи, хайрын сэтгэлтний хэлсэн үгс, янагийн цог гэрэлтсэн тэдний нүдийг анийлгагч улаан нарны туяа тус, тус болж үзэв» гэжээ. 

	Зохиолч дүрслэн бичиж байгаа бүх зүйлийнхээ мөн чанар, дотоод аяст санаа сэтгэлээр нэвтрэн орж, түүний дүр байдалд шилжин сэтгэж чадна гэдэг бол уран бүтээл туурвихын хамгийн чухал болзлын нэг мөн. Учир нь уран бүтээл гэдэг бол эртний Грекийн домоглолт үлгэрийн өнөөх уран барималч Пигмалионы баримлын бүсгүйтэй адил халуун янаг хайр, гүн их сэтгэлийн хүчээр «амь ордог» гоо сайхан дагина юм. Тэр домоглолт үлгэрийн ёсоор бол: нэр алдар өндөр болсон уран барималч Пигмалион эмэгтэй хүн, түүний гоо үзэсгэлэнг огт тоодоггүй байсан аж. Үүнд нь хайр дурлалын тэнгэр Афродита дагина ихт хилэгнэн, Пигмалионыг түүний өөрийн нь туурвин бүтээсэн Галатея гэдэг залуу бүсгүйн барималд ид шидийн хүчээр хайрын сэтгэлтэй болгож, эс тоогдсон (баримал учир хайр сэтгэлд нь хариу өгч эс чадах билээ) нааш харсан хариу авч ядах дурлал хайрын зовлонгоор тарчлаасан гэнэ. Гэвч Пигмалионы янаг хайрын сэтгэл цаглашгүй хүчтэй байсны эрхээр өнөөх хөшөө баримал нь амь ороод ийнхүү амилсан баримал Галатея бүсгүй уран барималчийн эхнэр болсон гэдэг. 

	Алив уран бүтээл бол уран бүтээлчийн зүгээс энэ мэт халуун шунал хүсэл дурыг шаардан байж сая «амь ордог гоо дагина мөн» гэсэн энэхүү домоглолт үлгэрийн гүн утгыг үүнийг бичигчийн бие их л хожуу, Москва хотноо суралцаж байх үе Бослогын талбай гэдэг нэгэн саруул сайхан талбайд сүндэрлэгч зөвлөлтийн цэргийн театрт английн их бичгийн хүн Бернард Шоугийн «Пигмалио» гэдэг алдарт жүжгийг, английн нэрт жүжигчид англи хэл дээр наадаж байхыг үзэж суух ялдар гадаад хэл сайн мэдэх нөхөр Ш. Бирагийн тайлбарлаж байсан ачаар сая гүйцэд ухаарч билээ. Юутай ч болов уран бүтээлийн туурвил гаргахад уран бүтээлийн хүсэл шунал, чин сэтгэл, үнэн итгэл эрхэм чухал гэдгийг энд тэмдэглэе. 

	Гэвч энэ бол үнэн бодит байдал уран бүтээлд хэчнээн их чухал болохыг үгүйсгэхгүй. Ямар ч зохиолч хэчнээн билиг авьяастай эрдэм боловсролтой ч бай, амьдралаас эх авсан сурвалж материалгүй бол дан сэтгэлийн хүч, шуналын ачаар уран бүтээлийг туурвиж чадахгүй. Олонх зохиолчид эрхбиш ямар нэг үүсвэр дүрийг амьдралаас олж аваад түүндээ тулгуурлан шинэ зүйлсийг туурвин бичдэг болохыг нэрт зохиолчдын туршлага харуулж байна. 

	Их зураач Леонардо-да Винчи, Ромын далай ламын захиалснаар «Шөнийн нууцас» гэдэг зураг зурахдаа үүсвэр дүр (модель) болох хүнийг эрж байсан гэх ба эрсэн хүнээ л олбол би тэр зургаа ганцхан хоногийн дотор зураад өгчихнө» гэж захиалгын эзэндээ өчиж байсан гэдэг. Г. Ибсен Брандын дүрд Ламмерс гэдэг нэг сайн танилынхаа шинж төрхийг тусгаж бичсэн гэдэг. И. Тургенев, ямар нэг бодит тодорхой хүнээс эх үүсвэр дүр авалгүйгээр ер бичдэггүй байсан ажээ. Энэ мэт жишээ тун ч олон. 

	Гэвч үүсвэр дүрээс зохиолын баатрыг жирийн хуулбарлан авч болохгүй. Үүсвэр дүр бол зохиол бичихийн зөвхөн яс мод, уран баримлын голд нь бэхэлсэн шон, нуруу төмөртэй адил зүйл юм. Үүсвэр дүр бол зохиолоос дүрийг бүтээхээр дэвхрэхэд пүршит дэвсүүр (трамблин) адил дэмжлэг болох төдий зүйл мөн. Түүнээс зөвхөн эх үүсвэр аваад бусад зүйлийг нь нэмж чимж, туурвин зохиох учиртай билээ. Эх дүр болсон бодит хүнд байгаа зарим шинж чанарыг нь улам тодотгон авч зарим шинж төлөвийг нь бүдгэрүүлэх, хасах зэргээр өөр хослол, өөр чиглэлийг оруулан шинэ зүйл туурвин бүтээдэг байна. Иймд залуу зохиолчийн эрхэм чухал нэг дасгал бол дүрийг бүтээх, үг хэлээр дүрслэн зураглах, зураг дүрээрээ гүн утга санааг гаргаж сурахыг хичээх явдал мөн. 

	Үнэн байдлын элдэв үзэгдлийг үг хэлээр зурж дүрслэхийн сайхан жишээг ахмад зохиолч Д. Нацагдорж, Ц. Дамдинсүрэн, Д. Цэвэгмид болон бусад нөхөд үзүүлсэн юм. Гэвч бид тэдний олонтоо яригдаж нэн илэрхий болсон зохиолыг хойш тавин орхиж, залуу нөхдийн уран бүтээлд дүрслэл ямар байгааг харуулах зарим жишээг гаргаж хэлэлцэх нь илүү тустай гэж үзэж байна. 

	Залуу яруу найрагч Р. Чойномын «Хүн» романы дотор юмыг уран яруу дүрсэлсэн хэсэг олон байна. 

	 

	«Тас гэж хаалга хаагдлаа. 

	Тааз шал хоёулаа доргилоо. 

	Танил болсон алхах чимээ. 

	Таг харанхуйд холдоод явчихлаа. 

	Давхар барилгын нэгэн өрөөнд, 

	Далай шиг сэтгэл өнчрөн үлдэв 

	Арван сарын жихүүн салхитай, 

	Аягүй шөнө улам зузаарав. 

	Зон олны хувь зохиолыг 

	Зоосдох адил анивчин ширтэв. 

	Огторгуйн одон хаяа харваж, 

	Орой дээрээс түм бумаараа 

	Зон олны хувь зохиолыг 

	Зоосдох адил анивчин ширтэв. 

	Хот газрын цонхны гэрэл 

	Хойно урдгүй унтарч эхлэв. 

	Зүүд янагийн сайхан орчинд 

	Зүүн баруунгүй умбаж эхлэв. 

	Гэтэл ганцхан өрөө гэрэлтэй, 

	Гэрэлд ганцхан сэтгэл харанхуй

	 

	гэх буюу эсвэл гоо хүүхнийг дүрслэхдээ: 

	 

	Тэгш гуалиг махан бодоор 

	Тэмүүлж алхах ахуй байдал нь, 

	Тэнгэр ихсийн дагина охинтой, 

	Тэнцүүлж болмоор сайхан харагдана. 

	Энгэр бие, цэнхэр цамц 

	Эрээн хормой цэх шилбэнүүд. 

	Эрхэм мөрөө газарт үлдээх 

	Эгэл жирийн шөвгөр шаахай, 

	Гунан согоо шиг нуруугаа чимсэн 

	Гурваар дармал гэзэг үс, 

	Гундсан сэтгэлийн залуур болмоор, 

	Гунхсан хүзүү гуа тэргүүн нь, 

	Үүрийн гэгээ шиг тунгалаг магнай нь 

	Үдийн нар шиг тунамал мэлмий нь... 

	(170) 

	 

	гэх зэргээр бичсэн нь бас л уран дүрслэл мөн байна. Эсвэл хөдөө нутагт радио хүлээн авагч тавигдсан тухай; 

	 

	Улаанбаатарт хангинаж байдаг 

	Уянгат дуу, цээлхэн хоолой, 

	Уурхайн тосгонд хүч нь сулралгүй, 

	Улс орныхоо ажил бүтээлийг, 

	Уудам дэлхийн элдэв сониныг 

	Уртын дуу ардын хөгжим, 

	Уран зохиолоо нэвтрүүлж байв. 

	Намайг багад хөдөө нутгийн, 

	Нам гүмийг эхлэн цочоосон 

	«Эх орон» хүлээн авагчийг, 

	Эрдэнэ мэт нандигнан задалж, 

	Арван хүн гэрт гадаа, 

	Антены тухай хоосон маргаж, 

	Аль утсыг алинд залгахыг, 

	Авдрын дэргэд хоёр нь мунгинаж, 

	Токонд цохиулав заа гэж уулгамч авгай, 

	Тогооны цаанаас үглэж байснаа, 

	Эхэлж дуугарахад нь уулга алдаад, 

	Элдвийн юм тоочих дөхсөнийг, 

	Дурсах тутам инээд хүрдэг юм. 

	Дуулим талд минь эх орны 

	Дуу хоолой ийнхүү нэвтэрсэн, 

	Дурсгалт өдрийг би мартдаггүй юм 

	 

	гэх зэргээр бичсэн нь цөм муугүй дүрслэл болжээ. Ийнхүү зохиолчийн үгээр дүрслэн зурах чадалтайг харуулсан мөр бадаг хэсгүүд энэ зохиолын дотор цөөнгүй байна. Энэ бол зохиолчид чухал хэрэгтэй сайн чанар юм. 

	Гэвч бид зөвхөн дүрслэхийн тулд л дүрсэлдэг биш тэр дүрслэлээр уншигчдын оюун сэтгэлд ямар утга санааг хүргэв гэдэгт хэргийн гол нь оршино. Энэ зохиолд ямар утга санаа гаргаа вэ гэвэл миний бодоход: Янаг хайрын нандин сэтгэл, ялангуяа манай эмэгтэйчүүдийн их сэтгэлийг ойлгохгүй, зохих ёсоор үнэлэхгүй, эрэгтэйчүүдийн хайрын сэтгэл хүсэлд зөвхөн өртөгдөн байх үйлтэй амьтад шиг үздэг явдал их байна. Гэтэл шинэ цагийн манай хүүхнүүд бол янаг хайрын их сэтгэлтэй, түүнийхээ төлөө ямар ч бэрхийг туулахад бэлхэн, хайртай хүнийхээ хойноос «дэвэн дэлхийг тойрохоос ч буцахгүй байх ёстой» гэсэн утга санаа гаргаж байна. 

	Ийм орчлонгийн хязгаарт хүрэхээс буцахгүй халуун янагийн сэтгэлийн тухай ухуулгыг буруушаан зэмлэх газаргүй боловч тэр нь хоёр зуу гаруй хуудастай романд гаргаж байгаа утга санаа гэхэд эрхгүй чамлалтай билээ. Үүнээс шалтгаалж энэ нь сүртэй том гарчигтай, чадамгай дүрсэлсэн хэсгүүдтэй, уян налархай шүлэглэлтэй боловч баахан багадаж чамлагдах утга санаатай зохиол буюу роман нэртэй тууж, эсвэл дутуу орхисон зохиолын хэсэг маягтай бүтээл болжээ. Өөрөөр хэлбэл хайрын сэтгэлийн тухай зөв зүйтэй санааг хэт романтик буюу буруу ухаарвал хөнгөмсөг ч гэж болмоор адал явдлаар гаргаж дүрсэлсэн байна. 

	Товчилбол манай залуу зохиолчдод олонтоо үзэгдэж зуршил болсон зохиогчоос хүнд хэлээд өгчихмөөр гүн гүнзгий таньж мэдсэн юмгүй мөртөө, «романаар эхэлдэг» (үүнийг базаахгүй шинж гэж М. Горький хэлсэн) дутагдлыг энэ авьяаслаг шүлэгч бас хуваалцчихсан байна. Үүгээрээ: «Нийлэх замын уулзварт», «Нүүдэл», «Өвсний шүүдэр» зэрэг роман туужид үзэгдэж байгаа агуулгаар баахан хөнгөн нимгэн болсон дутагдлыг яруу найрагт давтан гаргажээ. 

	Энэ романыг зохиолчийн урьдах бүтээл «Алтай» найраглалтай харьцуулахад найраглал нь романаа бодвол илүү үнэн сэтгэлийн чин өчиг мэт агуулгаар чамбай буюу наад зах нь хэмжээндээ тов хийтэл тохирсон агуулгатай зохиол болсон гэж болно. 

	Зохиолчийн хөдөлмөрийн тухай ном зохиолоос авч үзвэл зохиолын энэ мэт агуулгаар дутмаг болдог дутагдал зохиолчийн улс төр, гүн ухааны гүнзгийрэл амьдралын туршлага, зохиолчийн ерөнхий бэлтгэл агуулга, буурь суурь дутсанаас гардаг тулд энэ нь «Хүн» романыг зохиогчид ч нэгэн адил хамаарах биз ээ. 

	Түүнчлэн зохиогчийн батлан хэлэхээр бол үүнд уул зохиолоо санамсаргүй ихэсгэж «сунгаж» роман болгох хэрэгтэй болсон ба бас гэрээ хэлэлцээрт шахагдан яаруу түргэн хийсэн зэрэг шалтгаан нөлөөлсөн ажээ. Ийм дээрээс ч амьдралыг өргөн дэлгэр үзүүлж чадаагүй гэж уншигчдын зэмлэн шүүмжилсэн нь зүйн доторх хэрэг болжээ. 

	Энд би «сүүлийн үед гарсан зохиолуудын талаар бүхэл бүтэнд нь үнэлсэн дүгнэлт хийж, тойм шүүмж бичиж байгаа биш харин зохиолчийн хөдөлмөрт холбогдуулан зохих зарим жишээ дурдаж байгаа төдий боловч дашрамд саналаа хэлэхэд Р. Чойномын «Хүн» роман бол тиймэрхүү төлөвийн зохиолынхоо дотор муу нь биш ээ. Тухайлбал «Бүргэдийн жигүүртэн», «Дамбий», «Ган урсгал» зэрэг шүлэглэн бичсэн олон зохиолтой харьцуулахад үгээр дүрслэх, дүрслэлээр утга санаа гаргаж сэтгэл татах, шүлэглэлийн чанар чансаа уян налархай зэрэг олон талаараа давуу болсон гэхэд дэгсдэхгүй. Янаг амрагийн сэтгэлийг дээдлэн өргөмжлөх, залуу хүний романтик хүслэн мөрөөдлийн хүч чадлыг товойлгон үзүүлснийг нь ч би хувьдаа зөв гэж бодож байна. «Хайртай хүнийхээ хойноос гээд хамаг бүхнээ орхиод монгол орныг тойрон явдаг тийм эмэгтэй хүн гэж хаа байгаа юм бэ?» гэж зарим нөхөд зохиолчийг зэмлэх нь дуулдаж байв. Тэгж зэмлэж байгаа уншигчийг би ойлгохгүй юм. Үнэндээ янаг хайрын сэтгэлийнхээ төлөө тэгж тууштай хөөцөлдөж, дэвэн дэлхийг тойрохоос ч буцахгүй эмэгтэй бидний дунд ховор буюу байхгүй байгаа бол тэр нь миний бодоход сайн юм биш, нэг зүйлийн ноцтой дутагдал шүү дээ. Тийм их сэтгэл төгөлдөр шинэ маягийн эмэгтэйн дүрийг уран зохиолд тусган гаргасны буруу нь төдий л биз ээ. Тийм дүрийг гаргах гэж оролдсон зохиолч буруутай юу? Эсвэл эмэгтэй хүнийг хүн ёсны (Энэ тухайд хүчтэй янаг амрагийн) сэтгэлтэй дүрслэхийг буруушаан зэмлэж байгаа уншигч буруутай юу гэдэг асуудлыг тавьж болно. Хүн ёсны янаг амрагийн хүчтэй сайхан сэтгэлийг яруу сайхан дүрсэлсэн гэж Киргизийн залуу зохиолч Ч. Айтматовыг францын орчин цагийн нэрт коммунист зохиолч Луй Аргон магтан сайшаасан билээ. Ер Р. Чойномын «Хүн» роман, Д. Мягмарын «Харанхуй шөнөөр боссон нь» зэрэг бол сүүлийн жилүүдэд залуу яруу найрагчдын бичсэн шүлэглэн хүүрнэх зохиол дотроос дүрслэлийн хувьд арай давуутай нь болов уу гэж би санадаг. Энэ бол миний хувийн санал л юм. 

	Одоо үргэлжилсэн зохиолын дүрслэлд шилжье. Юмыг нарийн тодорхой дүрслэх талаараа үргэлжилсэн зохиол шүлэглэлт зохиолоос илүү өргөн бололцоотой, илүү чөлөөтэй байдаг. Түүний дүрслэлд үйл явдлыг хүүрнэх, юмны байдал төлөвийг тоочих баатрын зан байдлыг тодорхойлох, үг яриаг гаргаж үзүүлэх зэрэг олон зүйл хамрагддаг байна. Энэ бүхнийг ялган салгаж бичих учиртай үргэлжилсэн зохиолч хүн, юмыг жирийн хүүрнэх биш, хүүрнэн дүрслэх үүрэгтэйгээ юуны өмнө мэдвэл болно. 

	Сүүлийн жилүүдэд залуу нөхдийн бичсэн роман туужуудаас нөхөр С. Дашдооровын «Говийн өндөр» роман, Д. Мягмарын «Тээрэмчин» тууж, С. Эрдэнээгийн «Тэнгэрийн хаяа энүүхэнд» зэрэг хэд хэдэн өгүүллэг дүрслэлийн хувьд чадамгай сайн болсон шиг санагдах тулд тэдгээрийн дотроос жирийн хүүрнэсэн биш, харин хүүрнэн дүрсэлсэн хэсгүүдийг нь жишээ болгож эш татъя:

	«Говийн өндөр» романд дүрслэн зурсан хэсэг нэлээд байна. Жишээлбэл 

	 

	«Тэгтэл хаанаас хэдийд хүрээд ирснийг бүү мэд өндөр нуруутай, толгой нүцгэн залуу эр машины хажууд инээмсэглэх аятай марзайн зогсож байлаа, хувцас юуг нь ажвал болхидуу, эв хавгүй (болхидуу эв хавгүй - гэсэн нь давхардсан илүүц зүйл) бөмбөгөн ултай томдсон гэмээр ажлын хар өмсөж, хөгшин хүний хийцтэй шар даалимбан дээл дээр хүрэн даалимба бүс бүсэлжээ. (8-р х) Жолооч ихэмсэг гэгч нь тэвхүүз малгайгаа араас нь түрж духдуулсхийгээд, 

	— Та нярав уу? гэв. 

	— Биш ээ ... гуай одоохон ирнэ (хэн гуай гэснийг нь жолооч дуудсангүй) ундаа ууж байна билээ гэв. 

	— Та эндхийн ажилтан уу гэж асууснаа (энэ бид хоёрын ажилтан байдаг ч гайгүй биз дээ харваас даа.. Аа хот орох гэсэн юм аргалаад аваад явна уу гээд нялуурах гэж байгаа вий. Хүн мөн сонин шүү! Элдвээр нялуурна гээч! гэж бодоод нөгөө залууд ер үндэсгүй зэвүү хүрч ярвайжээ. 

	Нөгөө залуу, 

	 — Үгүй гэснээ «Та» гэж хүндэтгэн дуудсанд нь илт ичингүйрэн зовсон бололтой хэлэх үгээ олж цөхөн толгойгоо ч нэг илж, шилээ нэг маажиж, хачин этгээд загнав. Тэгсэн хэр нь жолооч руу хараад инээмсэглэв. Жолооч түүний дүйнгэ номой царай, зузаан уруул, хуруу илүү ургасан үстэй хоохгор толгой, хир дагт харласан хүзүү шилийг ажин дотроо «Маанаг золиг байх аа даа чи» гэж таамаглав. Нөгөө залуу, жолоочийн шимтэнгүй харцнаас далдиран ийш тийш гөлөлзөн байснаа машины хойгуур урдуур орж ачаа руу нь нэг өнгийж, кабин руу нь ч нэг шагайж, энэ тэрийг ажин сонирхоход нь хуруу гарын хумс урттай «кампани» биш байгаа даа энэ чинь гэж сэжиглэн хардаж:

	— Чи юугаа эрж хайгаад байсан юм бэ? Чиний юм ердөө байхгүй, наана чинь гэж дээрэлхэн загнав. Залуу эр жолоочийн хатуу үгэнд илэрхий гомдсон бололтой арчаагүй гэгч нь инээмсэглэн:

	— Зүгээр л үзсэн юм гэж шивнэв. Тэр хоёр өөр юм ярьсангүй. (9-р т)

	 

	Гоц гойдын уран үг энд алга. Гэвч сумын төвд ирсэн тэр нэг хэгжүүн бөгөөд баахан дээрэнгүй зантай жолооч, мангар гэж нэрлэгдсэн хөдөөх болхи залуу хоёр машины орчим дүрслэгдэж, хүний сэтгэлд зураг байгаа шиг тодхон бодогдож байна. Энэ бол дүрслэл мөн. Өөр нэг жишээ:

	 

	«Өвлийн шөнийн хонхигор цагаан сар хөх тэнгэрээс бээрчихсэн юм шиг ёлтойн тусахад цасанд булагдаж, бүлээн илчээ аль хэдийн алдсан уул тал сарны гэгээнд цийлэлзэнэ... Тэртээ харлах уулын жалга хунхуйд өвөлжсөн хот айлын ноход хаяа нэг хөв хөв хуцах нь хүртэл сэтгэлд аймшиг төрүүлнэ. Гэвч газар дэлхий уул ус цөм амьсгал даран, алс хол анир чимээ чагнах мэт дүнсийнэ. Шөнийн нам гүмийг эвдэн тээрмийн бул чулуу чирч, товор, товор алхлан эргэж яваа хар морь нуруугаа хотосхийлгэн сүүлээ хөдөлгөж янцаглан зогсоход нь би мориныхоо боолыг халдахаас өмнө арилгахаар байшингийн чулуун хана түшүүлэн тавьсан модон хүрзээр хусаж, гадагш гарлаа» 

	 

	гэх буюу эсвэл: 

	 

	«Тэгээд бул чулуун дээгүүр бялхан халгих хивгийг модон хутгуураар хусаж шигшүүртээ хийгээд тээрмийнхээ ишийг тохируулан, гол нүхэнд нь савх бургас нэмж, дүүжин суудал дээр суунгаа гишгүүрийг хоёр хөлөөрөө ээлжлэн талхиж эхэллээ. 

	Гишгүүр таг таг дуугарч ханын чулууг мөргөлөн эргэх тоолон шигшүүр дэх хивэг уулын горхины үерлэсэн ус шиг ойлон цойлно.

	Би сүүлчийнхээ хивгийг тээрэмд хийгээд дээш харахад дээврийн завсраар соёолон хөлдсөн урт урт шовх мөснүүд сум дээр үзсэн киноны герман цэргийн хутган жад шиг сэрэлзээд тун ч эвгүй харагдана. Удалгүй дэнгийн тос дуусав бололтой шажигнан шатсаар унтрав. Том хар ширмэн цөгцтэй дэн асаж дуусмагц, үүр хэдийн цайдгийг би юун андах билээ дэнгийн голын гашуун үнэр хоолой хорстол байшин дүүрэн ханхлав... 

	 

	гэх буюу эсвэл 

	 

	«... муу морь минь ясныхаа хөлсийг шавхан зүтгэсээр ядарч туйлдсан нь илт. Дааварласан хөлс нь хүйтэнд цантаж, бас гурилын пургидастай зууралдан ганцхан шөнийн дотор үс нь цайчихсан юм шиг харагдана» 

	 

	гэх зэргээр «Тээрэмчин» гэдэг туужийн дотор бичсэн нь Д. Мягмар тээрэмчний хөдөлмөрийн олон зүйлийг жирийн хүүрнэсэн биш, хүүрнэн дүрсэлсэн нь илэрхий. 

	Гурав дахь жишээ нь: 

	 

	«Бадарч сэрээд майхны хаяа руу эргэж хэвтэв. Хаяавч доорх тачирхан хялганын үзүүрт тогтсон шүүдрийн бөмбөлгүүд солонгорч байгааг үзвэл нар гарах дөхсөн бололтой. Хаянд хоёр муу гутал нь хэвтэнэ. Утасны модонд авирдаг дөрөөнд элэгдэж халцарсан өрөөсөн гутлын нь ул ханзарсныг зэс утсаар үдэж аргацаасан нь дахин сэтрээд яадгаа алджээ. Нөгөө гутал нь арай танагтай боловч хоншоор нь хариугүй цоорох дөхжээ. Бадарч хоёр муу гутлаа хараад тээршаасан юм шиг эргэж хэвтэв» 

	 

	гэх буюу эсвэл: 

	 

	«Өвгөн уурхайч Батхүрэлийн гарын судас шөрмөс нь гүрийж арьс нь шарангуй туяа татаад намрын хатсан навч шиг хорчийжээ. Тэр гараараа байн байн цээжээ дарж, хүрд хүрд ханиалган хөх зовхитой нүдэндээ нулимс гүйлгэнүүлнэ. Бие өндөр, цээж ханхар боловч нэг л өнгө зүсгүй ажээ. Зуун жил ургасан гунагар сайхан улиас мод өмхөрсөн үндсээ газраас арвайлгаж холтос нь холтрохдоо иймэрхүү харамсалтай харагддаг билээ» 

	 

	гэх зэргээр С. Эрдэнэ өгүүллэгтээ бичсэн нь үзтэл чадамгай дүрслэл мөн байна. Өвгөн уурхайчны дүр зураг энд боржин чулуун баримал мэт тод товгор дурайжээ. 

	Ингэж дүрслэхийн оронд зохиолч өөрөө баатруудыгаа төлөөлөн ярьж, ажлаа ягштал мэддэггүй дарга доорд хүмүүсийнхээ хийхийг булаан хийж, будилуулдаг шиг болгодог зохиолч ч бас байдаг байна.

	 

	Нэг хэвийн нам гүм дүнсийж, намаг хөлдөж өвөл болохоор л хүйс нийлж долоо хоногтоо хоёр ирэх шуудангийн машин сонин санагддаг байсан суурины төв ойрын өдрүүдэд их л хөл хөөрцөг баяр баясалтай тун зугаатай байлаа (зүй нь зугаатай баясалтай байсныг нь дүрсэлбэл дээр сэн) оросууд иржээ. Оросууд ирсэн хойно хөгжил гэдэг «Моноог» болно доо гэж нийтийн бүжигт дуртай залуус хоорондоо тэсэж ядан жиг жуг хийнэ. Юм болгонд сониуч сэтгэлээр хандаж байдаг хүүхэд юундаа хожимдох билээ (сониуч сэтгэлээр хандсаныг нь дүрсэлсэн бол дээр байжээ) 

	 

	гэх мэтээр Л. Чойжилсүрэн романдаа (65-р т) бичжээ. 

	Энэ бол дүрслэл биш, жирийн хүүрнэн ярьж дамжуулах чанартай тулд энэ хэсгийн үг өгүүлбэр хэлний сэтгэлд нөлөөлөх чадлыг ашиглан дүрсэлж чадаагүй, харин хэлний сонсгон дуулгах үүргийг (үүнийг шинжлэх ухаан техник зэрэг учир зүйн ухагдахууны хүчээр мэдлэг өгдөг эрдэм ухаанд хэрэглэдэг) гүйцэтгүүлэх чанартай болж иржээ. 

	Энэ мэт дүрслэн зурахын оронд хүүрнэн ярьж дуулгах төдийгөөр бичдэг явдал залуу зохиолчдын зохиолд нэлэнхий үзэгдэж байгаа дутагдал бөгөөд жинхэнэ уран дүрийг гаргахад гол саад болж байгаа билээ. Тэр байтугай, үг хэлийг огт буруугаар хэрэглэн будилаантуулсан зүйл манай залуу нөхдийн эмхэтгэл түүвэр ном зохиолд нь аль олон байна. 

	 

	Хагалсан газрынхаа захыг саравчлаад

	Хараагаа сунгах юутай гоё вэ?

	 

	гэж шүлэгт хэлсэн нь хараа сунгах гэж дурангийн хараа сунгах гэж хуучин урт дуранг сунгаж хараа тааруулах тухайд ярьдаг. Ер нь хараа сунгах гэгч яруу сайхны талаар базаахгүй сэтгэгдэл төрүүлж байгаа нь хавчийн нүд шиг урагш бүлтийж сунаж агшиж байдаг шиг санагдах учраас юм. Энэ мэт жишээ ер маш олон. Зохиол бичиж байгаа залуу нөхдийн зохиолд байгаа бөгөөд хойшдын уран бүтээлд нь муугаар нөлөөлж болох нэг дутагдал бол хэрэггүй (ө.х. утгыг гаргахад нэмэргүй) элдэв жижиг үйл явдал дүрслэх явдал юм. «Дамбий» гэдэг найраглал, «Өвсний шүүдэр» роман зэрэгт ч тиймэрхүү зүйл багагүй байна. Ер нь зохиолд орсон жижиг дүрслэл бүхэн нарийн деталь бүхэн эрхбиш уран сайхны үүрэгтэй байх ёстой гэдэг бөгөөд ийм утга байхгүй бол тийм үүрэггүй дүрслэл хэдэн хуудас байсан ч зохиолд нэмэр болохгүй, харин зохиолын булчин шөрмөсийг муутгах усан хаван мөн. 

	Зарим үг өгүүлбэр ойлгох аргагүй орооцолдсон зүйлийг хэвлэл редакторласан хүмүүс өнгөрөөчихсөн байх юм. Жишээлбэл нэг найраглалд:

	 

	Гүйдэл дундаа хурдалсан 

	Агт морьдын төвөргөөн шиг.

	Аугаа сайхан найргийн 

	Зүтгэл биднийг дуудав... 

	 

	гэх мэтээр бичжээ. Энэ юу гэсэн үг вэ? Дүрслэл мөн үү? Биш ээ, зүтгэл биднийг дуудах биш, бид нар зүтгэлээрээ найргийг бий болгодог биш бил үү?

	Зохиолын дүрслэлд түүний нарийн ширийн зүйлс (деталь) дэлгэрэнгүй тодорхой зүйлс (подробность) хоёрын ялгааг мэдэх явдал чухлаар холбогдоно. Шүлгийн зохиолын тухайд гарамгай сайн бадаг шилдэг сонгодог мөр гэж ярьдгийн адил үргэлжилсэн зохиолд деталь гэдэг нарийн ширийн зүйлсийн тухай ярих цаг болсон, гэж зохиолчдын нэг зөвлөгөөн дээр нөхөр С. Дашдооровын санал гарган хэлснийг би гүнээ зөвшөөрч, зохиолын нарийн ширийний тухай саналаа хэлэхийг хүснэ. Зарим зохиолч зохиолын нарийн ширийн гэж дэлгэрэнгүй тодорхой бичихийн нэр гэж ухаараад баатрууддаа элдэв хувцас өмсгөж, нүүр царайн элдэв шинж тэмдгийг тоочин, «Маг маг инээв», «Нүд нь гялалзав» гэх мэтийн зүйлсээр зохиолоо дүүргэдэг байна. Гэтэл тэр дэлгэрэнгүй тодорхой бүртгэл нь зохиолын утга гаргахад хумсны төдий ч нэмэргүй зүйл байдаг дээрээс тэр зохиол зураглалтай сайн болдоггүйгээр барахгүй харин ч нуршуу муу болж «уншигчийг бүүвэйлэн унтуулах эм» гэж хошигнон нэрлэдэг уншихуйяа бэрх зохиол болдог байна. Зохиолын нарийн ширийн зүйлс гэдэг бол зохиолын утгыг гаргахад яах аргагүй, сольшгүй учир холбогдолтой жижиг сажиг зүйлийн дүрслэл байдаг. Жишээ хэлбэл Ц. Дамдинсүрэнгийн «Чемодантай юм» гэдэг зохиолд «Сайхан цэцэрлэгийн дотор муухай хогтой өндөр төмөр сав, юуг яаж гутаах вэ?» гэсэн юм шиг ёрдойж байна. Түүний хар сүүдэр нар доошлох тутам улам урт болсоор Цээмааг дамжаад Бумаагийн нарийхан шилбэ дээр тусаад нугарч өрөөсөн хөлийг нь бугуйлдаад авсан юм шиг харагдана» (33-р т) гэсэн нэг зүйл бол уг хоёр хүүхний амьдралын утгыг гаргахад чухлаар холбогдож байгаа тулд чухам уран зохиолын нарийн ширийн зүйл болжээ. Нарийн ширийн гэсэн үг угаас нарийн өнгө будгийн зүйлс гэсэн утгатай учир чухам зохиолын утгад өнгө нэмэх зүйлийг түүгээр нэрлэх нь зүйтэй. 

	Хамгийн эцэст юмыг дүрслэхэд хүний ой тойнд орохын аргагүй цэцэрхлийн чанартай дүрслэл манай залуу шүлэгчдийн зарим зохиолд гарсан байдаг байна. Тэдгээрийн зарим нь их цэцэн боловч хүний нийтийн ухаан санаанд орох замгүй ингэснээрээ уншигчийн угтан авах туршлагатай яв цав нийцэж сэтгэл санаанд нь хоногшин үлдэж чадахгүй нэг л гоё ганган шилэн доторх зургийн цэцэг шиг шүлэг болсон байдаг байна. Хэдэн жилийн өмнө манай сургуулийн нэг дугуйлангийн хичээл дээр нэг их уран бөгөөд сонин шүлэг уншчихсан нь одоо миний санаанд байна. 

	 

	Толгойгоороо хөл хийгээд би 

	Тоосгүй мөрөө цаасанд үлдээнэ

	 

	гэж тэр шүлэгт хэлсэн байсан юм. Энэ тооны бодлого шиг шүлэг, шүлэгчийн нэлээд сонин хачин юм боддог ба ер шүлгийн талаар чадварлагийг нь харуулах боловч харин ямар ч сэхээтэн хойч үедээ дурсгалтай юмыг толгой тархиараа хийж, бичиг зохиолд дурсгалаа үлдээнэ гэсэн санааг энэ мэт толгойгоороо хөл хийж тоосгүй мөрөө цаасанд үлдээнэ гэхчлэн хэтэрхий уран цэцнээр оньсого мэт бодож чадахгүй байсан нь магад.

	Түүнчлэн нэг өсөж яваа сайн шүлэгчийн уран шүлгийн дотор сумын наадам үзэгчдийн байдлыг хэлсэн хэсэгт

	 

	Суусрын гүйдэл салхи, шанхаар наадан сэвэлзсэнээс 

	Суурь хөлгөн асрын шашир цацаг дэрвэ ээ юү?

	Сумын наадмын дэвжээг, өдөржин тойрох морьтноос 

	Суран жолоо атгасан өнгийн цэцэг дэлгэрээ юү?

	 

	гэж дүрсэлжээ. Уран дүрслэл юм. Гэвч хүний санаанд яасан ч оромгүй цэцэн цэлмэг дүрслэл мөн байгаад нь энэ дүрслэлийн гол дутагдал оршино. Нөхөр Б. Явуухулангийн «Би хаана төр өө вэ?» гэх зэрэг ихэд нэр гарсан шүлэг ч мөн иймэрхүү төрлийн шүлэг болсон шиг санагдана. Гойд гоц цэцэн чамин үг хэлтэй яруу шүлэг бичдэг шүлэгч нэг хэд байхыг хориглох явдалгүй боловч хүн ардын хамгийн энгийн давхарга бүлэг болох чавганц нарт боловч ойлгомжтой энгийн хэлбэртэй ардач намч агуулгатай, жинхэнэ үнэн бодит байдлыг утга төгөлдөр харуулсан шүлэг үргэлжилсэн зохиол бичигчид эрхбиш олшроосой гэж хүсэх юм! Учир нь бид бол монголын ард түмэнд үйлчилж, тэдний яруу сайхан бодол санааг илтгэж, нэгтгэн дүгнэж, яруу найраг зохиолын билиг авьяасаараа түүнийг нь улам өнгөлөн гялалзуулаад ард түмэндээ эргүүлэн өгч түүний урагш давшихад нь тус нэмэр болох үүрэгтэй билээ. Иймд «чавганцад» ч ойлгомжтой зохиолыг бичиж тэднийг өөд татаж урагш давшуулах хэрэгтэй. Манай уран зохиол бичиг эрдэм төгс, гадаад дотоодын сургууль соёл төгсгөсөн хэдхэн сэхээтнүүдэд үйлчлэх уран зохиол биш гэдгийг бид санах ёстой. Иймд бид дүрслэхийн төлөө дүрслэх биш, ард түмэндээ чухал санаа бодол хэлж өгч чадах утга санааг гаргахын төлөө үг хэлээр урлан дүрсэлж сурахыг хичээцгээе!

	Зохиолчийн хөдөлмөрийн тухай миний бичсэн энэ өчүүхэн зүйл бол зохиолчийн хөдөлмөрийн бүх нарийн төвөгтэй олон талтай ажил үйлсийг хамран бичсэн зүйл биш гэхээр барахгүй, ер манай зохиолчдын туршлагыг нэгтгэн дүгнэж бичсэн шинжлэлийн зүйл ч биш, мөн хувийн зохиол бичсэн туршлага ч биш ээ. Энэ бол зохиолчийн хөдөлмөрийн талаар дэлхий дахины утга зохиолын их мэргэдийн сургаал билгийн зүйлээс олж уншсан дуулсан зүйлдээ дулдуйдаж зохиол бичих дуртай сонирхолтой хүмүүст тус нэмэр болох болов уу гэж бичсэн хувийн сэтгэмж юм. 

	Үүний дотор зохиолч нөхдийнхөө бүтээлийн талаар миний хэлсэн зүйлс бол тэр хүний бүх бүтээл зохиолыг судлан нягтлаад тоймлон нэгтгэж дүгнэсэн дүгнэлт биш, харин энэ бичиж байгаа сэдэвт холбогдох зүйлийг ойлгуулахад тус дөхөм болгохын учир түүж авсан жишээ юм гэдгийг тайлбарлая. Хэрэв үүний дотор зарим хүний зохиол бүтээлийг шүүмжилсэн зүйл бий болбол тэр нь үзэг нэгтэн нөхдийн хойшдын уран бүтээл, урьдахаасаа улам сайн сайхан болоосой гэсэн нэгэн үзүүрт сэтгэлээр бичсэн тулд эрхбиш уучилна биз гэж итгэж байна. 

	Энэ бол нэгэнт хувийн сэтгэмж учраас алдаж оносон бас зарим хүний ойлголт ухаарлаас гажсан зүйл байх нь магадгүй тулд тийм зүйлсийг уншигчдаас шүүмжлэн илрүүлж, засан залруулахыг хүсье!

	 

	1963—1965 он 


АШИД МӨНХ ГЯЛАЛЗАХ БҮТЭЭЛҮҮД

	Монголын шинэ уран зохиолын анхны алхмыг хийсэн ууган зохиолч Дашдоржийн Нацагдорж ертөнцөд мэндлэн төрснөөс хойш хагас зуун жил боллоо. 

	Д. Нацагдоржийн зохиолууд нь монголын шинэ уран зохиолын гайхамшигт үзэгдэл мөн бөгөөд Ц. Дамдинсүрэнгийн хэлснээр «... Манай малчин ардын сонирхон унших бичгийн нэгэн эрхэмд нь ороод монголын уран бүтээлийн санд нэмэр болж үлдэнэ» Өөрөөр хэлбэл манай шинэ уран зохиолын өгөөмөр өв сангийн дээж нь буюу. 

	Манай уншигч олон: «Д. Нацагдоржийн зохиолыг уншихад нэг л ондоо шүү», «Цаанаа л нэг шимтэй сайхан» гэх зэргээр ярилцдаг нь нэг ёсондоо Д. Нацагдоржийн уран бүтээлийн нандин сайхан чанар чадлыг бишрэн дээдэлж үнэлсэн нь билээ. Ард түмний сэтгэлийг татаж, дурыг булаах тэрхүү нандин чанар чадал нь юуны урьд түүний зохиолын гүн гүнзгий ардач шинж чанартайд оршино. Нийгмийн түүхэнд ард түмэн баларшгүй мөнхийн адил алив их уран бүтээлийн мөнхөд дурсагдах чухам баталгаа нь ардач чанарт байдаг биз. 

	«Ард нийт даяарын андахгүй мэддэг тэр хүн бол ёстой ардын яруу найрагч мөн» гэж В. Белинский «А. Пушкиний тухай» өгүүлэлдээ бичжээ. Д. Нацагдоржийг монголын ард түмэн андахгүй мэддэг тул тэр үнэхээр ардын яруу найрагч мөн билээ. Гэтэл ард түмэн бол гадаадын зочид танилцсан хүндээ энгэрийн тэмдэг бэлэглэдэг шиг хэн хүссэн хүнд хаа дайралдсан газраа ардын яруу найрагчийн тэр хүндтэй нэрийг бэлэглээд байдаггүй юм. Тэгээд ч үнэхээр их уран бүтээлч нар ард түмэн даяарт өөрийгөө мэдэгдэх гэж зарлал дээр нэр цолоо бичиж суудаггүй, харин ард түмэн даяарыгаа мэдэж таних гэж зарлал дээр гарсан бусдын нэр усыг боловч ажиж, судлахыг эрхэм болгодог ажээ. Д. Нацагдорж чухам ийм зохиолч байсныг түүний гайхалтай зохиолууд нь гэрчилнэ. Үүнд жишээ нь баримт эрж цөхөшгүй. Түүний бичсэн «Өвлийн шөнө», «Хи хи хи», «Өвлийн хүйтэн, янагийн халуун» гэх мэт өчүүхэн зурвас тэмдэглэлүүдээс нь ч үзсэн хангалттай болно. 

	 

	«Тэртээ хашааны завсраар байшингийн цонхны бүдэг гэрэл сүүмийн үзэгдэх нь хэн хүний сонирхолд тэр бүр тусахгүй боловч түүний дотор дулаан хөнжил дэлгэж байгааг харин ганцхан энэ залуу л мэднэ. Хүйтэн цүүг хурууны үзүүрээр тогшиход хэдийгээр чим чим хайравч гэрийн дотор орсны хойно халуун гарыг барихад сая бахтай». 

	 

	Үүнд хүний амьдралд тохиолдох энгийн бөгөөд нарийн нандин зүйлийг зохиолч хэчнээн сүрхий гярхай ажсан байна вэ. Үнэхээр гайхалтай. Та бидний хэн маань ч залуу халуун насандаа энд дурдагдсан «хүйтэн цүү», «халуун гарыг» нэг нэг барьж үзсэн мэт санагдах биш үү!? Д. Нацагдорж ард түмнийхээ аж байдал, зовлон зүдүүр, жаргал баясгаланг нарийн чанд гүн гүнзгий судалдаг байсан бололтой. 

	 

	«Хаврын хурц наранд өвлийн хунгарласан цас хайлж, газрын хөрсийг чийглүүлэн өсөх төлжих ногооны шимийг өгөх нь сайшаалтай боловч тэрэгч Лувсангийн зуны халуунд хөлсөө урсгаж өвлийн хүйтэнд хуруугаа хөлдөөж олсон муу гутлыг шавхайдан дүүргэх нь хайрлалтай. Хасаг тэрэгний хяхнах тутам Лувсангийн сэтгэл уйтгарлаж хүрэн шарын хашигнах бүр түүний уур хүрнэ» («Соёлыг гайхав») 

	 

	Энэхэн хоёр өгүүлбэр ард түмний аж байдлыг зохиолч хэр зэрэг мэддэг байсныг илүү тайлбаргүй үзүүлжээ. 

	Монголын ард түмэнд Д. Нацагдоржийн зохиолуудад гарсан хүмүүс ба хэрэг явдал нь В. Белинскийн хэлснээр «танихгүй танилууд нь» болсон хүмүүс ба хэрэг явдал байдаг билээ. Д. Нацагдоржийн «Цагаан сар ба хар нулимс» гэдэг зохиолын Цэрмаатай адилхан буюу адаглаад их л төстэй айлын зарц шоовдор хүүхнүүдийг үзээгүй хүн бий гэж үү дээ? Ялангуяа цагаан сар баяр найрын үеэр тиймэрхүү хүүхнүүдийн ажил явдал ямаршуу болдгийг хэн бүхэн мэднэ байх. Баяр найрын үеэр зарц хүүхнүүд ямар байдаг билээ. Найрын олны хамаг идээ будааг хийсэн ба болгосон хөөрхий амьтдад түүнээсээ идэж уух ч зав гарахгүй. «Гэрийн эзэн шинэ хувцсаа өмсөөд «битүүлнэ» «шинэлнэ» гэж баяртай жавхлантай хөдөлж» байхад айлын зарц хүүхнүүд Цэрмаагийн адил «гал тогоотой хуримлаж» байх алиныг тэр гэх билээ. Найр наадамд хамаг амьтан гоёж гоодоод явах болоход айлын зарц шоовдор хүүхнүүд яадаг байсан бил ээ? Юмтай хүний эхнэр хүүхдийн үл таарах хуучин хувцсыг урамгүйхэн өмсөхчөө болоод юмаар гачигдахын зовлонг амсаж гол гонсгор, царай нурмагар явдаг биш үү? Ядуу чадуугийн гунигт ялгааг манай ард түмэн биеэр үзсэн тул энэ зохиолд дүрслэгдсэн үзэгдэл бол манай уншигчдын хэдийнээ танил үзэгдэл билээ. 

	Алив их зохиолч нар өргөн олон ард нийтийн дунд хэлбэр төлөвөө ололгүй нэлэнхий оршигч санаа бодлыг нээн олж утга төгөлдөр тайлбарлах мэт дүрслэн чадах учир гайхагддаг билээ. Д. Нацагдорж бол монголын ард түмний дунд хэлбэр төлөвгүй нэлэнхий хавтгай оршигч ухамсрыг нь мэргэнээр нээж үзүүлдэг зохиолч байсан тул ёстой ардын зохиолч байжээ. Нисэх онгоц, уурын тэрэг радио тэргүүтэн хүний эрдэм ухааны гайхамшгийг бишрүүлсэн зүйлийг анх үзэхдээ манай ардууд тэрэгч Лувсангийн нэг адил «Хөдөөгийн байдалд мунхран сууж хөдөөх заншлаар нэг насыг барахгүй хөл хүрэх газар явж ухаан хүрэх юмыг үзэх» сэн гэж, нас нэгэнт хожимдсондоо хэчнээн их гомддог байсныг юун өгүүлэх билээ. 

	Түүнчлэн «Хөлд орохоос аваад үс цайхыг хүртэл нэг голыг өгсөн уруудан нүүж нэг худгийн эргэн тойронд нутагласаар... намар ичиж хавар гарагч тарваганаас зовлонтойгоор он жил нөхцөөн.... дэмий л дадсан байдалд автагдаж, зовлон нь жаргал зэрлэг нь цэнгэл болоод нэг улс ихэнхдээ нүдээ аньж чихээ бөглөн ертөнц гэгч чухам юу болохыг үзэлгүй мэдэлгүй... хоцрогдоход хүрсний» гунигт байдлыг нь анх түрүүн Д. Нацагдорж л «Хуучин хүү» гэдэг зохиолоороо монголын малчин ардуудад ухамсарлуулсан билээ. 

	Хуучин хүүгийн адил хөдөөгийн бүдүүлэг байдалд амьдарч орчлонгоос орхигдох шахаж байсан манай ардууд энэ зохиолыг уншиж үзэхдээ ухаарч эвлүүлээд хэлчхэж чадаагүй боловч хэзээ нэг цагт гаргаад хэлчих гэж зэхэж байсан санаа бодлыг нь зохиолч Д. Нацагдорж олоод хэлчихсэн шиг санагддаг биз. 

	Д. Нацагдоржийн зохиолууд манай ард түмний бахархдаг сайн сайхан бүхэн магтан дуулагдаж, муу муухайд тооцогдон жигшигдсэн бүхэн мөн занан жигшигдсэн билээ. Түүний бүтээлүүдэд монголын ард түмний санах сэтгэх онцлог, орчлонд хандах харьцаа байдал цөм дурайн гарчээ. Түүний зохиосон «Хөдөө талын үзэсгэлэн», «Шувуун саарал», «Миний нутаг» гэх зэрэг зохиолуудыг уншаад үзэгтүн!

	«Монгол газар минь уужим юм аа, маш сайхан морьтой юм аа. Морио унаад давхихад манай цог заль сэргэнэ» гэх буюу эсвэл «Уудам газар дураар сэлгүүцэх хээр хөдөөгийн цэнгэл, хурдан морины яралзан ирэх эр хүний бахдал!» Энэ хэчнээн үнэн бөгөөд цэцэн үг өгүүлбэрүүд болохыг талын задгай сайхан агаарт өсөж торнисон монголын малчин ардууд л гүйцэд мэднэ. 

	«Шувуун саарал морь нь Сүрэнхүүгийн унаа, сүүмэн сүүмэн харагдах нь Сүнжидмаагийн нутаг» гэсэн үг үүнийг гагцхүү монголын ард түмний аман зохиолыг нэвтэрхий мэддэг, үндэсний зохиолч хэлж чадах байжээ. 

	Монголын ард түмэн өөрийн гуа сайхны сэтгэлгээг илэрхийлж баатарлагийн сайхан үлгэр туульдаа «орчлонгийн сайхан Минеэний харавч ханашгүй үзэвч уйдашгүй» сайхан дүрийг зохион гаргажээ. Орчлонгийн сайхан Минеэнд тэнцэх хос байгууштай ертөнцийн сайхан саран гуа болсон шинэ үеийн монгол охины бахдам сайхан дүрийг Д. Нацагдорж «Хөдөө талын үзэсгэлэн» гэдэг өгүүллэгтээ уран зурж «Талын идэр махбодыг бахархуулжээ».

	Ардач шинжтэй зохиолын нэг чухал онцлог нь үндэсний хэлнийхээ бал бурам мэт сайхан амт шимтийг чадамгай ашиглахад оршино. Д. Нацагдоржийн зохиолын хэл нь аадрын цахилгаан мэт хүчтэй чадамгай болоод уулын горхины ус мэт цэвэр тунгалаг билээ. Түүнээс давуу цэцэн цэлмэг хэлэхэд үнэхээр бэрхтэй. 

	«Нэг залуу хүүхэн жолоог дугтран зүтгүүлсээр гарч ирэх нь зэрлэг бугын адил өнгөтэй ба цог заль гэрэлтэй, жавхлантай нь түмэн баатар эрийн боловч зүрхийг чичрүүлэн догдлуулж, төв эрдэмтэн оюутны боловч хүслийг холбилзуулан татна» гэсэн үүнийг манай бичиг зохиолын хэлний баялаг хүдрээс хичээнгүйлэн тунгаасан шижир алт мөн гэхээс өөр хэрхэнэ. 

	«Зочид гийчид ирэх нь тоогүй олон, тэдний идэх уух инээлдэх баясалдах нь гэр хагармаар» гэсэн үүнд ард олны ярианы хэлийг хэчнээн цэцэн цэлмэг хэрэглэснийг хэн эс гайхан биширнэ. Ийнхүү түүний зохиолын хэлэнд манай ном бичгийн ба ардын ярианы хэлний цэцэн цэлмэгийн охь шим бүхэн нь рашаан мэт нягт найралдсаныг юун өгүүлнэ. 

	50 жилийн өмнө монголын уудам талд мэндэлсэн манай авьяас билигт зохиолч Дашдоржийн Нацагдоржийн зохиолууд гүн гүнзгий ардач шинж чанартайгаараа Монголын шинэ уран зохиолын цэлмэг тэнгэрт огторгуйн одон мичид мэт ашид мөнх гялалзан мандах хувьтай ажээ. 

	 

	1956


БАГА МАГТАЖ, ИХ АЖИЛЛАЯ 

	ҮРГЭЛЖИЛСЭН ҮГИЙН ЗОХИОЛЫН ТУХАЙ

	 

	Үнэн байдлыг социалист үзлийн үүднээс утгачлан, урнаар үзүүлэх аргаар монголын шинэ уран зохиол хөгжиж зохиолын аймаг төрөл бүрийг бүрдүүлж байна. Үргэлжилсэн үгийн зохиол амжилттай хөгжиж эхэлснийг 20-иод оны эцсээр гарсан «Гологдсон хүүхэн» тууж, 30-аад оны үед гарсан Д. Нацагдоржийн давуулаг сайхан өгүүллэгүүд зэрэг маргаангүй баримтууд гэрчилнэ. Эдгээр зохиол, юуны өмнө нийгэм даяарыг хооллож хувцаслаж, хөгжил ба түүхийг бүтээгч хөдөлмөрчин ардын нандин чанар, санаа бодол, амьдрал байдлыг үнэн зөвөөр үзүүлсэн байна. 

	Дайны жилүүдэд ч манай үргэлжилсэн үгийн зохиол ард түмэнтэйгээ хамт түүний санаа бодлоор амьсгалж байлаа. Зөвлөлтийн армийн байлдагчдад «Салхин зээрд», «Хурдан борлог»-оо бэлэглэцгээж, «Их говийн зоригтон хүмүүс»-ийнхээ хамт малаа олон, гэрээ цагаан болгож, хуучин хоцрогдсон байдлаа «Солийг сольсон» адил сольж халж, урагшаа давшихад нь нэмэр тус болсоор ирсэн билээ. 

	Энэ үеийн манай утга зохиолын тухай ярихдаа «Хоёулаа миний хүү», «Солийг сольсон нь», «Багш шавь хоёр», «Бэлэг», «Малгайтай чоно», Салхин зээрд», «Их говийн зоригтон хүмүүс» зэрэг өгүүллэг найрууллыг тойрч гарахын аргагүй. Учир нь эдгээр жижиг зохиолууд бол роман тууж бүтээх их ажлын маань бэлтгэл үүдний шат, гишгүүр байсан юм аа. 

	Дайны дараа зохиолч бид энх тайван байгуулалтын их барилгууд болсон туульсын их зохиол тууж, роман, тууль зохиох ажилдаа орсон билээ. 

	Ард түмний амьдрал тэмцлийг төгс төгөлдөр, гүн гүнзгий, тал бүрээс нь харуулах хамгийн өргөн боломжтой туульсын их зохиолыг бүтээх талаар нэлээд амжилт гарч «Үүрийн туяа», «Манай сургуулийнхан», «Аюуш» зэрэг роман тууж бий болжээ. Манай үргэлжилсэн зохиолын эдгээр ололт ямар ч мэлзэлтгүй юм. 

	Гэвч үргэлжилсэн үгийн зохиол маань манай хөгжил ард түмний оюун сэтгэлийн эрэлт сонирхол ялангуяа орчин үеийн утга зохиолын хөгжлийн хэр хэмжээнээс хол хоцорсоор байгааг нэрэлхэн нуух хэрэггүй. Энэ хоцрогдлыг арилгахын тулд манай зохиолуудын эмгэг согогийг зохиолчдын эвлэлийн II их хурлынхаа өмнө нуулгүй ярилцах хэрэгтэй байна. Жилбэнтэй морио үнэ хүргэх гэж «Халхад байхгүй морь» гэж зовохгүй худлаа магтаж суудаг хөгшин морины панзчин шиг, уран зохиолын зээл дээр алдар нэр, олз олбор хайх гээгүй үнэнч сэтгэлтэй зохиолч хэн ч гэсэн, зохиолынхоо эмгэг согогийг нуулгүй ярилаа гэж гомдохгүй нь лавтай. 

	Манай үргэлжилсэн үгийн зохиолд улс орныхоо хөгжлийн чухал чухал үеүдийг тусган харуулж чадалгүй өнгөрөөчихдөг хүлцэшгүй гэм байна. Газрын зурагт цагаанаараа үлдсэн зурвасууд одоо жуулчдын гавьяа зүтгэлээр бараг нөхөгдөж гүйцсэн биз. 

	 Гэтэл манай үргэлжилсэн үгийн зохиолоор газрын зураг гаргавал баруунтны үе, зүүнтний үе, эсэргүү хөдөлгөөнтэй тэмцсэн үе зэрэг олон цагаан үеүд үлдсэнийг бид нүүр улайн харах сан билээ. Энэ олон цагаан үенүүдийг ганц «Гологдсон хүүхэн» хормой хотлоороо бүтээж чадахгүй байна. гэх зэргээр ахмад зохиолчдыг зэмлэвэл энэ тэр өгүүллэг чинь муу болжээ гэж харааснаас оновчтой болох билээ. Бас «Манай сургуулийнхан», «Үүрийн туяа» зэрэг зохиолд сайн ч муу ч энэ цагаан үеүдийн заримыг зурагт нөхөн оруулав гэж зохиолчдыг нь сайшаавал манай уран зохиолын түүхэнд анх удаа... роман зохиол гэх буюу Манай үеийн амьдралын доторх зөрөлдөөний гол чанарыг урьд үзэгдээгүй хурцаар гаргав. гэхчлэн тэдний огт байгуулаагүй гавьяаг магтан шагшсанаас шударга болох билээ. 

	Цаашилбал сэтгэл оюундаа зохиолын сэдэв бүрдэж төрөөгүй байхад «Цаг үеийн чухал асуудал» гэгчийг соргогоор анаж байгаад дөнгөж «чих цохиж» дуулмагц зохиол бичээд гардаг сүрхий гэм бидэнд бий. Тэнд амьдралаас ажиж мэдээд ухаарч дүгнэсэн бодит байдлын үзэгдлээр биш, харин марксизмын нэр хүндтэйхэн номоос сайн цээжилсэн мэргэн үндэслэлээр зохиолынхоо ноён нурууг яаран босгож аваад «хувийн өмчтөн л хойно шунаг байх ёстой», «Ажилчин л хойно гуйвшгүй байх ёстой», «Сэхээтэн л хойно малчнаас дээр байлгүй яах вэ» гэх зэргээр тааварлан бичдэг байна. Одоо үед ингэж «ёстойн» үүднээс хиймлээр тохируулж загварчлан бичих нь утга зохиолын хөгжилд юу юунаас илүү хор хөнөөлтэй байна. Учир нь тийм зохиолд зэмлэмээр буруу юмгүй тэр ч байтугай шүүмжилмээр өө сэв ч байдаггүй учраас уншигчдад буруу амт сонирхол төрүүлэхэд хүргэдэг байна. 

	Гэтэл үнэндээ олж нээсэн зүй тогтоол, гаргасан гүн утга, уншигчдад итгэгдмээр уран дүр аль аль нь ч байхгүй харин хомоол өрөөд адуу гэж тоглодог хөдөөгийн гэнэн хүүхдийн тоглоом шиг тийм хиймэл томьёолсон, ор нэр төдий зохиол болсон байдаг. Иймэрхүү дутагдал саяын өгүүллэг найрууллын уралдаанд оролцсон «Эрдэнэ шиш»-ийн сэдэвтэй (үнэндээ энэ нь чухал сэдэв юм) өгүүллэгүүд зэрэг жижиг зохиолуудад зөвхөн байгаа биш, бас «Алтайд», «Дамирангийнхан», «Цогт», «Салхитын голынхон» гэх зэрэг томхон зохиолуудад ч байгаа нь харамсалтай. Ингэж сэтгэлд нь амьдралаас буугаагүй сэдвээр зохиол бичих явдлыг И. Эренбург оновчтой шоолж хэлэхдээ. «Биеэ жирэмсэн болоогүй байхад нярайлахын хоосон дүр үзүүлэхээс аягүй юм байхгүй» гэсэн билээ. 

	Бас сайн сэдвийг муу бичих гэм байна. Одоо үед хөдөө аж ахуйн нэгдлийн байгуулалтын асуудал, манай ард түмэнд туйлын чухал холбогдолтой. Өөрөөр хэлбэл энэ маш чухал сэдэв юм. Гэтэл «Салхитын голынхон» гэдэг зохиолд энэ чухал сэдвийг сайн биелүүлж чадсангүй, хамаг юм нь амархан бүтэж, ямар ч бэрхшээлгүйгээр нэгдэл байгуулагдсан мэт болж, бас нэгдэх тэмцлийн явцад хэн хэрхэн хувирч хөгжиж, хувийн өмчтөнөөс хамтын аж ахуйн ухамсарт гишүүн болж байгаа нь огт гарсангүй. Нэгдлийн амин чухал олон асуудал хөндөгдсөн ч үгүй. 

	Зохиолыг ингэж түргэн түүхий хөнгөн нимгэн, ямар ч байсан «Сэдэв нь чухал юм», «Шинэ залуу зохиолчийн бүтээл юм» гэж зөвтгөн, «мандуулдаг» буруу зуршил бас байна. Энэ хорт «ивээлийн» уршгаар залуу авьяас билиг, сайн болмоор шинэ бүтээлүүд их ёгт үлгэрч Эзопын зохиолын нэг баатрын гашуудан хэлдгээр: «золигийн сайнаас болж үхдэг байна». Яагаад вэ гэвэл олоогүй ололтод магтагдсан залуу зохиолч биеэ тоож, уран бүтээлдээ тавих шаардлага нь сулраад уран бүтээлийн хувьд мөхдөг байна. Муу зохиолоо засаж боловсруулж манай ардуудын ярьдгаар «элдүүрийг нь хангах» чармайлтгүй болдог байна. Зохиолын хэлбэрийн тал хэл найруулга, зохиомж, хэв шинж бүрдүүлэх ба ялгаруулан товойлгох аргыг үл тоомсорлох нүгэл зохиолч бид нар болоод түүнчлэн бидний зөвлөх шүүмжлэгч нарт байсаар байна. Хүнд хамгийн хэрэгтэй зүрх тархи хоёрыг нь авъя гээд түүнийг тодорхой хэлбэр дүртэй бүхэл бүтэн бие цогцос махбодоос нь салгавал үхдэл хүүрээс өөр юу ч үлдэхгүйг адгийн тэнэг ч төвөггүй ойлгоно. Гэтэл зохиолын утга агуулга сэдвийг ганцхан чухалчлаад түүний хэлбэр дүр, бие цогцос болсон хэл найруулга, зохиомжийг нь хайхардаггүй хүн байдаг нь тоогүйеэ. 

	«Алтайд» гэдэг зохиолд, Баяр Гэрэлийг хүзүүдэн авлаа (хонь мал барьж авсан мэт) гэх буюу, Нүүрэнд нь баярын оч тодорч байлаа (нүүрэнд хэрхэн оч тодрох билээ) гэх мэт болхи хэл найруулга олон байгаа нь зохиолын чанарыг муу болгожээ. Зохиолын утга санаа нь там тум мэдэгдэж байхаар бичих нь бага хэрэг. Харин туйлын оновчтой цэцэн юм шиг санагдаж, хүний сэтгэлийг өөрийн эрхгүй бахдуулахаар бичнэ гэдэг их ч хэрэг, чухал ч хэрэг юм. Үүнд авьяас билиг, шургуу үнэн зүтгэл хэрэгтэй. 

	Зохиолын зохиомж бас басашгүй чухал зүйл билээ. Аварга сайхан эр бөгтөр нуруутай майга хөлтэй, шувтан мөртэй бол гуа сайхан харагдахгүйгээр ч барахгүй эрэмдэг зэрэмдэг үзэгдэнэ. шүү дээ. Үүнийг хэн ч бахдан баярлахгүй сайндаа л өрөвдөнө биз. Муу зохиомжтой сайн зохиол яг л ийм хувь заяатай юм. Сайхан санаа, чухал сэдвийг тэгж эрэмдэг зэрэмдэг болгочихгүйг зохиолч хүн энэрэнгүй сэтгэлээр оролдох ёстой. 

	Зохиомжийн нэг чухал асуудал нь бүлэг хэсгүүдийн харьцааг тохируулах явдал юм. «Эрдэнэ шишийг ардууд тариалан ашиглаж байгаа» сайн үүсгэлийг үзүүлэх гэсэн «Давхар майханд» гэдэг өгүүллэгийн эхэнд өгүүлэгчийн бараг шөнөжин төөрсөн, сэдэвт холбогдолгүй явдлыг их нуршин бичсэн нь зохиомжийн талаар муудуулжээ. Энэ өгүүллэгийн тухай нэг зохиолч хошигнон хэлэхдээ: «дэнхийсэн толгойтой, дэрсэн хөлтэй бараг биегүй зохиол болжээ» гэсэн нь их л оновчтой шүүмжлэл юм. 

	Бүх зохиолын турш огт хэрэггүй илүүц үг, өгүүлбэр олон орох нь номыг зөвхөн нүсэр бөгөөд өлбөгөр болгохоос өөр юмгүй. Зохиомж ба хэлний энэ дутагдлыг, зохиолын шүүмжлэлийн нэр томьёогоор зохиолын «хаван», «усан тарга» гэдэг билээ. Зохиолч нь сайн боловсруулж, их хөдөлмөрлөөгүй дээрээс зохиол ингэж хавагнадаг юм. 

	Үйл явдлыг хэсэглэх, тэдний байр дараалал, харьцаа холбоо, хэмжээ хэрийг тогтоох зэрэг олон асуудал зохиомжтой холбоотой. 

	Манай үргэлжилсэн үгийн зохиолыг үнэхээр сайжруулъя гэвэл зохиолч бид өөрсдийгөө юуны өмнө сайжруулж боловсруулах хэрэгтэй байна. Бид дэлхий дахины сонгодог утга зохиолын жишээтэй танилцаагүй, утга зохиолын онол, түүхийн мэдлэггүй, амьдралыг сайн судлаагүй, судалснаа зөв дүгнэн ухаарах марксист бүтээлч мэдлэггүй бол яаж сайн зохиол бүтээх юм бэ? Энэ бол ёстой л «зангуу тариад эсгий хийнэ» гэсэнтэй адил юм. Харин энэ бүхнийг мэдье чадъя гэвэл бүх насаараа оролдох их ажил, няцашгүй нямбай мэрийлт, шургуу зүтгэл шаардагдах нь ил байна. Иймд зохиолоо бага магтаж, их ажиллацгаая. Тэгвэл энэ нандин чухал «мэргэжлийг» монголын зохиолчид хэнээс ч дутуугүй эзэмшжээ гэж дэлхий даяар яриад бид магнай тэнийн баярлах цаг ирэх биш үү?

ОНОЛЫГ ОЙШООЖ УРЛАХ АРГАА САЙЖРУУЛЪЯ

	Уран зохиолыг яаж бичих бэлэн жор байдаггүй гэж их зохиолч шүүмжлэгч нар сургасан байдаг. Гэтэл энэ үнэн сургаал зөв үндэслэлийг ташаа ойлгож, буруу хэрэглэх явдал гардаг мэт. Зохиолыг бичих жор нэгэнт байхгүйгээс хойш утга зохиолын онолыг судлах хэрэг алга гэж эндүүрэн боддог хүн бас ч цөөнгүй. 

	Жорын тухайд яривал чухамдаа зохиолыг яаж бичих элдэв жор, янз бүрийн арга барил байдаг гэхээр барахгүй, хязгааргүй олон байдаг гэхэд болмоор билээ. Гагцхүү учрал бүхэнд тохирох бэлэн жор байдаггүй, тодорхой байдалд тухай бүрд нь тохируулан хэрэглэвэл зохих ерөнхий жорын зүйл байдаг. Үүний гэрч нь утга зохиолын журамлах онол гэгч байна. Энэ журамлах онол гэгч утга зохиолыг бүтээж ирсэн их мэргэдийн арга барилын зүйлийг судлан шинжилж гаргасан дүгнэлтийн зүйлс бөгөөд зохиолыг яаж бичих тухай арга туршлага, элдэв ерөнхий жорыг эмхэтгэсэн шиг санагддаг. Энэхүү арга, жорын зүйлс хэчнээн олныг зохиолч хүн мэддэг бол зохиол оролдож байгаа түүнд тус болохоос, гай л яасан ч болохгүй бий. 

	Зөвхөн утга зохиолын онолыг судалсан төдийгөөр сайн болчихно гэвэл мөчид хэрэг болно. Учир нь яаж бичих аргаа мэдэвч юу бичих тухайгаа мэдэхгүй бол мөн л зохиол бичиж чадахгүйд хүрэх билээ. Зохиолд юуг бичиж, юуны тухай санаа бодлоо илэрхийлэх билээ гэдэг нь гол асуудал мөн. Өөрөөр хэлбэл амьдралыг судлах, амьдралд оролцох, эх орон ард түмнийхээ амьдралтай шадар холбоотой байх нь гол хэрэг. Гэтэл энэ бол яаж бичих тухай асуудлыг тоомсорлохгүй байж болно гэсэн үг биш юм. Жишээлбэл одоо манай оронд хөдөө аж ахуйн нэгдлийн тухай түүний хэрхэн элдэв бэрхшээлийг даван туулж бэхжин хөгжиж байгаа хийгээд эх орны амьдралд асар их өөрчлөлт оруулах сайхан ирээдүй зэргийг бичих нь их чухал асуудал юм. Гэвч юуг бичих вэ? гэсэн асуудалд энэ чухал асуудлыг авч бичивч бас олигтой сайн зохиол болохгүй байгаа явдал алийг тэр гэх вэ? Энэ юуны шалтгаан билээ гэвэл яаж бичсэнээсээ болжээ. Юуг бичих нь гол асуудал яаж бичих нь дагалдаж гарсан асуудал мөн гэдэг нь үүнээс илэрхий. 

	«Жор мэдэхгүй эмчээс зовлон үзсэн чавганц» дээр гэж ардын цэцэн үг байдаг. Үүнийг голцуу онолоос дадлага чухал гэсэн үг мэтээр ухаарах явдал байдаг боловч чухамдаа тийм биш харин онол мэдэл, ажил дадлагын харьцааг сүрхий оновчтой зөв хэлсэн үнэлсэн үг билээ: үнэндээ жороо мэддэггүй эмч зовлон үзсэн чавганцаас дор болохоос биш жороо мэддэг эмч бол зовлон үзсэн чавганцаас яавч доргүй билээ. Утга зохиолын онол суртлыг огт судлалгүй өөрийн хар ухаанаар оролдсоор бичсээр уран зохиол бичих арга туршлагатай хашир зохиолч болж болохыг эс үгүйсгэх боловч утга зохиолын онол аргыг нарийн судалбал түүний ажил улам амжилттай болох нь эргэлзээгүй биз ээ. Товчилбол утга зохиолын онолын мэдлэг төсөөлөлгүйгээр уран зохиолыг амжилттай бичиж чадахгүй. Гагцхүү энэхүү онолыг заавал сургуульд заалгаж, хүнээр хэлүүлж сурдаг биш, ажил дадлага дээр өөрөө ажиж дүгнэж сурах арга бас байж болох юм. Юутай ч бол сурах судлах нь чухал.

	Уран зохиолыг сайтар бичиж зохиоход утга зохиолын онолын ном, шилдэг сонгодог уран зохиолыг үргэлж уншиж, шамдан судлах явдал их ашигтай нь эртнээс илэрхий үнэн билээ. Нэрт их бичгийн хүн нэг зохиолоо туурвин бичихийн тулд өдий төдий уран зохиолын болоод бусад ном зохиолыг ахин дахин уншиж судалж байсан намтар түүхтэй байдаг. Гэтэл зохиол бичих тухайдаа ийнхүү сонгодог онол бодол шилдэг зохиол уншиж уран сайхны чадвар мэргэжлээ дээшлүүлэх хийгээд уран сайхныг мэдрэх чадлаа сэлбэн шинэтгэх тухай зөвлөгөөг амьдралаас салгаж, судар ном бичиг цаасны зүйлд живүүлэх гэсэн үхээнц арга гэж шударга бишээр зэмлэх явдал ч гарч байлаа. Монголын зохиолчдын хоёрдугаар их хурал дээр зарим зохиолч иймэрхүү утатай үг хэлж бас зарим зохиолчийн хэлсэн үгэнд ийм утгатай санаа гарч байсан билээ. Үнэндээ ном уншсанаар ялангуяа уран зохиолын ном уншсанаар амьдралаас холдоно гэдэг худал, харин ч ном уншихгүйгээс болж амьдралаас хоцрон хуучнаа баримтлах биеэ тоон явцуурах явдал гардаг байна. Уран зохиолын ном уншина гэдэг бол мөн л амьдралыг судлах нэг чухал арга мөн. Амьдралыг нарийн сайн судалсан авьяас билиг ихтэй зохиолчид гайхалтай сайхан зохиолыг бичдэг учраас тэдний бичсэн ном зохиолоос нь бид өөрснөө ажиж амьдралыг судлах бэл сайтай болдог болов уу гэж санадаг. Энэ талаар ахмад зохиолч Ц. Дамдинсүрэн, зохиолчдын нэг зөвлөгөөн дээр үг хэлэхдээ "Ар түмнийхээ амьдралыг судална гэдэгт зөвхөн одоо байгааг нь биш бас өнгөрснийг нь судлах явдал холбогдоно. Монголын эртний уран зохиолын түүхийг судлах явдал бол монголын ард түмний санаа сэтгэлийн түүхийг судлах үүгээрээ манай ард түмний амьдралыг судлах явдлын нэг хэсэг нь мөн" гэсэн нь анхаарууштай зүйл шиг бодогддог. Гэвч энэ бол амьдралыг судлах ганцхан арга нь ном зохиол унших явдал гэж байгаа хэрэг биш. Өөр бусад олон арга байдгийн дотроос манай зохиолчдын анхаармаар нэг арга нь энэ байна гэсэн үг болно. 

	Зохиолыг бичих тухайд шилдэг сонгодог ном зохиол ихэд унших чухам хэрэг нь ном зохиолыг хэрхэн хийсэн жишээ туршлагатай шинэ соргогоор танилцахаас гадна, хамгийн гол нь яруу сайхныг мэдрэх чадвараа сэлбэн шинэтгэж өөрийн зохиолдоо өөрөө өндөр шаардлага тавьж сурахад оршино. Үнэхээр үнэн шударга уран бүтээлч хүн бол хүний бичсэн гайхалтай сайхан зохиолыг бахдан бишрэн уншсаны дараа өөдгүй муу өлбөгөр зохиол санаа зоволгүй бичих зүрх хүрэхгүй, сэтгэл нь шимширч, яс нь хавтайж байх учиртай. Товчилбол өөртөө тавих шаардлага нь өндөр болсон байх учиртай. 

	Зохиолчид, ялангуяа залуу зохиолчдыг өөртөө өндөр шаардлага тавьж чаддаг хүмүүжилтэй болгох гэдэг хэцүү бөгөөд чухал зүйл. Хэдэн жилийн өмнө Зохиолчдын Хорооноос Намын Төв Хороонд тавих илтгэлийн төлөвлөгөөг Төв Хорооны суртлын хэлтэс зохиолчдын цуглаанаар хэлэлцүүлж байхад энэ талаар хувийн бодлоо хэлж байснаа санаж байна. «Залуу зохиолчдыг урамшуулан дэмжих нэрийдлээр утга зохиолын төв сэтгүүлүүдэд түргэн түүхий зохиол шүлгийг нийтэлж байдаг нь буруу, энэ нь сэтгүүлийн ард түмэнд үйлчлэх чанар чадал, нэр сүрийг доройтуулахаар барахгүй, залуу зохиолч нарт ч муу нөлөө үзүүлж, биеэ тоож, өөртөө тавих шаардлагыг нь сулруулахад хүргэх тул тус болохоосоо ус болох нь илүүтэй байх» гэж санаснаа хэлэхэд минь зарим нөхөд няцаан буруушааж, «Энэ бол залуу зохиолчдод утга зохиолын индэр олгохыг хорих гэсэн харгис үзэл» гэж сүрхий зэмлэж байсан билээ. Утга зохиолын онолын бэлтгэл туршлага багатай залуу нөхдийн ингэж санах нь аргагүй байсан биз. Гэвч тэр үед Намын Төв Хорооны суртал ухуулгын ажлыг эрхэлсэн нарийн бичгийн дарга байсан Н. Лхамсүрэн утга зохиолыг хөгжүүлэхэд холбогдолтой энэ чухал саналыг минь дэмжихийн оронд, залуу нөхдийн гоомой шүүмжлэлийн дагуу бүрнээ няцаан зэмлэж байсан нь харамсалтай байсан юм. Ер нь одоо ч гэсэн зохиолчдыг онолын өндөр бэлтгэлтэй болгож, өөртөө тавих шаардлагыг дээшлүүлэх талаар хангалттай анхаараагүй байгааг манай утга зохиолын хэвлэлд чанар чансаа муутай зохиол олноор нийтлэгдэж байгаа ганцхан баримт харуулах юм. 

	Зохиолч нарт онолыг судлан эзэмших явдал их чухал юм. Аливаа онол гэдэг бол ямар нэг үйл хэргийг амар хялбар, бүтээмжтэй сайн бүтээх зэвсэг хэрэглүүр юм. Ямар яльгүй зүйлийг боловч багаж зэвсгийн хүчээр бүтээдэг. Багаж зэвсэггүй бол юу ч бүтээж үл чадна. Багаж зэвсгийн идтэй хөгжлийн шидтэй хүчин чадлыг Ф. Энгельс «Дюрингийн эсрэг» гэдэг зохиолынхоо «хүч хэрэглэхийн онол» гэсэн бүлэгт Робинзон, Баасан хоёрын жишээгээр яруу сайхан гаргаж тайлбарласан байдаг билээ. Энгельс бичихдээ: (Дюрингийн ёсоор бол) «Робинзон гартаа сэлэм барьж» Баасанг боолчлон ажээ. Тэр сэлмийг хаанаас олоод авсан билээ. Робинзоны дотор гардаг тэр уран санааны арлын модон дээр ядаж сэлэм ургаж байдаггүй санж. Дюринг энэ асуултад ямар ч хариу бодож олохгүй байна. Хэрэв Робинзон сэлэм олоод авсан юм бол Баасан ч бас санамсаргүй нэг өглөө цэнэгтэй гар буу олоод барьчихсан байж гэлээ гэж бодох үндэстэй юм. Тэгвэл «Хүч хэрэглэхийн» бүх харьцаа урвуугаар эргэж Баасан захиран тушааж харин Робинзон байдаг чадлаараа ажил хийхэд хүрнэ» гэж бичжээ. (Ф. Энгельс «Дюрингийн эсрэг» гэдэг зохиолын 155 дугаар талд үз. 1950 он орос хэлээр орчуулсан хэвлэл. )

	Уран зохиолыг бүтээх чухал зэвсгийн нэг нь утга зохиолын онол мөн тул зохиолч нар энэ зэвсгээ үргэлж хурцалж байх учиртай. Утга зохиолын онол боловсролгүйгээр зохиолыг бичнэ гэдэг харуул цүүц, хадаас цавуугүйгээр ширээ хийнэ гэсэн мэт инээдтэй зүйл болох билээ. Иймд зохиолыг бичиж эхлэхийн өмнө зохиолч өөрөө онол мэдлэг, сургаал боловсрол, үзэл суртал, ертөнцийг үзэх үзлийн асар их бэлтгэлийг хийж уран бүтээлийн ерөнхий хууль зүйг гүн нарийн судалбал зохих юм. Утга зохиолын онол, түүхийн хийгээд ерөнхий боловсролын бат зузаан хөрс суурьгүйгээр олигтой сайн зохиолыг бичиж чадахгүй гэж баттай хэлж болно. Гэтэл энэ энгийн зүйлийг сайтар ухаардаггүй, ухааравч бас биелүүлж чаддаггүй нь аль элбэг байдаг. Онолын холбогдлыг ойшоон үзэж, урлах дүрслэх улам сайжруулах нь манай уран зохиолч нарын өмнө тулгарсан чухал зорилтын нэг мөн. 

ЗОХИОЛЫН ДОТОРХ УРАН САЙХНЫ НЭЭЛТИЙН ТУХАЙД

	Туршлагаас үзвэл зохиол эхлэн оролдож байгаа хүн бичсэн зүйлээ жинхэнэ уран бүтээл болж чадсан эсэхийг ялгаж чадахгүй байх удаатай. Бичсэн зүйлээ уншаад үзэхэд хувьдаа зохиол болчихсон юм шиг байдаг. Түүгээр барахгүй нэлээд сайн ч болчихсон шиг санагдана. Хамаг дүр дүрслэл нь тод ойлгомжтой гарчихсан шиг байдаг. Ингэж зохиолч өөрөө уншихдаа унших хүний олж харахгүй оноож санахгүй олон зүйлийн зураг дүрслэлийг санаандаа ургуулан бодох тул хагас дутуу учир дутагдалтай болсныг нь анхаарч мэддэггүй байна. Гэтэл үнэндээ уг зохиолд тэр болгон нь тэгж тов тодорхой ойлгогдохоор болоогүй байдаг нь буй. 

	Учир дутагдалтай бүдэг сүүмгэр болсноор ч барахгүй ер нь ёстой уран зохиол болж чадаагүй зөвхөн түүнтэй төстэй оронцог гэмээр болсон байдаг нь цөөнгүй ажээ. 

	Бичсэн зүйл сайн ч муу ч, их ч бага ч ёстой уран бүтээл болж чадсан эсэх нь уг зүйлд уран сайхны нээлт байгаа эсэхээс шалтгаалдаг гэнэ. Уран сайхны нээлтийн асуудлыг зарим бүтээлийн жишээн дээр авч үзье. 

	Тун саяхан «Соёл утга зохиол» сонины нэг (263) дугаарт П. Лувсанцэрэнгийн бичсэн «Нар шингээгүй байна» гэдэг өгүүллэг нийтлэгджээ. Энэ өгүүллэгийн дотор жирийн нягтлан бодогч эмэгтэйн амьдрал байдлыг дүрсэлжээ. Уул зохиолд ямар ч гоц гойд юмгүй боловч манай зохиолуудад бараг дүрслэгддэггүй шинэ соргог сэтгэл санаа аятайхан дүрслэгдсэнээрээ миний бодоход гойд байна. Энэ өгүүллэгийн дотор санаа сэтгэл тохиролцсон эр эм хоёр амьдралын явцдаа таарахгүй болж тоонот гэрийн амьдрал санаанд нь хангалтгүй болсноос амьдралд гардаг үнэн зүйлийг дүрсэлжээ. Тэр хүүхэн хүүрнэхдээ «Нэг үгээр хэлэхэд би жаргалтай амьдардаг байлаа. Хүний эхнэр болно гэдэг чинь жаргалтай юм байна шүү гэж эхний хоёр жил боддог байлаа. Гэтэл сүүлдээ гэдэс цатгалан ч сэтгэл өлөн, хоол байлаа ч идэх дургүй. Ямар нэгнийг мөрөөдөн хоосон шаналж, битүүхэн гуниг төрдөг боллоо. Хүн амраг ханьтай болох сайхан, амраг ханьтай болсны дараа үр хүүхэдтэй болох сайхан, үр хүүхэдтэй болоод дараа нь яах ёстой вэ гэхээр мухардаж нар шингэчих шиг санагдана. Би нөхрөөсөө уйдаж шинэ амраг мөрөөдөөгүй юм. Үр хүүхдээ тээршээж амар жаргал хүсээгүй юм. Гэсэн ч нэг юм дутагдаад байх шиг санагдаж ер нь яах вэ гэсэн иш мухаргүй юм өөрөөсөө асуудаг боллоо» гэх зэргээр бичжээ. 

	Нэг үгээр хэлэхэд тэр хүүхний бүх дотоод баялаг сайхан сэтгэл, авьяас билиг хөгжөөнтэй нийгэмч зан байдал нь Найдангийн ерийн бэртэгчин амьдралаар хангагдахгүй байгаа ажээ. Энэ мэтээр энэ өгүүллэгт хүний сэтгэлийн дотоод хөдөлгөөнийг нээж дүрсэлсэн нь манай өгүүллэгийн явцад гарсан шинэ зүйл бөгөөд залуу зохиолчийн сайшаалтай амжилт мөн. 

	Залуу яруу найрагч Б. Явуухулангийн олонх шүлэгт уянгын сайхан санааг илтгэх уран сайхны нээлтээр баян байгаа нь таатай байна: Шүлэгч сайхан хүүхэнд дурласан идэр залуу хүний сэтгэлийг илтгэн уянгалж шүлэглэхдээ:

	 

	Дэнлүү хоёр нүдэнд чинь би 

	Дэнгийн эрвээхэй шиг шатчих гээд байна 

	Дэвүүр хоёр сормуусанд чинь би 

	Дэнжийн ногоо шиг ганхаад байна. 

	Харахаас ялдам хонгор бүсгүй ээ! 

	Хайрын тухай битгий дуулаач! 

	Хайран залуу насандаа би 

	Халих жигүүрээ шатаах хөөрхий 

	Наалинхай хонгор аашаа дэлгэж 

	Надад битгий нүүр үзүүлээч! 

	Насан идэр залуудаа би 

	Намрын ногоо шиг гандах хөөрхий! 

	Дэнлүү хоёр харцтай чинь 

	Дэндүү эрт тулгарч дээ хөөрхий! 

	Дээж найргаа гүйцээсэн бол ч 

	Дэнгийн эрвээхэй шиг шатсан ч яамай... 

	 

	гэх зэргээр бичжээ. 

	Энд юуны өмнө дурлал хайрын долгилсон сайхан сэтгэлийг үзүүлж чаджээ. Сайхан хүүхэнд сэтгэл татагдсан ч хайрын сэтгэлийг минь битгий бадраа гэж хүүхнийг ятгах мэт бичсэн нь сэтгэлийн байж болох зөрчилт хөдөлгөөн юм. Энд дэндүү залуу насандаа дурлал хайрын галд дэнгийн эрвээхэй шиг шатчихаас болгоомжлох боловч дээж найргаа гүйцээсэн сэн бол шатсан ч яамай гэхийн хамт хайрын сэтгэлийн хүчтэйг харуулжээ. Хайрын сэтгэл буюу сайхан хүүхэнд сэтгэл татагдсан тухай Б. Явуухулан чухам ийнхүү сонин дуулсан юм. Энэ бүх дүрийг бодож сэтгэлээ илтгэсэн нь түүний хувийн нээлт билээ. Гэтэл яг энэ сэдвийг ахмад шүлэгч Ц. Дамдинсүрэн, бас ондоогоор яруу сайхан утга төгөлдөр уянгалан шүлэглэсэн байна. 

	 

	Наалинхай хоёр нүд чинь

	Намрын ус шиг мэлтгэнэнэ 

	Намрын усны долгионд 

	Наадах нөхөр чинь бөмбөрлөө. 

	Шингэн цагаан царай чинь

	Шинэ цаснаас ялгаваргүй

	Шинэ цасны ширхгээс 

	Шимэхийн төдий хайрла даа

	 

	Энэ мөн л сайхан авгайд татагдсан хайрын сэтгэлийг илчлэх боловч дээрх шүлгээс өөр дүрслэл ондоо уянгат санааг илтгэжээ. Энэ бол шүлэгчийн хувийн уран нээлт юм. Зохиол бүхэнд шүлэгч ондоо ондоо увдис түлхүүрийг хэрэглэдэг дээрээс нэг сэдвээр бичигдсэн хоёр өөр зохиол хоёулаа адилхан болчихдоггүй, өөр өөр зохиол болж чаддаг байна. Энд амьдралын үзэгдлийг ажихдаа зохиолч өөр өөр талыг нь нээн олж, тэр талаас нь үзүүлдэг учир чухамдаа нэг үзэгдэлд ч өөр өөр уран сайхны нээлт хийдэг аж. 

	Амьдралын үзэгдэлд байгаа уран талыг нь ажиж мэдээд сэтгэл санааныхаа дүгнэлт үнэлэлтийг шингээж, хүний сэтгэлд тод товгороор хоногшихуйц буулгах аргыг хайж олсон нь зохиолчийн уг зохиолд уран сайхны ололт нээлт болдог байна. 

	Амьдралын элдэв үзэгдлийг өөрийн уран билгийн нүдээр харж, сэтгэлдээ тунгаан бодож, учир утгыг нь нээж олоод найраг зохиолдоо урнаар үзүүлж чаддаг залуу зохиолчид олширсоор байна. Тэдний тоонд Д. Гомбожав, С. Дашдооров, Н. Нямдорж, С. Эрдэнэ зэрэг олон зохиолчийн нэрийг оруулж болох юм. Зохиолчдын маань эгнээ ингэж жилээс жилд урьдахаас илүү боловсрол мэдлэгтэй, давуу авьяас билигтэй залуу нөхдөөр өргөжиж тэдний бичсэн шүлэг дуулал, ном зохиол, эмхэтгэл түүвэр нийтлэгдэн хурын дараах мөөг мэт олширсоор байгаа нь сайшаалтай хэрэг. 

	Гэвч төөрөмд ургасан бүхэн мөөг байдаг биш. Мөөгний дотор бас тэнгэрийн дүлий ургачих удаа байдаг. Түүнтэй нэг адил бидний бичиж нийтлүүлсэн зохиол бүр амт шимт, ашиг хэрэгцээ ихтэй уран бүтээлийн мөөг болж чаддаггүй харамсалтай дутагдлыг тэмдэглэлгүй өнгөрч болохгүй. 

	Шинэ залуу зохиолч бүхэн түүвэр эмхэтгэл гаргасны дотор олонх зохиол нь хүнд хэрэг болмоор юмгүй, уран сайхны талаар биеэ дааж олж нээсэн юмгүй зүйл цөөнгүй байгаа нь тоогүй. Төөрмийн дотор мөөгний оронд дүлий ургавал хэр хор холбогдолтой байдгийг хэлж мэдэхгүй юм. Харин уран зохиолын ёстой бүтээлийн оронд оронцог болсон зохиол аймшиггүй нийтлүүлэхийн асар их хортойг шууд батлан хэлж болно. 

	Оронцог болсон өөдгүй зохиолыг ингэж нийтлүүлэх нь улсын хөрөнгө ажилчны хүчин сүйтгэхээс гадна олон мянган уншигчдын алтнаас үнэтэй цагийг талаар бүрэлгэж бас уран зохиолын тухай буруу сэтгэгдэл, ядуу буурай амт сонирхол олны дотор төрүүлэхэд хүргэдэгт хамаг гай нь оршино. Түргэн түүхий бичсэн зохиолын оронцгийг зүрхтэй нийтлүүлэх гэгч зохиолчид, өөрт нь юу юунаас ч илүү хортой. Энэ нь бид биедээ тавивал зохих шаардлагыг сулруулж биеэ тоох, сэтгэл ханахад хүргэж, зохиолчийн хувьд мөхөөх хөнөөлт дутагдлын үүсвэр болдог байна.

	Иймд зохиол сонирхон оролдож яваа залуу хүн юуны өмнө амьдралыг ажиж мэдэж, нээж олсон зүйлгүй мөртөө зохиол бичих эсвэл бичсэн зүйлээ уйгагүй боловсруулж элдэв мэргэжилтэй, мэргэжилгүй олон хүнд урьдаар уншиж өгч, санал зөвлөгөөгөөр дахин дахин засаж, ёстой уран бүтээл болтол нь боловсруулалгүй яаран нийтлүүлэхээс чармайн зайлсхийж явбал зүйтэй. 

	Зохиолч хүн амьдралын үзэгдлийг уран бүтээлч хүний ажигч нүдээр харж, түүний гүн нарийн утга санааг нээж олоод урнаар илэрхийлэн дүрсэлж чадвал ёстой уран зохиолыг туурвин бүтээж чадах бөгөөд үүний тулд авьяас билгээс гадна асар өргөн мэдлэг гүнзгий ухаан эрхбиш шаардагдана. Уран бүтээлчдэд чухал холбогдолтой энэ бүх бололцоог юуны өмнө залуу нөхөд бүрдүүлж чадна. 

	 

	1962 он


УРАН ЗОХИОЛЫН ХЭЛНИЙ ТУХАЙ СЭТГЭМЖ

	Сайхан зохиолыг уншихад хамаг юмны учир утга нь яруу тодорхой, хэрэг явдал нь сэтгэлд ургаж, нүдэнд үзэгдэх мэт болоод элдвийг эргэцүүлэн бодоход хүргэх юм. Бас зохиолчийн найруулан бичсэн ба юмны нүдийг олж, чин үнэнийг урнаар илэрхийлж чадсан нь гайхаад баршгүй байдаг ажээ. 

	Сайн зохиолчийн зохиолын үг хэллэг хүний санааны доторхыг нээж, сэтгэлийн гүн дэхийг хөндөж, олны дотор хэлбэр төлөвөө ололгүй оршсоор байсан санаа бодлыг илтгэж чадсан байдаг юм. Өөрөөр хэлбэл уншигчийн нэг цагт хэлэхээр зэхэж байсан үгийг нь зохиолч олж мэдээд, урьтаад хэлчихсэн шиг, булаагаад авчихсан шиг санагддаг байна. Тийм зохиолын үг өгүүлбэр бүр нь нэг л танил дотно, аманд хэвшиж, санаанд хоногшиж, оролдоогүй байхад тогтоогдсон байдаг нэг гойд онцлогтой юм. 

	 

	Хуралдсан олны дунд 

	Дөрвөн нүд эсрэг ширтэлцэж, 

	Хоёр сэтгэлийн дотор нэг зэргээр 

	Зул гэрэлтэж байгааг хэн мэднэ 

	 

	гэх буюу эсвэл 

	 

	Хажууд чинь суухад бие дулаацаад ирнэ. 

	Ханилаад явахад хөл хөнгөрөөд явчихна. 

	Хараа ч үгүй байхад сэтгэлд харагдаад байна. 

	Хамаг учир нь юундаа байна, бүсгүй минь?

	 

	гэсэн бадгуудыг уншихад хир тоос халдаагүй тунгалаг сэтгэлтэй цэлмэг залуу насандаа, цэвэр ичимтгий үнэнч ариун дурлал хайрын сэтгэлийн «амттай» «шаналгааг» эдэлж үзсэн хүн хэн бүхний сэтгэлд эрхбиш орж ирдэг элдэв сонин содон сэтгэл энд яруу тодорхой илэрсэн нь эргэлзээгүй. Хэн бүхэнд санагдсаар байсан боловч хэлж амжаагүй тэр нуугдсан сэтгэл далдын бодлыг гүнээ хөндөж чадсан нь энэ хоёр уянгат бадгийн гойд тал нь юм. Чухам үүнд л уран хэллэг, яруу найруулга хосолжээ. 

	 

	Хамбын хээ чинь элэгдэнэ хө, Сүмжидмаа минь 

	Ханилсан нөхөр чинь хэрэг болно хө, Сүмжидмаа минь 

	Хар сайхан үсийг чинь цайгаад ирэхийн цагтаа ай Сүмжидмаа минь

	Хаалга үүдээ нээгээд өгсөн ч

	Харж үзэх хүнгүй болно хө

	 

	Энэ бадгийн дотор газар дээр ганцаараа гангалж наргиж өнгөрөх гэдэг хэтэрхий сээхэлзүүр хөнгөмсөг хийсгэлэн хүмүүсийн амьдралын хэтийн байдлыг чухам л орой руу нь ортол хэлсэн гэж болно. Гүн утга, уран хэллэг төгөлдөр ардын дууны энэ сонгодог бадагт тийм хийсгэлэн хүмүүсийн тухай олон түмний дотор хэлбэр төлөвөө ололгүй нэлэнхий оршсоор байдаг түгээмэл үзэл бодлыг гэрэл цомхотгогч мэтээр хуримтлуулан дүгнэж, хурцаар илэрхийлсэн нь нэн гайхалтай. Уран зохиолын хэлийг сайжруулъя гэвэл юуны өмнө хүний сэтгэлийн гүнд бүдэг бадаг оршсон үнэн үгийг нь олж хэлэхийг туйлаас хичээлтэй. Уран зохиолчийн билиг гэдэг чухам хүний дотоод санаа бодлын гүнд нэвтэрч, олны ухамсрыг бал хураагч зөгий мэтээр хуримтлуулан нэгтгэж чаддаг авьяас нь мөн буюу. 

	Монголын шинэ үеийн уран зохиолын ууган шилдэг төлөөлөгч Д. Нацагдоржийн зохиолыг уншихад, түүний хэл үгний найрлага ер бишийн уян нугархай буюу өөрөөр хэлбэл хэний ч санаанд оромгүй тийм сонин үг өгүүлбэрийг холбон найруулж, уг гаргах гэсэн санаагаа гаргаж маш чадмаг бичсэн нь үнэхээр гайхмаар байх юм. Түүний үг хэл их түймрийн гал мэт зүг бүрд үсчин халдаж, хамаг юмыг хамран авдаг нэг онцлогтой юм. 

	Тэрээр... Хөдөөгийн байдал шалдар булдар, цагийн улирал ороо бусгаа элстэй шанд буттай цайдмыг дагаж, хааяа нэг хар гэрээс утаа суунаглана... гэх буюу эсвэл, 

	 

	Мөнх тэнгэрийн дор мянган мянган хавар 

	Монголын сайхан оронд жил жил дэлгэр, 

	Энх улирал ханхлахад хүний сэтгэл тэнэгэр 

	Өвсний соёо ногоороход морь мал ханагар

	 

	гэх зэргээр бичжээ. Үүнд их Нацагдоржоос өөр хэн хүн бичсэн бол хөдөөгийн байдал уйтгартай, цаг улирал нь хувирамтгай гэхчлэн бичих байсан биз. Харин «шалдар булдар», «Ороо бусгаа» гэх мэтийн сонин содон үгсийг олж бичих нь хараахан юу л бол доо. 

	Түүнчлэн «Энх улирал ханхлахад» гэдгийн ханхлах гэдэг үг алив үнэр амьсгал мэдрэгдэхийн нэр байтал энд «энх улирал» өөрөөр хэлбэл хавар цагтай уялдуулсан нь тун ч хүний санаанд оромгүй хослол мөн байтлаа хаврын амьсгалыг нэвтрүүлэхэд юутай сүрхий оновчтой үг болсон бэ? Үгийг ийнхүү шинэ хослол холбооны хүрээлэлд оруулж түүний утгын хүрээг өргөтгөх нь уран зохиолын хэлний юмыг тэмдэглэх чадал, дүрслэх боломжийг нэмэгдүүлэн баяжуулах чухал арга хэрэгсэл мөн ажээ. Тэгэхдээ үгийг учир утгагүй, дур зоргоор холбож хэрэглэх биш, харин үг нэг бүрийн олон салаа утга, түүний элдэв өнгө хувилбарыг сайтар судалж, бичиж байгаа уг үзэгдлийнхээ байдал төлөвийг үнэхээр хурцаар гаргаж чадах тийм л хослол холбоцыг сонгож олох ёстой юм байна. «Утга магтуу» гэдэг алдарт зохиолыг бичсэн хятадын алдарт уран зохиолч «Санаа нь бодистой тохирохгүй, үг нь санаатайгаа нийцэхгүйгээс л айна» гэж бичсэн нь зохиолын агуулга үнэн амьдралын бодит байдалтай таарахгүй, бичсэн үг нь гаргах гэсэн санаагаа хүнд зөв сайн нэвтрүүлж чадахгүй байхаас л айна гэсэн утгатай сургаал юм. Мянга гаруй жилийн өмнөх тэр билигт зохиолчийн үг өнөөгийн бидэнд ч ч сургаалтай хэвээр үлджээ. 

	Уран зохиолд үг хэллэгийг шилж сонгож авахдаа бас үгийн гуа сайхны учир холбогдлыг бодолцох учиртай гэж их зохиолчид сургадаг байна. Зарим нэг үг хэллэг, уг юмны байдлыг санагдуулах боловч хүний сэтгэлд аягүй сэтгэгдэл өгөхөөр болсон удаа байдаг. Манай зохиолчдын бүтээлд үгийн гуа сайхан шинж чанарыг харгалзалгүй бичсэн дээрээс цөөнгүй гардаг тиймэрхүү яруу биш найруулгын нэг жишээг энд дурдъя:

	 

	Эм хүний нүдээр 

	Сайхан Лувсанг харвал 

	Эрчилж хатсан үдээр 

	Зөөлөн болох нь тэр л... 

	г.м. 

	 

	Энд говийн тэр сайхан эрийг харсан эмэгтэйн сэтгэл уяран наалинхай болно гэсэн санааг хэлэх гэсэн мэт. «Гэвч энд сонгож хэрэглэсэн «Эрчилж хатсан үдээр» гэсэн хэдэн үг, үгийн гуа сайхны хувьд тун базаахгүй байна. Учир нь «Хатсан үдээр» дэвтэн зөөлрөх, янагийн зөөлөн наалинхай сэтгэл төрөх энэ хоёрын хооронд ямар нэг төсөө байвч гуа сайхны талаар энэ зэрэгцүүлэл яавч аятай санагдахгүй юм. Өөрөөр хэлбэл янагийн наалинхай сэтгэл хүний санаанд хэтэрхий сайн сайхан юмтай ямагт холбоотой байтал, хатсан үдээр дэвтэн зөөлрөх нь хэтэрхий яруу биш сэтгэлгээтэй холбоотой байгаа нь хоорондоо нийцэшгүй юм. Хэл бол нэгэнтээгүүр нийтийн харилцааны хэрэглүүр мөний тулд хүний өдөр тутмын аж байдлын түмэн зүйлийг жирийн нэвтрүүлэн хэлэх хэрэгцээг хангадаг. Энэ маягаар уран зохиолын хэлийг бүтээнэ гэвэл дэндүү өрөөсгөл болно. Хэл бол нөгөө талаар санаа бодлыг хэлбэржүүлэн томьёолох арга хэрэгсэл бөгөөд уран зохиолд хэлийг чухамхүү үүний үүднээс буюу дүрслэгт сэтгэлгээг илэрхийлэхийн үүднээс ашигладаг байна. Ямар ч уран дүр гагцхүү хэлний тусламжтай үүсэж гарна. Хэл сэтгэлгээ хоёрыг салгах аргагүй учир уран дүрслэг бичнэ гэдэг бол уран дүрслэгээр сэтгэж байгаа хэрэг мөн. Гэтэл манайд уран зохиолын хэлийг жирийн ярианд харилцааны хэрэглүүр болдгийн нь адилаар л ашиглаж, уран зохиолыг бичдэг явдал байна. Тэгээд тэр нь ямар ч уран нарийн юмгүй, сэтгэлийг хөдөлгөх чадалгүй ерийн бичиг зохиолоос ялгарахгүйд хүрдэг байна. Жишээлбэл нэг зохиолд өгүүлсэн нь «Оройн нар баруунаа хэлбийж, уулын цаана нуугдах шахаж байлаа. Ажлын өдөр дуусаж, амралтын цаг болсон учир хотын хөл үймээн хөдөлгөөн улам нэмэгдэж театр кино үзэх, талбай цэцэрлэгт зугаалахаар явж байгаа эрээн мяраан элдэв өнгийн хувцастай хүн улам ч өтгөрөн олширсоор байлаа» гэх зэргээр олны хөл хөдөлгөөн ихтэй оройн байдлыг гаргасан байна. Энд хэлсэнтэй ойролцоо буюу олны хөл хөдөлгөөн ихтэй нэгэн газрын байдлыг дүрсэлсэн өөр нэг зохиолд бичсэн нь: «Занганы гинжний хангинах, галт тэрэгнүүдийн угсралтын хяхрах, дэвсмэл чулуун зам дээр унаж байгаа гөлмөн төмрийн хангинах, хаа ч юм бэ мод тонших, морин тэрэгнүүдийн тачигнах, хөлөг онгоцнуудын нэг үе чангаар, нэг үе бүдгээр бухимдан хүнгэнэх, усан ба галийн цэргүүд, ачаа зөөгч нарын бархиралдаа чарлах эд бүгд нь ажлын өдрийн хөгжим болон онгоцны зогсоолын дээгүүр буцлан оргилж, асар их биш өндөрт тунаран тогтох мэт... гэх зэргээр бичжээ. Энэ хоёр тоочин бичсэнийг зэрэгцүүлэн уншихад хоёр өөр бөгөөд нэг дэх нь хот газрын оройн хөдөлгөөнийг жирийн л нэг тоочсон бөгөөд дүрсэлсэн нь бага байна. Түүний дээрээс «Оройн нар баруунаа хэлбийж, уулын цаана нуугдах шахаж байлаа» гэх мэт баахан давхардсан үг өгүүлбэр байна. Учир нь «Оройн нар» гэвэл баруунаа хэлбийсэн нь илт бөгөөд үүнийг давтан хэлэх хэрэггүй болно. Мөн «Баруунаа хэлбийх» «Уулын цаана нуугдах шахаж байлаа» гэдэг энэ хоёр ч чухамдаа давтлага мөн. Иймд нэг өгүүлбэрт гурван давхар давтлага орсон нь өгүүлбэрийн чанар чадлыг сулруулжээ. Гэтэл хоёрдугаар хэсгийн үг өгүүлбэрт энэ мэт давтагдсан ойлголт ухагдахуун ер байхгүйн дээр тэдгээр олон зүйлийн чимээг «ажлын өдрийн хөгжим болон», «онгоцны зогсоол дээгүүр буцлан оргилж «асар их биш өндөрт тунаран тогтох мэт» гэх зэргээр илт уран дүрслэгээр хэлсэн зүйл элбэг байна. Иймд нэгдүгээр жишээ нь энгийн харилцааны мэт буюу ямар ч урлах дүрслэх шинж тэмдэггүй, жирийн хэллэг болсон байхад хоёр дахь нь юмыг хүний сэтгэлд тод товгор буулгах уран дүрслэгтэй болж чаджээ. Сонгодог сайн зохиолын хэл уран яруу дүрслэгтэйн хамт энгийн байна. Хэлний энгийн байдал гэдгийг хэлний яруу биш буюу модоргонтой хутгаж болохгүй. Мөн түүнчлэн уран зохиолын хэлний уран яруу дүрслэгийг сүржин дэгжин найруулгаар сольж болохгүй. 

	Уран зохиолын хэлний энгийн байдал нь их утга санааг сольж болшгүй оновчтой цөөн үгээр илрүүлэхтэй холбоотой бөгөөд бодит байдлыг хуурмаггүй үнэнээр илтгэх тийм үг өгүүлбэр найруулгыг олохын нэр мөн. «Энгийн байдал гэдэг бол үнэн мөний яруу сайхан мөн» гэж В. Белинский сургасан байдаг. 

	 

	Аавын саналаар бол намайгаа 

	Ажлыг нь залгамжлаасай гэж, 

	Яргачин болгох санаатай билээ 

	Яруу найрагч болчхож би нь 

	Үхэр, сүхээрээ аав духаддаг. 

	Үзгээрээ хүнийг би духаддаг. 

	Нэг л ажил юм биш үү дээ. 

	Нэр нь л ондоо болохоос биш

	 

	Шаандор Пөтөөфийн энэ шүлэгт гоё ганган гэмээр ямар ч үг алга боловч уран сайхан шүлэг болжээ. 

	 

	Мөлгөөн харимал эрээчигч шиг хувхайрч бүү гандъя 

	Мөчиг нимгэн атаархлыг нь тоож бүү гундъя! 

	Мөн дуулах хоолойг заяа завгаас эрэлгүй 

	Мөн ёст үйлсээрээ тэшиж яалаа ч гулгахгүй!

	 

	Энэ шүлгийн дотор «Мөлгөөн харимал эрээчигч», «Мөчиг нимгэн атаархал», «Мөнх дуулах хоолой» гэх мэт сонин гойд үг хэллэг олон байгаа боловч дээрх шүлэг шиг тийм уран нарийн, утга төгөлдөр болж чадаагүй байна. Учир нь гэвэл энд энгийн нэг үгээр илтгэж болох утга санааг олон үгээр хэлсэн хийгээд ер утга учир, зүйд төдий л нийцэхгүй зүйл ч байна. Үнэндээ «Эрээчигч» шиг «гандах» гэдэг: их л этгээд гаж ойлголт юм. Энэ «Эрээчигч» гэдэг бол зохиолчийг нэрлэх хамгийн муу үг мөн байтал бас түүний дээр «харимал мөлгөөн» гэсэн хоёр тодотгол нэмсэн нь үгийн утгыг хүч оруулсангүй харин ч сулруулсан мэт байна. Яагаад гэвэл «гагцхүү мөлгөөн бас тэгээд харимал эрээчигч» шиг л гандаж болохгүй, харин мөлгөөн биш, харимал биш эрээчигч шиг гандаж болно гэсэн мэт утгагүй зүйл болсон гэмээр. Иймд тэр хоёр тодотгол, «эрээчигчийн» дотор олон зэрэг ялгаа гаргасан мэт болж, эрээчигч гэдэг угаас мууг тэмдэглэх хүчтэй жинтэй ганц үгийн утгын үүргийг гурван үгэнд хувааж оноосноор үг тус бүрийн чанар чадлыг бууруулсан байна. Мөн «мөчиг нимгэн атаархал» гэдэгт мөчиг нимгэн гэдэг хоёр үг хамжиж «гүехэн атаархал» гэсэн нэг л утга гаргаж байна! Энэ холбоо үгийг шүлгийн хэмжээг тэгшитгэхийн тулд хэрэглэсэн байж болох боловч хэм айзамд тааруулах гэж жин чанар утгын тусалт муутай олон үг зохиолдоо оруулахыг бид цээрлэх нь илүү ашигтай мэт. Энэ шүлэгт «Мөнх дуулах хоолойг заяа завгаас эрэх» гэх мэтийн хачин сонин мөртөө утга муутай үг найруулга байна. Бас «тэшиж, яалаа ч гулгахгүй» гэсний доторх «тэших гулгах» гэдэг мөн давтагдсан үг, нэг л санааг гаргаж байна. Энэ шүлгийн найруулга дэгжин цэцэрхлийн чанартай болж утга урлаг нь асар сайн болж чадсангүй нь аяндаа тодорхой. 

	Энэ хоёр жишээ «энгийн бөгөөд уран яруу» хэл найруулга «сүржин дэгжин бөгөөд уран дүрслэг биш найруулга» хоёрын ялгааг харуулж байна. 

	Бид зохиолынхоо хэлийг сайжруулахын тулд үг нэг бүрийг цэгнэн үнэлж, түүний утгын олон хувилбарыг бүртгэн үзэж, сольж болшгүй байранд нь хамгийн тохиромжтой утгаар нь хэрэглэж сурцгаая. 

	 

	1962 он

	 


ТООНООС ЧАНАРТ ШИЛЖИХ ЦАГ БОЛСОН

	1. Одоогийн шатанд манай утга зохиолын амин чухал асуудал бол ард түмнийхээ амьдралыг тал бүрээс нь гүнзгий судалж орчин үеийнхээ үнэн байдлыг зөв таньж яруу илтгэсэн зохиол бүтээх явдал мөн гэж санаж байна. Бидний бүтээл тооны хувьд олширч, сэдвийн хувьд өргөжиж, төрөл хэлбэрийн талаар баяжиж байна. Одоо зохиолын чанарыг сайжруулахад гойд анхаарал тавих цаг болжээ. Үүнд зохиолч бүр утга чанаргүй олныг бичсэнээс утга чанар төгөлдөр цөөнийг бичих, том зохиолыг өлбөгөр бичсэнээс бага боловч чамбай сайныг бичих их сэдвийг авч дутуу зэмдэг боловсруулснаас, бага сэдвийг авч төгс сайн боловсруулах, мөн үзэгдлийг зөвхөн тэмдэглэх биш, зүй тогтоолыг нээж гаргах, үйл явдлыг зөвхөн хүүрнэх төдий биш, утга санааг түүгээр яруу илтгэх, хүний төрх байдлыг гаднаас нь тоочих төдий биш, түүний санаа сэтгэлийн хувиралт өөрчлөлт далд эрмэлзлийг тодруулан дүрслэх, ер нь товчилбол зохиолынхоо утга агуулгыг гүнзгийрүүлж уран чадвараа дээшлүүлж, хүний санаа сэтгэлийн гүнд нэвтрэн орох нь чухал болсон гэж бодож байна, 

	2. Уран зохиолын ажлын гол онцлог нь туйлын их нийгмийн чанартай ажлыг ойлгон зохиолч өөрийн авьяас билиг, оюун ухаан, хувийн сонирхол эрмэлзэл, эрэлт санаачилгын үүднээс буюу өөрөөр хэлбэл туйлын хувийн шинж чанартай туурвидаг нь юм байна. Хэн ч зохиолчийн төлөөнөөс бичиж өгөх буюу хажуугаас нь тэгж ингэж бич гэж зааж өгч болдоггүй нь онцгой. Иймд зохиолын ямар байх нь зохиолчийн ямар байгаагаас бүрнэ шалтгаална. Булгийн ус ямар байх нь хөрсний доорх түүний үе давхаргаа ямар байгаагаас болно. Хөрсөн доорх усны гүйдэл нь ашигтай эрдэс эрдэнийн давхаргыг дайран гарч түүнийг шимийг шингээж оргилон гарсан бол бие цогцсыг тэтгэж өвчнийг анагаах рашаан гарна. Хөрсний нь дор тийм төгөлдөр давхарга бүрдэцгүй бол жирийн л хар ус гардаг биз. Түүнчлэн зохиолчийн санаа сэтгэл оюун билгийн нарийн төвөгтэй ертөнцийн дотоод давхаргад хүн ардад ашигтай бодол санал баялаг туршлага бий бол нийгмийн эрүүл цогцсыг тэтгэж, алдаа дутагдлаас анагаах утга чанар төгөлдөр зохиол гарч ирнэ. Эс тийм бол онцын амт ашиг чанар чадалгүй ус шиг өлбөгөр муу зохиол гардаг байна. Гагцхүү ялгаа нь зохиолч өөрийн дотоод эдсийн эрдэнэт хөрсний ихэнх давхаргыг өөрийн идэвх зүтгэл, шургуу хөдөлмөрөөр бүрдүүлдэгт нь байдаг болов уу гэж санаж байна. 

	 

	1963


ЗАЛУУ ЗОХИОЛЧИЙН ТУХАЙ ХЭДЭН ҮГ

	Монголын зохиолчдын хороо, МХЗЭ-ийн Төв Хорооноос залуу зохиолчдын улсын зөвлөгөөнийг зарлан хуралдуулсан нь нам засгаас манай утга зохиолын хөгжил, түүний ирээдүйд халамж анхаарал тавьж байгаагийн нэг тод илрэл боллоо. Энэ хурал залуу зохиолчийн бүхэл эгнээ хүмүүжсэнийг харууллаа. Залуу нөхдийн ололт амжилт манай утга зохиолын маргаан төдий биш. Түүний өнөөдөр нь ч болж чадаж байгаа нь бахтай байна. 

	Залуу зохиолч гэдэг нэрийг хүлээж явах сайхан байдаг. Тийм хүн хэд хэдэн атаархмаар давуу талтай байдаг. Тэр нь юуны өмнө залуу нас нь билээ. Уран бүтээлийн дуртай шуналтай ажилдаа хэд хэдэн нойргүй шөнийг зориулчхаад дараа нь толгой өвддөггүй үе байдаг. Хүний туурвисан, өөрийн зохиосон элдэв шүлэг зохиол аяндаа тогтоогдож, аль сайхан яруу шүлгийн мөр бадгаар ой ухаан баян байдаг нас. Олны өмнө гараад шүлгээ уншсан ч идэр цогцос, гоо царай, цог золбоогоороо гялбаж, хүний сэтгэлийг татаж, хайрыг булаадаг үе. Үг хэлсэн ч хэлэх гэснээ мартаж ээрч түгдэрдэггүй, хэлэмгий шаламгай байдаг цаг билээ. Энэ бол төрөлх цэвэр ариун сэтгэл, даруу зан, хүний хольцоогүй эрхэм сайхан шинж чанар бүхэн нэвт гэрэлтэж байдаг үе шүү. Хүний амьдралын хамгийн нандин зүйл болсон амраг хайрын сэтгэл нь хиргүй тунгалаг түүний хэмжээлшгүй сайхан шаналгаатай жаргалыг амсан эдэлж сэтгэл санаа нь долгилж цалгилж, ихийг сурч аугаа гайхамшгийг бүтээх омголон өрнүүн хүсэл мөрөөдлөөр дүүрэн байдаг, юм болгоныг сайн сайхан, гоо жавхлантай хөгжөөнтэй нүдээр үзэж, шинэ соргог бүхнийг тусгахдаа амархан байдаг нас юм. Ихэвчлэн сургууль соёлд явж, өдөр бүр цаг бүр үргэлж өсөж нэмэгдэж байдаг мөч. Өөрөөр хэлбэл ер нь зохиолч болоход чухал хэрэгтэй эрдэнэсийн санд нэвтрэх түлхүүр бүхэн гарт нь бэлэн байдаг уран бүтээлчийн хамгийн аз хийморьтой үедээ л хүн энэ нэрийг хүлээдэг билээ. 

	Залуу зохиолчийн эрхшээл завшааны зүйл үүгээр дуусахгүй. Энэ бол их зав чөлөөтэй үе байгаа юм. Ном хэвлэлд гарч байгаа хамаг сайхан зохиолыг шүүрдэн үзэж, түүнийг алдалгүй мөрдөн дагаж, уншиж суух завтай нас байдаг. Элдэв хүнд ажилд дарагдаж, эхнэр хүүхэд, гэр орны санаа тавих юмнаас албаны ба амины аар саар татлаас түлхээснээс чөлөөтэй байдаг цаг. Энэ бүхэн бол залуу зохиолчийн ашиглавал зохих завшааны зүйл мөн. Харин ашиглалгүй өнгөрөөчихвөл эргээд олдохгүй л завшаан эрхшээл гэдгийг санууштай. Энэ олон давуу талаа яаж үр дүнтэй ашиглах вэ? гэдгийг залуу зохиолч бодвол зохино. Яаж ашиглахыг нь би мэдэхгүй. 

	Юутай ч бол залуу насаа хүний ёсоор л эдэлж өнгөрөөх нь ашигтай болов уу гэж би боддог. Тэр цагт амсаж эдэлж, үзэж мэдмээр юмнаас хожигдолгүй өнгөрөөвөл сайн санжээ. Энэ бол сайн муу ямар ч юмыг сурахад амархан нас байдаг тул аль ашигтай хэрэгтэй юмыг сурч аваад үлдэхийг л бодсон нь зүйтэй байх. Сурна. гэдэг бол цаг үргэлж хийх ажил, жаахан ч бол алгуурлаж болшгүй ажил юм. 

	«Сурна гэдэг бол мөрний урсгал сөрж сэлэхтэй адил жаахан л зогсвол буцаагаад урсгачихдаг» гэж зүйр үг байдаг байна. 

	Ахмад зохиолчид бол тэр гялалзаж явдаг үедээ хийвэл зохих юмаа хийгээд үүргээ ямраар ч бол гүйцэтгэсэн хүмүүс. Тэд одоо та бүхний өмнө өөрийн бүтээл түүний ололт дутагдлынхаа хамтаар үлгэр туршлага, сургаал сануулга, бахархал гэмшил хөхиүлэл зэмлэл цөмийг төлөөлөөд байж байна. Хэр хэмжээгээ мэдэх ухаантай эх орондоо зүтгэх чин хүсэлтэй ахмад зохиолчийн найдвар нь залуу зохиолчид л байна. Тийм зохиолч «Ай хүү минь сайн яваарай! Ах чинь чамд сууриа өгнө» гэж хэлэх зоригтой ухаантай байдаг. Абай Кунамбаев нэг шүлэгтээ:

	 

	«Ганцаараа би ядлаа, чи хичээгээрэй. 

	Ярьсаар үглэсээр өвгөн чинь өнгөрөх нь дээ 

	Яах ч арга олдохгүй дуусах нь дээ»

	 

	гэжээ. Ахмад зохиолчид авьяас билигт залуу нөхдөдөө ингэж захих эрхтэй юм. Иймд залуу зохиолч бол ахмад зохиолчийн халаа нь төдий биш, чин итгэл найдвар нь мөн гэдгээ ойлгох ёстой. 

	Залуу зохиолчийн олон давуу талыг би ойлгосноороо хэллээ. Одоо би тэдэнд олонход нь байдаг сул тал болов уу гэсэн нэг хоёр зүйлийг хэлье. 

	 Энэ нь нэгдүгээрт залуу зохиолчийн нэр байна. Залуу зохиолч нэрд гараагүй байдаг учраас түүний зохиол хэчнээн сайн ч байсан амар ойлгогддоггүй, үнэлэгддэггүй, хэвлэгддэггүй тал байдаг. Энэ бол залуу зохиолчийн сул тал биш. Харин давуу тал юм. Гэвч энэ үедээ нэр гарч авахыг яардаг нэг гэм байдаг. Энэ бол залуу зохиолчийн нэг сул тал байдаг. Чухамдаа нэрийг олох нь тийм сайн юм биш. Ялангуяа нэдэргүй нэр олж авбал бүр ч гунигтай юм шүү. Үүнтэй холбож гүн ухаанч Фейербахын нэг үгийг хэлье. 

	«Зарим хүн харагдах царайнаасаа дээр чанартай байхыг боддог. Гэтэл зарим хүн байгаа чанараасаа дээр харагдахыг боддог» гэжээ. Зохиолч хүнийг нэр алдар, ялангуяа нэдэргүй нэр яаж хорлодог вэ гэвэл зохиолыг хэвлэлд нэвтрүүлэх шүүрийн нүхийг том болгочхоод муу зохиол амархан хэвлүүлэхэд хүргэдэг. Хоёрдугаарт худлаа магтагч хорт бялдууч этгээдүүдийг биед чинь татдаг нэг гэм бий. Гуравт жирийн хүнээс гойд болгож, амьдралаас таслах аюул байдаг. 

	Хоёрдугаарт залуу зохиолч амьдралын туршлага бага байдгаас олонхдоо өөрийн санаа бодлын дууч болдог. Ингэхлээрээ зохиол нь зохиол болдоггүй, янагийн захиа, хувийн сэтгэлийн тэмдэглэл, элдэв амин хувийн чанартай юм болох тал байна. Гэтэл зохиолын ажил бол олны санал бодлыг хураангуйлан нэгтгэж уран яруу болгож илэрхийлэх ажил байдаг. Энэ ажлыг олон цэцгээс шимэхийн төдий чихэр амтыг цуглуулсаар бал болгодог зөгийн ажилтай адилтгадаг нь учиртай. Гэтэл олонх залуу зохиолч олон цэцэг хэсэж бал хураах энэ яршигтай ажлыг хийх аргаа мэддэггүй гэм байна. 

	Гуравдугаарт олонх залуу зохиолчдод зохиол бичих биеийн бэлтгэл дутдаг. Энэ нь биеэ сургаж, баялаг сайхан сэтгэлтэй, өргөн дэлгэр боловсролтой, гүн бат мэдлэгтэй тэргүүний үзэл ухамсартай иргэн хүн болох бэлтгэл байдаг. Зохиолчийг хэн ч зохиолч болгож өгч чадахгүй. Гагцхүү түүний өөрийн нь хичээл зүтгэл ухаан билиг, хүмүүжил хөдөлмөр нь л зохиолч болгож өгнө. Энэ бэлтгэлд бас хэлд орохоос эхэлдэг нэг зүйл, өөрөөр хэлбэл үг хэлээ мэдэх эзэмших зүйл оролцдог байх. Зохиолч болохын өмнө эх хэлээ сайн мэддэг сайхан сэтгэлтэй, ухаантай хүн болсон байх нь үндсэн бэлтгэл юм. Амьдралыг ажиглах, түүний уран гоо талыг нээж сурах нь зохиолчийн мэргэжил юм. Ажиж мэдсэнээ үг хэлээр тэмдэглэж хэлэх сургууль дасгал хийх хэрэгтэй юм. 

	Удаан хугацааны ийм дасгалгүйгээр сайн зохиол бичиж болохгүй. Манай залуу зохиолчдын зарим нь үг хэлэнд хайнга хандаж байгаагийн олон жишээ ярьж болно. Надад гойд жишээ алга. Ганц жишээ хэлэхэд саяхан «Цог»» сэтгүүлд хэвлэгдсэн «Хоёр тогоо тариа» гэдэг найрууллын эхний найман өгүүлэлд 10 удаа хүн гэдэг үг давтагдан оржээ. Бас «Галын дөл өөдөө» гэдэг найруулалд хэрэгцээгүй олон хос үг хэрэглэснийг дурдахад «Хан хангайн буб буурал сарьдаг» «Уул ус, ургамал түмэн бодисын гоо үзэмж бүрдсэн энэ нутаг усны хүн ард юутай азтай, ямар хангалуун сайхан жарган суудаг вэ?» «Нуга нь задгай, ургамал нь модлогдуу, шорвог ус бэлчээр нь элбэг хужир марз элбэгээрээ энэ нь илүү шүү» «Сайн сайхан сэтгэл ахуйгаар баян өнөр залуу гэр бүлийн өөдрөг амьдрал» гэх мэт. 

	Залуу зохиолчдын дутагдлыг их ярилаа. Одоо зарим нэг сайн талыг ярих хэрэгтэй. Заримдаа манай нийгэм болоод хүний сайн сайхан, эсвэл шүлэгчийн сэтгэлийн иргэний цэвэр ариунаас шалтгаалж гүйцэд боловсроогүй зохиолын нь цаанаас авьяас гэрэлтэж байдаг тухай хэлье. Нөхөр Р. Чойномын «Алтай» гэдэг найраглалын цаанаас ариун сайхан амраг хайрын сэтгэл, урсан гарах авьяас билгийн оч ингэж нэвт гялалзаж байна. 

	 

	Энэхэн сорвины цаана, энхрий чи минь бүхлээрээ 

	Эрин үеэр залуужсан, эх орон минь бүхлээрээ 

	Ээжийн ажлаар амьсгалсан, үйлдвэр завод бүгдээрээ 

	Эгнээ эгнээ шүлгийн хүдэр болон цогцолж байна. 

	 

	гэжээ. Энэ мэт янагийн сайхан сэтгэлээс «Үүлэн элч» мэтийн сайхан уянга ургаж төрдөг биз. 

	Д. Зундуйн бичсэн «Зомгол» гэдэг бяцхан өгүүллэгийн цаанаас хүний бэртэгчин сэтгэлийн хир буртгийг арилгагч манай хөдөлмөрийн хүмүүсийн сайхан, нийгмийн чанар чадал гэрэлтэж байна. Д. Цэдэвийн «Сэтгэл» гэдэг өгүүллэг ч ялгаагүй. Энэчлэн жирийн хүний сайн сайхан чанар, манай нийгмийн сайн сайхан чанар нэвт харагдсан олон сайхан өгүүллэгийг нөхөр С. Эрдэнэ бичсэн нь «Тэнгэрийн хаяа энүүхэнд» гэдэг өгүүллийг дурдахад хангалттай. Ер нь залуу зохиолчдод бүтээлээрээ бодит үлгэр үзүүлж байгаа ховор цөөхөн ахмад зохиолчийн нэг нь нөхөр С. Эрдэнэ юм. 

	Энэ залуу авьяастан нарт бусад ахмад зохиолчид элэгсэг халуун бөгөөд бас цэмцгэр болгоомжтой хандаж үг хэлээрээ биш юуны өмнө бүтээлээрээ үлгэрлэх ёстой. Ширүүн догшин үед төрж хүмүүжээд одоо бараг моджиж чулуужсан манай ширүүн дориун, шулуун эрс ахмад зохиолчид өмнө зүгийн зөөлөн улирал шиг хувьсгалт монголын жаргалант сайхан улиралд өсөж бойжиж соёлжиж байгаа уран билигтнийг сурган зааварлахдаа их болгоомжтой цэмцгэр байх хэрэгтэй. Партизан дайны үед алхалж сурсан эрс алхаа ширүүн хөлөөрөө хамаагүй гишгэчхэж болохгүй. Шинэ үед өөр цагт гоо сайхны амт сонирхож эрэлт шаардлагаар ургасан соёолж арчлан усалж байгаагаа ухаарах учиртай, зарим нөхөд манай аав ээж ах дүү нар урьд үед яаж баатар гавьяа байгуулсныг судалж сэдэж бич! гэж залуу зохиолчдод зөвлөдөг байна. Тэр үеийг судалж одоогоор сайн ойлгох нь зүйтэй. Гэвч хувьсгалын анхны үеийн тэр баатарлаг гавьяаг «Толбо нуур» «Цагаан сар хар нулимс» «Гологдсон хүүхэн»-ээс аваад «Үүрийн туяа», «Цаг төрийн үймээн»-ийг хүртэл манай ахмад зохиолчид бичиж үлдээжээ. Тэр амьдралыг биеэр үзэж туулаагүй залуу нөхөд тэднээс илүү гарамгай бичнэ гэхэд хэцүү юм. Харин түүний оронд одоо манай амьдралд чухал байгаа олон асуудлыг авч боловсруулах нь зүйтэй. Одоо бол феодал ноёдтой гадаадын түрэмгий гамин баронтой тэмцэх тэмцлийг үзүүлэх нь гол биш ээ. Харин феодалын нийгмээс үлдсэн хоцрогдол манай өсөлт хөгжилтөөс гарч байгаа элдэв бэрхшээлийг яаж давах товчилбол «мэдэхгүй чадахгүйг» арилгах талаар их ажил хийх ёстой. Эцэст нь хэлэхэд би арваад жилийн өмнө залуу зохиолчийн нэрийг хүлээгээд тэр сайхан нэрээ гээж амжсан боловч харин ахмад зохиолчийн зэрэгт дэвшиж завдаагүй яваа хүн. Ахмад зохиолчийн нэрийг хүлээхэд насны залуу хөгшин хамаагүй. Харин амжилттай бичсэн роман тууж эрхбиш хэрэгтэй. Гэтэл би тийм юм бичсэнгүй. Иймд миний туршлага гэдэг бол зохиолыг яаж бичих тухай биш харин зохиолыг яаж оролдож болохгүй бэ? гэдэг асуудал юм. Тэр бүтэлгүй туршлагаасаа залуу нөхөд болгоомж болгож ярихад уран зохиолын ажлыг өөр ажлаар садааран оролдож алгуурхан завсарлаж болдоггүй ажил гэсэн нэг зүйл байна. Учир нь ингэж завсарласны дараа эргээд тэр ажилдаа дахин ороход түмэн бэрх байдгийг Төв Азийн нэг сонин үлгэрээр жишээлэн хэлж болно. Тэр үлгэрт гардаг нэг ядуу амьдралтай сайхан залуу, гоо сайхан хүүхэнд дурлаад ажил хийж тариалан тарьж амьдралаа байгуулахын оронд эрдэнэсийн сан нээж гэнэт баяжаад гоо сайхан гэргийтэй нийлж данагар амьдарна гэж мөрөөдөн уул хадаар эрдэнэсийн сан хөмрөг эрж явдаг болжээ. Тэгж яваад нэг үзэгдээгүй гоё эрвээхэй дайралдахад түүнийг барьж авах гэж хөөцөлдсөөр нэг их агуйд оржээ. Тэгтэл тэр эрвээхэй нь лусын хааны дагина байсан бөгөөд хархүүг доод тивд аваачиж их эрдэнэ өгөн ганц хоног саатуулсан байна. Хархүү эрдэнээ авч их баярлаад дунд тивдээ эргэж иртэл өнөөх хайртай хүүхэн нь аль хэдийнээ талийснаар барахгүй төрсөн тосгон нь балраад тариалангийн тал болж айл гацаа шинээр үүсээд түүнийг таних нэг ч хүн үлдээгүй байжээ. Учир нь доод тивд улсын хааны охинтой нэг хоног өнгөрөөх хооронд дунд тивд хэдэн зуун жил өнгөрчихсөн байжээ. 

	Би эрдэм шинжилгээний ажлаар боловсрол мэдлэгээ ахиулж зохиол бичих мэдлэгээ улам зузаатгана гэж бодож хэдэн жилээр уран бүтээлийн ажлаас алгуурлан холдсон минь эрдэнийн уурхай нээх гэсэнтэй адил төстэй нэг ёсны алдаа боллоо. Одоо эргэж ороход хэцүү болжээ. Иймд манай залуу зохиолчид уран бүтээлийн янаг хайртай ажилдаа үнэнч байж сар жилээр битгий хэл ганц өдөр хоногоор боловч өөр зүйлийн ажил мэргэжлийн эрээн мяраан «эрвээхэйн хойноос хөөцөлдөн» садаарч алгуурлалгүй чин зоригоор оролдох нь зүйтэй болов уу? Амар хялбар эрдэнийн сан нээнэ гэж хоосон мөрөөдөлгүй их зохиолч Л. Толстойн хүнд хүчрийг нь гайхаж байсан уран зохиол бичих, ургуулан бодох бэлтгэл ажлын тариалангийн газраа цагийг алдалгүй, залхууралгүй, халшралгүй өдөр бүр хагалж усалж байх хэрэгтэй. Энэ мэтээр бүтэлтэй бүтэлгүй туршлага яриад байвал эцэс хязгааргүй ярьж болно. Гэвч ингэж ярих нь миний хувьд бол эвгүй юм. Учир нь энэ бол ёстой “Сүүгүй үнээ сүүжирхэг” гэгч болох билээ. Иймд залуу зохиолч нөхдөдөө уран бүтээлийн цаашдын амжилтыг ерөөе!

Notes

		[←1]
	 Үүнийг 1963 онд бичсэн бөгөөд 1964—1965 онд дахин засварлав.

